
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᑦ 

 

1. ᐱᔾᔪᑖ 
 
1.1 ᕿᑭᖅᑕᓂ ᑲᑐᔾᔨᖃᑎᒌᑦ ᐱᓂᐊᕐᓂᕋᐅᑎᖏᓐᓅᖓᓗᑎᒃ ᓂᖏᖅᑖᓄᑦ ᐊᑐᐊᒐᖃᕈᑕᐅᔪᖅ ᐃᑲᔫᑎᖃᑦᓯᐊᕐᓗᑎᒃ 

ᓴᖅᑭᔮᑦᓯᐊᕐᓗᑎᓪᓗ ᐊᐅᓚᑕᐅᖁᓪᓗᒋᑦ ᐃᓵᔪᑦ ᑮᓇᐅᔭᓕᐅᕈᓐᓇᑦᓯᐊᖁᓪᓗᒋᑦ ᓇᖕᒥᓂᖅ−ᒪᑭᒪᓗᑎᒃ ᕿᑭᖅᑕᓂ ᐃᓄᐃᑦ 

ᒪᑭᑉᐸᓪᓕᐊᓯᒪᓂᕐᒥᒍᑦ, ᑐᓐᖓᕕᖃᕐᓗᑎᒃ ᐃᓄᐃᑦ ᐃᓅᓯᖏᓐᓄᑦ ᐃᓕᖅᑯᓯᖏᓐᓄᓪᓗ ᐱᔭᕆᐊᓕᖏᓐᓂᒃ ᐊᒻᒪᓗ 

ᐱᔪᒪᔭᖏᓐᓂᒃ ᐱᓐᖑᖅᑎᑕᐅᓂᖓᒍᑦ ᕿᑭᖅᑕᓂᒃᑯᑦ ᓂᕆᐅᒃᑖᒃᓴᓂᒃ ᓴᓂᕐᕚᕆᕕᖕᒥᒃ ᓴᖅᑭᖅᑕᐅᓯᒪᔪᒥᒃ 

ᐊᑯᓂᐅᔪᒧᑦ−ᐋᖅᑭᑦᓯᒪᔪᒥᒃ ᓴᓂᕐᕚᕕᒃᓴᐅᖁᓪᓗᒍ ᐱᓇᓱᐊᒐᑦᓴᖓᒍᑦ, ᐊᒻᒪᓗ ᐃᑲᔫᑎᖃᕐᓗᓂ ᐊᓯᖏᓐᓄᑦ ᑮᓇᐅᔭᓕᕆᓂᕐᒧᑦ 

ᐊᐅᓚᑕᐅᒋᐊᓕᓐᓄᑦ ᐅᖃᐅᓯᐅᓯᒪᔪᓂ ᑖᒃᑯᓇᓂ ᐊᑐᐊᒐᕐᓂ. 

2. ᑐᑭᖏᑦ 

2.1 ᑭᓯᐊᓂ ᑕᐃᒪ ᓇᓗᓇᐃᖅᑕᐅᓯᒪᑉᐸᑦ ᑕᕝᕙᓂ ᐊᑐᐊᒐᕐᓂᑦ ᐅᕝᕙᓘᓐᓃᑦ ᑕᐃᒪᐃᒋᐊᖃᖅᑎᓪᓗᒋᑦ ᑎᑎᕋᕐᓯᒪᓂᖏᑦ 

ᒪᓕᑦᑐᒋᑦ, ᑐᑭᖓ ᐅᕝᕙᓘᓐᓃᑦ ᓇᓗᓇᐃᖅᑕᐅᓯᒪᓂᖓ ᑕᕝᕙᓂ ᐊᑐᐊᒐᕐᓂᑦ ᑖᔅᓱᒥᖓᔅᓴᐃᓐᓇᖅ ᑐᑭᖃᖅᑲᑦ ᑕᐃᒫᒃ 

ᑎᑎᕋᖅᑕᐅᓯᒪᓂᖓ ᒪᓕᑦᑐᒍ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ (NLCA).  

 

2.2 ᐱᔾᔪᑎᖓᓄᑦ ᑖᒃᑯᐊ ᐊᑐᐊᒐᑦ:  

 

“ᑮᓇᐅᔭᒃᑯᕕᒃ” ᐃᒫᒃ ᑐᑭᓕᒃ ᑮᓇᐅᔭᒃᑯᕕᒃ ᑲᓇᑕᒥ ᒪᓕᒐᖅᑎᒍᑦ ᐊᐅᓚᑦᑎᒍᓐᓇᖅᑎᑕᐅᔪᖅ ᒪᓕᑦᑐᒋᑦ ᑮᓇᐅᔭᒃᑯᕕᒻᒧᑦ ᒪᓕᒐᖅ 

(ᑲᓇᑕᒥ) ᑮᓇᐅᔭᖅᑕᓕᒃ ᑐᖔᓃᙱᑦᑐᓂᑦ 10 ᕕᓕᐊᓐ ᑮᓇᐅᔭᓂᑦ ($10,000,000,000.00) ᐴᖅᑕᐅᓯᒪᔪᓂᒃ 

ᑮᓇᐅᔭᒃᑯᕕᒻᒦᑎᑕᖏᓐᓂᒃ ᑖᔅᓱᒪ ᐅᓪᓘᑉ ᑭᖑᓂᐊᒍᑦ ᓯᕗᓪᓕᕐᐹᒥ ᐴᖅᑕᒥᓂᕐᓂᑦ ᕿᒪᒃᑲᑰᓂᐊᖅᑐᓄᑦ ᑮᓇᐅᔭᓄᑦ 

ᑮᓇᐅᔭᒃᑯᕕᒻᒥ.   

 

“ᐃᑲᔫᓯᐊᔅᓴᑦ ᑮᓇᐅᔭᑦ” ᐃᒫᒃ ᑐᑭᓕᒃ ᑮᓇᐅᔭᑦ ᐋᖅᑭᑦᑕᐅᓯᒪᔪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᒪᓕᑦᑐᒍ ᐃᓛᒃᑯᑦ 5. 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓕᕆᔾᔪᑎᖏᓐᓂᒃ ᐱᔾᔪᑎᖃᖅᑎᓪᓗᒋᑦ ᐃᑲᔫᓯᐊᔅᓴᑦ ᑮᓇᐅᔭᑦ 

ᑐᓴᖅᑎᑦᑎᒍᑕᐅᖃᑦᑕᓂᐊᖅᑐᑦ ᕿᒪᒃᑲᑯᓂᑦ ᑮᓇᐅᔭᓃᓪᓗᑎᒃ.  

 

“ᐃᑲᔫᓯᐊᔅᓴᑦ ᑮᓇᐅᔭᑦ ᑭᓪᓕᖏᑦ” ᐃᒫᒃ ᑐᑭᓕᒃ ᑭᓪᓕᖏᑦ ᐃᑲᔫᑕᐅᖃᑦᑕᓂᐊᖅᑐᑦ ᐊᑭᑐᔫᑎᓄᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ 

ᐃᓕᔭᐅᖃᑦᑕᕈᓐᓇᖅᑐᑦ ᐊᕐᕌᒍᒥ ᐊᑕᐅᓯᕐᒥ ᓇᓕᑐᐃᓐᓇᖏᓐᓂ, ᐊᒻᒪᓗ ᖃᑦᑏᓐᓇᐅᓂᕐᓴᐅᓗᑎᒃ: ᑲᑎᑦᑐᒋᑦ ᐊᒥᓲᓂᖏᑦ 

ᒪᕐᕉᓐᓂᒃ ᑐᖏᓕᕇᓐᓂᒃ ᐊᕐᕌᒎᓐᓂᒃ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᒐᐅᑉ; ᐅᕝᕙᓘᓐᓃᑦ, 5 ᒥᓕᐊᓐ ($5,000,000) ᑮᓇᐅᔭᑦ, 

ᑕᐃᒫᒃ ᓈᓴᖅᑕᐅᓯᒪᒻᒪᑕ ᐊᒻᒪᓗ ᑐᑭᑖᕈᑕᐅᓯᒪᒻᒪᑕ ᐱᒋᐊᓕᕋᑖᖅᑎᓪᓗᒋᑦ ᐊᑐᓂᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᒥ.  

 

“ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐊᑐᐊᒐᑦ” ᐃᒫᒃ ᑐᑭᓕᒃ ᐊᑐᐊᒐᑦ ᐋᖅᑮᓯᒪᔪᑦ ᒪᓕᒐᐅᓂᐊᖅᑐᓂᑦ, ᑭᓪᓕᒋᓂᐊᖅᑕᖏᓐᓂᒃ ᐊᒻᒪᓗ 

ᖃᐅᔨᓴᖅᑕᐅᖃᑦᑕᓂᐊᕐᓂᖏᓐᓂᒃ ᐸᕐᓈᖑᓯᒪᔪᓂᑦ ᑐᓂᓯᐅᖅᑲᐃᖃᑦᑕᓂᕐᒧᑦ ᐃᑲᔫᓯᐊᔅᓴᓂᑦ ᑮᓇᐅᔭᓂᑦ.  

 

“ᐃᑲᔫᓯᐊᔅᓴᑦ ᑮᓇᐅᔭᑦ ᐃᓯᖅᑐᑦ” ᐃᒫᒃ ᑐᑭᓕᒃ ᑮᓇᐅᔭᑦ ᐃᓯᖅᑐᑦ ᐊᒥᓲᓂᖏᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᕐᐸᑦᑐᑦ ᐊᕐᕌᒍᑕᒫᑦ 

ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᐃᓛᒃᑯᑦ 5ᒥ.   

 

“ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᒐᖅ” ᐃᒫᒃ ᑐᑭᓕᒃ ᐊᕐᕌᒍᑕᒫᑦ ᑐᕌᒐᖃᖃᑦᑕᕐᓗᑎᒃ 4%ᒥᒃ ᕿᒪᒃᑲᑯᓅᖅᑐᔅᓴᓂᑦ, 

ᓈᓴᖅᑕᐅᖃᑦᑕᓂᐊᖅᑐᑎᒃ ᐊᒻᒪᓗ ᐋᖅᑭᒋᐊᖅᑕᐅᖃᑦᑕᕐᓗᑎᒃ ᐊᕐᕌᒍᑕᒫᑦ ᓴᖅᑭᖅᑕᐅᓚᐅᖅᑎᓪᓗᒋᑦ ᑕᒻᒪᕐᓯᒪᔪᕐᓯᐅᖅᑕᐅᓯᒪᔪᑦ 

ᑮᓇᐅᔭᓕᕆᔾᔪᑎᒥᓃᑦ. ᐊᕐᕌᒍᒥ ᐱᒋᐊᕐᓗᑎᒃ ᐄᐳᓗ 1, 2017ᒥ, ᑎᑭᐅᑎᓇᓱᓐᓂᖏᓐᓂ ᐱᒋᐊᙵᕐᓂᖓᓄᑦ ᐊᕐᕌᒎᓛᖅᑐᒧᑦ 

ᑮᓇᐅᔭᓕᕆᓂᕐᒧᑦ, ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᒐᑦ 1 ᒥᓕᐊᓐᖑᓛᕐᖓᑕ ($1,000,000) ᑮᓇᐅᔭᑦ. ᐃᑲᔫᓯᐊᔅᓴᓄᑦ ᑐᕌᒐᑦ 

ᐋᖅᑭᒋᐊᖅᑕᐅᖃᑦᑕᓂᐊᖅᑐᑦ ᐊᕐᕌᒍᑕᒫᑦ ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᐋᖅᑭᓯᒪᓂᖏᑎᒍᑦ ᐊᒻᒪᓗ ᑕᐃᒫᒃ 

ᓇᓗᓇᐃᖅᑕᐅᓯᒪᒻᒪᑦ ᑎᑎᕋᖅᑕᐅᓯᒪᓂᖏᓐᓂ 2ᒥ.  

 

“ᑮᓇᐅᔭᓂᑦ ᐊᑐᖅᑐᔅᓴᓕᕆᓂᖅ” ᒫᓐᓇ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᑮᓇᐅᔭᓂᑦ ᐊᑐᖅᑐᔅᓴᓕᕆᓂᐅᕙᑦᑐᖅ ᑕᐃᒫᒃ 

ᓇᓗᓇᐃᖅᑕᐅᓯᒪᒻᒪᑕ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓕᕆᓂᕐᒧᑦ ᐊᑐᐊᒐᖏᓐᓂ ᐊᐅᓚᔾᔪᓯᖏᓐᓂᓪᓗ, ᒪᓕᑦᑐᑎᒃ 

ᐋᖅᑭᒋᐊᖅᑕᐅᒪᓂᖏᓐᓂᒃ ᐅᕝᕙᓘᓐᓃᑦ ᑎᑎᕋᖅᑕᐅᑦᑎᐊᕐᓯᒪᓂᖏᓐᓂᒃ ᑕᐃᒪᐃᒋᐊᖃᕐᓂᖏᑦ ᒪᓕᑦᑐᒋᑦ ᑎᑎᕋᕐᓯᒪᓂᖏᑦ 

ᑕᕝᕙᓂ ᐊᑐᐊᒐᕐᓂᑦ, ᐃᓚᖃᖅᑐᑎᒃ, ᑭᓯᓐᓂᐊ ᑕᕝᕗᖓ ᑭᓪᓕᖃᕋᑎᒃ, ᑎᑎᕋᖅᑕᐅᓯᒪᓂᖏᓐᓂᒃ ᐃᓛᒃᑯᑦ 7ᒥ.  

 

“ᑮᓇᐅᔭᓕᐅᕋᓱᐊᕐᓂᕐᒧᑦ ᐊᖏᖃᑎᒌᒍᑦ” ᐃᒫᒃ ᑐᑭᓕᒃ ᐊᖏᖃᑎᒌᒍᑦ ᐅᕝᕙᓘᓐᓃᑦ ᑳᓐᑐᓛᒃ ᑖᒃᑯᓇᙵᑦ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᓐᓂ ᐊᒻᒪᓗ ᓯᓚᑖᓃᑦᑐᓂᑦ ᐊᖏᖃᑎᒋᓯᒪᔭᖏᓐᓂᒃ ᐃᒪᐃᓕᖓᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᑭᓕᖅᑕᐅᖃᑦᑕᓂᐊᕐᓗᑎᒃ ᐊᒻᒪᓗ/ᐅᕝᕙᓘᓐᓃᑦ ᐊᓯᖏᓐᓂᒃ ᓇᒻᒥᓂᖁᑎᑖᖃᑦᑕᓂᕐᒥᒃ ᐃᓱᒪᒋᔭᖃᖃᑦᑕᕐᓗᑎᒃ 

ᐱᔪᓐᓇᐅᑎᑖᖅᑎᑦᑎᖃᑦᑕᕐᓂᖏᓐᓄᑦ ᑲᒪᒋᔭᐅᓗᐊᕐᓂᐊᖅᑐᒥ ᐱᔾᔪᑎᒋᓪᓗᒋᑦ ᕿᑭᖅᑕᓂ ᓄᓇᓖᑦ ᐃᓄᐃᑦ ᓯᓚᑖᓃᑦᑐᓄᑦ 

ᐊᖏᖃᑎᒋᓯᒪᔭᖏᓐᓄᑦ.   

 

“ᒪᑭᒪᓇᓱᐊᕈᑎᓂᒃ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᑦ” ᐃᒫᒃ ᑐᑭᓕᒃ ᑮᓇᐅᔭᑦ ᐋᖅᑭᑦᑕᐅᓯᒪᔪᑦ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᓐᓂ ᒪᓕᑦᑐᒋᑦ ᐃᓛᒃᑯᑦ 8.   

 

“ᒪᑭᒪᓇᓱᐊᕈᑎᓂᒃ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᓄᑦ ᐃᓯᕐᐸᑦᑐᑦ” ᐃᒫᒃ ᑐᑭᓕᒃ ᐃᓘᓐᓇᑎᒃ ᑮᓇᐅᔭᑦ ᐴᖅᑕᐅᔪᑦ, ᐅᕝᕙᓘᓐᓃᑦ 

ᓅᑕᐅᔪᑦ ᑮᓇᐅᔭᓂᑦ ᐱᓚᐅᖅᑎᓪᓗᒋᑦ, ᒪᑭᒪᓇᓱᐊᕈᑎᓂᑦ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᓄᑦ ᒪᓕᑦᑐᒋᑦ ᐃᓛᒃᑯᑦ 4. 

 

“ᒪᑭᒪᓇᓱᐊᕈᑎᓂᒃ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᓄᑦ ᑐᕌᒐᑦ” ᐃᒫᒃ ᑐᑭᓕᒃ ᐊᕐᕌᒍᑕᒫᑦ ᑐᕌᒐᖃᖃᑦᑕᕐᓗᑎᒃ 66%ᖏᓐᓂᒃ 

ᑕᓪᓕᒪᓄᑦ (5) ᐊᕐᕌᒍᓄᑦ ᐊᕐᕌᒍᑕᒪᑦ ᐊᒥᓲᓂᕆᖃᑦᑕᕆᐊᓕᖏᓐᓂᒃ ᑲᑎᑦᑐᒋᑦ ᑮᓇᐅᔭᓄᑦ ᐊᑐᖅᑐᔅᓴᓄᑦ 

ᐊᑭᓕᕐᓱᐃᔾᔪᑕᐅᖃᑦᑕᓂᐊᖅᑐᓄᑦ, ᓈᓴᖅᑕᐅᖃᑦᑕᕐᓗᑎᒃ ᐊᕐᕌᒍᒫᑦ ᑖᒃᑯᐊ ᑕᓪᓕᒪᑦ (5) ᐊᕐᕌᒍᑦ ᐊᓂᒍᕋᑖᕐᓯᒪᔪᑦ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᓐᓂ ᑲᑎᐅᓯᒪᙱᑦᑐᓂᑦ ᑮᓇᐅᔭᓂᑦ ᐊᑐᖅᑐᔅᓴᖁᑎᖏᓐᓂ ᑲᑐᔾᔨᖃᑎᒌᒃᑯᑦ ᐃᓘᓐᓇᖏᓐᓅᖓᔪᓂᑦ 

ᑮᓇᐅᔭᓂᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ.    

 

“ᐊᑎᓕᐅᖅᑕᐅᓯᒪᔪᖅ ᐃᓚᒋᔭᐅᔪᖅ” ᐃᒫᒃ ᑐᑭᓕᒃ, ᖃᖓᑐᐃᓐᓇᑦᑎᐊᖅ, ᑭᓇᑐᐃᓐᓇᖅ ᐊᑎᓕᐅᖅᑕᐅᓯᒪᔪᖅ ᑕᐃᑲᓂ ᐃᓄᐃᑦ 

ᐊᑎᓕᐅᖅᑕᐅᓯᒪᕕᖓᓂ ᐋᖅᑭᐅᒪᑎᑕᐅᔪᓂᑦ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂ ᒪᓕᑦᑐᒋᑦ ᐃᓛᒃᑯᑦ 35 ᓄᓇᕗᒥ ᓄᓇᑖᕐᓂᕐᒧᑦ 

ᐊᖏᕈᑎᓂᑦ ᑕᒫᓂᒥᐅᑕᐃᓐᓇᖏᓐᓇᖃᑦᑕᖅᑐᓂ ᕿᑭᖅᑕᓂ ᓄᓇᓕᓐᓂᑦ ᐊᕐᕌᒎᑉ ᐅᖓᑖᓂ ᒪᓕᑦᑐᒋᑦ “ᐃᓚᒋᔭᐅᔫᑉ” ᒥᔅᓵᓄᑦ 

ᓄᓇᖃᖅᑎᐅᔭᕆᐊᖃᕐᓂᖓᓂᒃ ᑎᑎᕋᖅᑕᐅᓯᒪᔪᓂᑦ ᑲᑐᔾᔨᖃᑎᒌᒃᑯᑦ ᓇᓗᓇᐃᓕᖅᑭᔅᓯᒪᔭᖓᓂ ᒪᓕᒐᕋᓛᕐᒥ ᓈᓴᐅᑎᓕᒻᒥ 5ᒥ, 

ᒪᓕᒃᑭᓪᓗᑎᒃ ᒪᓕᒐᕋᓛᓂᑦ ᐊᑐᖅᑕᐅᖃᑦᑕᕆᐊᓕᓐᓂᑦ ᐋᖅᑭᒋᐊᕐᓯᓂᕐᒧᑦ, ᑭᖑᕝᕖᓂᕐᒧᑦ ᐅᕝᕙᓘᓐᓃᑦ ᓇᓗᓇᐃᕐᓯᑲᓐᓂᓂᕐᒧᑦ 

ᑕᐃᒪᐃᓚᐅᖃᑦᑕᙳᓱᒻᒪᑕ. 

 

“ᓯᕗᓕᖅᑏᑦ ᑲᑎᒪᔨᓂᑦ” ᐃᒫᒃ ᑐᑭᓕᒃ ᑭᒃᑯᑐᐃᓐᓇᐃᑦ ᓯᕗᓕᖅᑎᐅᑎᑕᐅᔪᑦ ᑲᑎᒪᔨᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 

ᑲᑎᒪᔨᖏᓐᓂᑦ ᓯᕗᓕᖅᑎᐅᓗᑎᒃ ᑐᑭᑖᕈᑎᖃᖃᑦᑕᓂᐊᖅᑐᑦ ᑖᒃᑯᐊ ᐊᑐᐊᒐᑦ ᐱᔾᔪᑎᒋᓪᓗᒋᑦ.  

 

“ᓯᕗᓕᖅᑎ ᐃᖅᑲᓇᐃᔭᖅᑎᓄᑦ” ᐃᒫᒃ ᑐᑭᓕᒃ ᐊᖏᔪᖅᑳᕆᔭᖅ ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᒃᑯᓐᓂ ᑐᖅᑲᑕᕐᕕᐅᕙᑦᑐᖅ 

ᑖᒃᑯᓇᙵᑦ ᑲᑐᔾᔨᖃᑎᒌᒃᑯᑦ ᑲᑎᒪᔨᖏᓐᓂᒃ, ᐃᓚᒋᔭᐅᓪᓗᑎᒃ ᓯᕗᓕᖅᑏᑦ ᑲᑎᒪᔨᓂᑦ, ᐊᒻᒪᓗ ᑲᑐᔾᔨᖃᑎᒌᒃᑯᓐᓂ 

ᐊᐅᓚᓂᐅᕙᑦᑐᓂᑦ.    

 

“ᓯᓚᑖᓂ ᑕᒻᒪᕐᓯᒪᔪᕐᓯᐅᖅᑎ” ᐃᒫᒃ ᑐᑭᓕᒃ ᑭᓇᑐᐃᓐᓇᖅ ᓯᓚᑖᓃᙶᕐᓯᒪᔪᖅ ᑲᑐᔾᔨᖃᑎᒌᒃᑯᓐᓄᑦ ᐊᒻᒪᓗ 

ᐃᖅᑲᓇᐃᔮᖃᕈᓐᓇᖅᑐᖅ ᒪᓕᑦᑐᒋᑦ ᒪᓕᒐᖏᑦ ᓄᓇᕗᑦ ᐊᒻᒪᓗ ᐊᑐᖅᑎᑕᐅᔪᑦ ᒪᓕᒐᑦ ᑲᓇᑕᒥ ᑕᒻᒪᕐᓯᒪᔪᕐᓯᐅᕈᓐᓇᓂᕐᒧᑦ 

ᓂᕈᐊᖅᑕᐅᓯᒪᔪᖅ ᑲᑎᒪᔨᓂᑦ, ᐊᒻᒪᓗ ᑐᑭᓯᓇᕐᓂᕐᓴᐅᓂᐊᕐᖓᑕ, ᑲᑐᔾᔨᖃᑎᒌᒃᑯᓐᓂᑦ ᑎᒃᑯᐊᖅᑕᐅᖃᑦᑕᓂᐊᖅᑐᑦ ᐊᕐᕌᒍᑕᒫᑦ 

ᑲᑐᔾᔨᖃᑎᒌᒃᑯᑦ ᑲᑎᒪᕕᔾᔪᐊᕐᓂᖓᓐᓂ. 

 

“ᐱᒻᒪᕆᐊᓗᒻᒥᒃ ᐱᖁᔨᕗᖔᕈᑦ” ᑐᑭᖓ ᑎᑎᕋᖅᑕᐅᓯᒪᔪᖅ ᑲᑐᔾᔨᖃᑎᒌᓄᑦ ᒪᓕᒐᕐᒥ ᓄᓇᕗᒥ. 

 

“ᑮᓇᐅᔭᓕᕆᓂᕐᒧᑦ ᑲᑎᒪᔨᕋᓛᑦ” ᐃᒫᒃ ᑐᑭᓕᒃ ᑮᓇᐅᔭᓕᕆᓂᕐᒧᑦ ᑲᑎᒪᔨᕋᓛᖏᑦ ᑲᑐᔾᔨᖃᑎᒌᒃᑯᑦ ᑕᐃᒫᒃ 

ᓇᓗᓇᐃᖅᑕᐅᓯᒪᒻᒪᑕ ᑲᑐᔾᔨᖃᑎᒌᒃᑯᑦ ᑮᓇᐅᔭᓕᕆᓂᕐᒧᑦ ᐊᑐᐊᒐᖏᓐᓂ ᐊᐅᓚᑦᑎᔾᔪᑎᖏᓐᓂᓪᓗ.  

 

“ᑮᓇᐅᔭᓕᕆᓂᕐᒧᑦ ᐊᕐᕌᒍ” ᐃᒫᒃ ᑐᑭᓕᒃ ᐄᐳᓗ 1ᒥ ᒫᑦᓯ 31ᒧᑦ ᐅᓪᓗᕐᓯᐅᑎᖏᓐᓂ ᐊᕐᕌᒍᒥ ᐅᕝᕙᓘᓐᓃᑦ ᐃᓚᖓᓂ ᐊᕐᕌᒎᑉ 

ᐊᑯᓐᓂᖓᓂ ᐊᑐᐊᒐᓕᐊᖑᓚᐅᖅᑎᓪᓗᒋᑦ ᑖᒃᑯᐊ ᐊᑐᐊᒐᑦ ᐊᒻᒪᓗ ᐃᓱᐊᓂ ᑲᑐᔾᔨᖃᑎᒌᒃᑯᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᑕ.   

 

“ᐃᓘᓐᓇᖏᓐᓅᖓᔪᑦ ᑮᓇᐅᔭᑦ” ᐃᒫᒃ ᑐᑭᓕᒃ “ᐃᓘᓐᓇᖏᓐᓅᖓᔪᑦ ᑮᓇᐅᔭᑦ” ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᑲᑐᔾᔨᖃᑎᒌᒃᑯᑦ 

ᑮᓇᐅᔭᓕᕆᓂᕐᒧᑦ ᐊᑐᐊᒐᖏᓐᓂ ᐊᐅᓚᑦᑎᔾᔪᖏᓐᓂᓪᓗ, ᑭᓯᐊᓂ ᒪᓕᑦᑐᑦ ᑎᑎᕋᖅᑕᐅᓯᒪᓂᖏᓐᓂᒃ ᐃᓛᒃᑯᑦ 7.   

“ᑮᓇᐅᔭᓕᐊᑦ” ᐃᒫᒃ ᑐᑭᓕᒃ ᑮᓇᐅᔭᑦ ᐃᓯᖅᑐᑦ ᐱᖃᓯᐅᑎᓇᒋᑦ ᐊᑭᓕᕐᓱᐃᔾᔪᑏᑦ ᐊᐅᓚᑦᑎᔾᔪᑎᓄᑦ ᐅᕝᕙᓘᓐᓃᑦ ᐊᐅᓚᓂᕐᓄᑦ 

ᐊᑐᖅᑕᐅᔭᕆᐊᖃᓲᑦ.   

 

“ᓯᕗᓪᓕᕐᒥ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐃᑲᔫᑕᐅᔪᑦ” ᑐᑭᖓ ᑎᑎᕋᖅᑕᐅᓯᒪᔪᖅ ᐃᓛᒃᑯᑦ 3.2ᒥ ᐊᒻᒪᓗ ᐊᒥᓲᓂᖏᑦ 

ᓅᑕᐅᓂᐊᖅᑐᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐊᖏᖅᑕᐅᓚᐅᖅᑎᓪᓗᒋᑦ ᑖᒃᑯᐊ ᐊᑐᐊᒐᑦ ᐊᒻᒪᓗ ᑎᑎᕋᖅᑕᐅᓚᐅᖅᑎᓪᓗᒋᑦ 

ᑲᑐᔾᔨᖃᑎᒌᒃᑯᓐᓄᑦ ᒪᓕᒐᕋᓛᖑᓂᖏᓐᓂᒃ ᓇᓗᓇᐃᖅᑕᐅᓯᒪᓗᑎᒃ.  

 

“ᓯᕗᓪᓕᕐᒥ ᕿᒪᒃᑲᑯᔅᓴᓄᑦ ᑮᓇᐅᔭᓄᑦ ᐃᑲᔫᑕᐅᔪᑦ” ᑐᑭᖓ ᑎᑎᕋᖅᑕᐅᓯᒪᔪᖅ ᐃᓛᒃᑯᑦ 3.1ᒥ ᐊᒻᒪᓗ ᐊᒥᓲᓂᖏᑦ 

ᓅᑕᐅᓂᐊᖅᑐᑦ ᕿᒪᒃᑲᑯᔅᓴᓄᑦ ᑮᓇᐅᔭᓄᑦ ᐊᖏᖅᑕᐅᓚᐅᖅᑎᓪᓗᒋᑦ ᑖᒃᑯᐊ ᐊᑐᐊᒐᑦ ᐊᒻᒪᓗ ᑎᑎᕋᖅᑕᐅᓚᐅᖅᑎᓪᓗᒋᑦ 

ᑲᑐᔾᔨᖃᑎᒌᒃᑯᓐᓄᑦ ᒪᓕᒐᕋᓛᖑᓂᖏᓐᓂᒃ ᓇᓗᓇᐃᖅᑕᐅᓯᒪᓗᑎᒃ.    

 

“ᐃᓄᐃᑦ ᐊᑎᓕᐅᖅᑕᐅᓯᒪᔪᑦ” ᐃᒫᒃ ᑐᑭᓕᒃ ᐊᑎᓕᐅᖅᑕᐅᓯᒪᕕᖓ ᑲᒪᒋᔭᐅᕙᑦᑐᖅ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂ ᒪᓕᑦᑐᒍ 

ᐃᓛᒃᑯᑦ 35 ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ . 

 

“ᐃᓄᐃᑦ ᓄᓇᖁᑎᖏᑦ” ᑐᑭᖓ ᑎᑎᕋᖅᑕᐅᓯᒪᔪᖅ ᐃᓛᒃᑯᑦ 1ᒥ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ. 

 

“ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ” ᐃᒫᒃ ᑐᑭᓕᒃ ᑲᑎᒪᔨᕋᓛᑦ ᐋᖅᑭᑦᑕᐅᓯᒪᔪᑦ ᑖᓐᓇ ᐊᑐᐊᒐᖅ 

ᐱᔾᔪᑎᒋᓪᓗᒍ ᐊᒻᒪᓗ ᑲᑎᒪᔨᖏᑦ ᐱᖓᓱᓄᑦ (3) ᑭᓪᓕᖃᖅᑐᑎᒃ ᐊᑐᓂᑦ ᐃᒪᐃᑦᑐᓂᑦ ᐊᔪᙱᓐᓂᖃᖅᑐᑎᒃ: 

(i) ᐱᖓᓱᓂᑦ (3) ᐅᖓᓂᓘᓐᓃᑦ ᐊᕐᕌᒍᓂᑦ ᑕᒪᑐᒧᖓ ᑐᕌᖓᔪᒥᒃ ᓯᓚᑦᑐᓴᕐᕕᒻᒥ ᐃᓕᓐᓂᐊᕐᓯᒪᓂᕐᒥᒃ; ᐊᒻᒪᓗ  

(ii) ᖁᓕᓂᑦ (10) ᐅᖓᑖᓂᓘᓐᓃᑦ ᐊᕐᕌᒍᓂᑦ ᑕᑎᒋᔭᔅᓴᐅᑎᐊᖅᑐᑎᒃ ᐃᖅᑲᓇᐃᔮᖃᓪᓗᐊᑕᕐᓯᒪᓗᑎᒃ 

ᐱᕈᕐᐸᓪᓕᐊᑎᑦᑎᓂᕐᒥᒃ, ᐃᓚᒋᔭᐅᔪᒥᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐱᔨᑦᑎᕋᐅᑎᖃᕐᓯᒪᓗᓂ ᐊᒻᒪᓗ 

ᐱᖁᑎᓕᕆᓂᕐᒥᒃ ᐊᐅᓚᑦᑎᓂᕐᒥᒃ.  

 

“ᐱᕈᕐᐸᓪᓕᐊᑎᑦᑎᓂᕐᒧᑦ ᐊᐅᓚᑦᑎᔨ” ᐃᒫᒃ ᑐᑭᓕᒃ ᐃᓄᑑᓪᓗᓂ ᐅᕝᕙᓘᓐᓃᑦ ᐊᒥᓲᓂᕐᓴᐃᑦ ᐃᖅᑲᓇᐃᔮᖃᓪᓗᐊᑕᖅᑐᑎᒃ 

ᓇᓗᓇᐃᖅᑕᐅᒪᔪᑦ ᐊᑐᖅᑕᐅᒍᓐᓇᖅᑐᑦ ᑲᑐᔾᔨᖃᑎᒌ$ᑯᓐᓂ ᐊᒻᒪᓗ ᐱᓕᕆᔪᓐᓇᐅᑎᖃᖅᑐᑎᒃ ᐱᕈᕐᐸᓪᓕᐊᑎᑦᑎᓂᕐᒧᑦ 

ᑲᒪᒋᔭᖏᓐᓄᑦ ᐃᓕᓯᒪᔭᖏᓐᓂᒃ, ᒪᓕᑦᑐᒋᑦ ᑐᕌᒐᖏᑦ ᐊᒻᒪᓗ ᑭᓪᓕᖏᓪᓗ ᑕᐃᒫᒃ ᓂᕈᐊᖅᑕᐅᓯᒪᒻᒪᑕ ᓯᕗᓕᖅᑎᓄᑦ ᑲᑎᒪᔨᓂᑦ.   

 

“ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᑦ” ᐃᒫᒃ ᑐᑭᓕᒃ ᑲᑐᔾᔨᖃᑎᒌᒃᑯᑦ ᐊᑐᐊᒐᖏᑦ ᓇᓗᓇᐃᕐᓯᓯᒪᔪᑦ ᑐᕌᒐᖏᓐᓂᒃ ᑭᓪᓕᖏᓐᓂᓪᓗ 

ᖃᓄᖅ ᓯᕗᓕᖅᑏᑦ ᑲᑎᒪᔨᓂᑦ ᐱᕈᕐᐸᓪᓕᐊᑎᑦᑎᓂᐊᕐᒪᖔᑕ ᐱᖁᑎᖏᓐᓂᒃ ᕿᒪᒃᑲᑯᓄᑦ ᑮᓇᐅᔭᓄᑦ ᐃᓕᔭᐅᓯᒪᔪᓂᑦ.  

 

“ᕿᒪᒃᑲᑯᑦ ᑮᓇᐅᔭᑦ” ᐃᒫᒃ ᑐᑭᓕᒃ ᑕᒪᕐᒥᒃ (i) ᓯᕗᓪᓕᕐᒥ ᕿᒪᒃᑲᑯᓂᐊᖅᑐᑎᒃ ᑮᓇᐅᔭᐃᑦ ᐃᑲᔫᑕᐅᓯᒪᔪᑦ ᕿᒪᒃᑲᑯᔅᓴᓄᑦ 

ᑮᓇᐅᔭᓄᑦ, (ii) ᐃᓘᓐᓇᑎᒃ ᑮᓇᐅᔭᑦ ᐊᒻᒪᓗ ᓇᒻᒥᓂᖁᑏᑦ ᑭᓱᑐᐃᓐᓇᑦᑎᐊᖑᓪᓗᑎᒃ ᐃᑲᔫᑕᐅᓯᒪᔪᑦ ᐅᕝᕙᓘᓐᓃᑦ 

ᐅᖃᐅᓯᐅᓯᒪᔪᑦ ᐅᕝᕙᓘᓐᓃᑦ ᓅᑕᐅᓯᒪᔪᑦ ᕿᒪᒃᑲᑰᓂᐊᖅᑐᓄᑦ ᑮᓈᐅᔭᓄᑦ ᐊᒻᒪᓗ, (iii) ᐃᓘᓐᓇᑎᒃ ᑮᓇᐅᔭᓕᐊᑦ, ᐅᑎᖅᑐᑦ 

ᐊᒻᒪᓗ ᑮᓇᐅᔾᔭᒍᑕᐅᔪᑦ ᐱᕈᕐᐸᓪᓕᐊᑎᑕᖏᓐᓂ ᐅᕝᕙᓘᓐᓃᑦ ᐱᖁᑎᖏᓐᓂ ᕿᒪᒃᑲᑰᓂᐊᖅᑐᓂᑦ ᑮᓇᐅᔭᓃᑦᑐᓂᑦ 

ᓅᑕᐅᓯᒪᙱᑐᓪᓕ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᒪᓕᑦᑐᒋᑦ ᑖᒃᑯᐊ ᐊᑐᐊᒐᑦ.   

 

“ᕿᒪᒃᑲᑯᓂᑦ ᑮᓇᐅᔭᓂᑦ ᑐᕌᒐᖅ  Capital Objective” ᐃᒫᒃ ᑐᑭᓕᒃ ᑕᐃᒫᒃ ᐋᖅᑭᓯᒪᓗᓂ ᑮᓇᐅᔭᓄᑦ ᑐᕌᒐᖅ 

ᕿᒪᒃᑲᑰᓂᐊᖅᑐᓂᑦ ᑮᓇᐅᔭᓂᑦ ᑐᖔᓃᙱᑦᑐᓂᑦ $75 ᒥᓕᐊᓐ ᑮᓇᐅᔭᑦ ($75,000,000.00). 

 

“ᕿᒪᒃᑲᑯᑦ ᑮᓇᐅᔭᑦ” ᐃᒫᒃ ᑐᑭᓕᒃ ᑮᓇᐅᔭᑦ ᐋᖅᑭᑦᑕᐅᓯᒪᔪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᒪᓕᑦᑐᒋᑦ ᐃᓛᒃᑯᑦ 6.   

 

“ᕿᒪᒃᑲᑯᓂᑦ ᑮᓇᐅᔭᓂᑦ ᐲᕐᓯᕕᐅᓚᐅᖅᑎᓪᓗᒋᑦ ᑮᓇᐅᔾᔭᒍᑎᖏᑦ” ᐃᒫᒃ ᑐᑭᓕᒃ ᐊᕐᕌᒍᑕᒫᑦ ᐅᑎᕐᐸᑦᑐᑦ ᐱᕈᕐᐸᓪᓕᐊᑎᑕᖏᓐᓂ 

ᐱᕈᕐᐸᓪᓕᐊᑎᑦᑎᓂᖏᓐᓄᑦ ᕿᒪᒃᑲᑯᔅᓴᓂᑦ ᑮᓇᐅᔭᓂᑦ, ᐱᖃᓯᐅᑎᓇᒋᑦ ᐊᑭᓕᕐᓱᐃᔾᔪᑎᒥᓃᑦ ᕿᒪᒃᑲᑯᔅᓴᓄᑦ ᑮᓇᐅᔭᓄᑦ 

ᓈᓴᖅᑕᐅᕙᑦᑐᑦ ᐊᕐᕌᒍᑕᒫᑦ.      

 

“ᕿᒪᒃᑲᑯᑦ ᑮᓇᐅᔭᑦ ᐊᐅᓚᓂᖏᓐᓄᑦ ᑎᑎᖅᑲᑦ” ᐃᒫᒃ ᑐᑭᓕᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑎᑎᖅᑲᖁᑎᖏᑦ 

ᑎᑎᕋᕐᓯᒪᔪᑦ ᐃᖅᑲᓇᐃᔮᖑᔪᓂᑦ ᑲᒪᒋᔭᔅᓴᒫᖏᓐᓂᓪᓗ ᐊᐅᓚᑦᑎᓂᕐᒧᑦ ᐊᐅᓚᓂᖏᓐᓄᓪᓗ ᕿᒪᒃᑲᑯᓂᑦ ᑮᓇᐅᔭᓂᑦ. 

 

“ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ” ᐃᒫᒃ ᑐᑭᓕᒃ ᑮᓇᐅᔭᑦ, ᓇᒻᒥᓂᖃᖃᑕᐅᔾᔪᑎᖏᑦ, ᓇᓪᓕᐅᒃᑯᒫᕐᓯᓯᒪᒍᑎᖏᑦ, ᓇᓖᕌᕋᔅᓴᐃᑦ 

ᐊᓯᖏᓪᓗ ᐱᖁᑎᖏᑦ ᑮᓇᐅᔭᓄᑦ ᐊᑐᕈᓐᓇᖅᑐᑦ ᓅᑕᐅᓯᒪᔪᑦ ᕿᒪᒃᑲᑯᓄᑦ ᑮᓇᐅᔭᓄᑦ ᒪᓕᑦᑐᒋᑦ ᐃᓛᒃᑯᑦ 4 ᑕᕝᕙᓂ 

ᐊᑐᐊᒐᕐᓂᑦ.   

“ᓄᓇᒥᒃ ᐊᑐᖅᑐᐊᕈᑦ ᐅᕝᕙᓘᓐᓃᑦ ᓚᐃᓴ” ᐃᒫᒃ ᑐᑭᓕᒃ ᑮᓇᐅᔭᓕᐅᕋᓱᓐᓂᕐᒧᑦ ᐊᖏᖃᑎᒌᒍᑦ ᑎᑎᕋᖅᑕᐅᓯᒪᓪᓗᑎᒃ ᑐᑭᖏᑦ, 

ᒪᓕᒐᔅᓴᖏᑦ ᐊᒻᒪᓗ ᐊᑭᒋᖃᑦᑕᓂᐊᖅᑕᖏᑕ ᐋᖅᑭᓯᒪᓂᖏᑦ ᓄᓇᐅᑉ ᖄᖓᓄᑦ ᐱᔪᓐᓇᐅᑏᑦ ᐃᓯᕈᓐᓇᐅᑎᖃᖅᑎᑦᑎᒍᑕᐅᔪᑦ 

ᐃᓄᐃᑦ ᓄᓇᖁᑎᖏᓐᓄᑦ.    

 

“ᓄᓇᑖᕈᑏᑦ” ᐅᕝᕙᓘᓐᓃᑦ “ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑏᑦ” ᐃᒫᒃ ᑐᑭᓕᒃ ᓄᓇᑖᕐᓂᕐᒧᑦ ᐊᖏᕈᑏᑦ ᐋᔩᕋᕈᑕᐅᓯᒪᔪᑦ 

ᑲᓇᑕᐅᑉ ᒐᕙᒪᒃᑯᖏᓐᓂ ᐊᒻᒪᓗ ᑭᒡᒐᑐᖅᑎᖏᓐᓂ ᐃᓄᐃᑦ ᓄᓇᕗᒥ ᐊᖏᕈᑕᐅᓯᒪᔪᑦ ᒪᓕᑦᑐᒋᑦ ᓄᓇᕗᒥ ᓄᓇᑖᕐᓂᕐᒧᑦ 

ᐊᖏᕈᑏᑦ ᒪᓕᒐᖏᑦᑲᓇᑕᒥ, 1993ᖑᑎᓪᓗᒍ.   

 

“ᐊᐅᓚᓂᕐᓂᑦ ᕿᒥᕐᕈᓂᖅ” ᐃᒫᒃ ᑐᑭᓕᒃ ᕿᒥᕐᕈᓂᖅ ᐊᒻᒪᓗ ᐋᖅᑭᒋᐊᖅᑕᐅᑐᐃᓐᓇᕆᐊᖃᕐᓂᖏᑦ ᐃᓗᓕᖏᑕ ᒪᓕᑦᑐᑎᒃ 

ᐃᓛᒃᑯᑦ 14ᒥᑦ ᐋᖅᑭᓯᒪᑦᑎᐊᓂᐊᕐᖓᑕ ᐊᐅᓚᓂᕐᓄᑦ ᐱᔾᔪᑎᖓᓄᑦ ᑖᒃᑯᐊ ᐊᑐᐊᒐᑦ.   

 

“ᑭᓇᑐᐃᓐᓇᖅ” ᐃᒫᒃ ᑐᑭᓕᒃ ᑭᓇᑐᐃᓐᓇᖅ, ᑲᑐᔾᔨᖃᑎᒋᔭᖅ, ᑭᓪᓕᓕᒻᒥᒃ ᑲᑐᔾᔨᖃᑎᒋᔭᖅ, ᑲᑐᔾᔨᓪᓗᑎᒃ 

ᑮᓇᐅᔭᓕᐅᕋᓱᐊᕈᑕᖅ, ᑲᑐᔾᔨᖃᑎᒌᑦ, ᑎᒥᖁᑎᓕᒃ, ᑲᒻᐸᓂ ᐅᕝᕙᓘᓐᓃᑦ ᑯᐊᐳᕇᓴᓐ ᓇᒻᒥᓂᖃᖃᑕᐅᒍᑕᐅᒐᔭᖅᑐᓂᑦ 

ᐊᑭᑐᔫᑎᓂᑦ ᐱᑕᖃᙱᑦᑐᖅ, ᑎᒥᙳᖅᑎᑕᐅᓯᒪᒐᑎᒃ ᑲᑐᔾᔨᖃᑎᒌᑦ, ᐸᐸᑕᐅᔪᖅ, ᐸᐸᑦᑎᔨ, ᑲᒪᔨ, ᐊᐅᓚᑦᑎᔨ ᐅᕝᕙᓘᓐᓃᑦ 

ᐊᓯᐊᒍᑦ ᒪᓕᒐᖅᑎᒍᑦ ᑭᓇᑐᐃᓐᓇᕐᒧᑦ ᑭᒡᒐᑐᖅᑎ.   

 

“ᐊᑐᐊᒐᕐᓂᑦ ᕿᒥᕐᕈᓂ” ᐃᒫᒃ ᑐᑭᓕᒃ ᕿᒥᕐᕈᓂᖅ ᐊᒻᒪᓗ ᐋᖅᑭᒋᐊᕐᓯᑐᐃᓐᓇᕆᐊᖃᕐᓂᖅ ᐊᑐᐊᒐᕐᒥ ᐊᑑᑎᖃᓗᐊᕐᓂᖏᓐᓂᒃ 

ᒪᓕᑦᑐᒍ ᐃᓛᒃᑯᑦ 15. 

 

“ᑲᑐᔾᔨᖃᑎᒌᑦ QIA” ᐃᒫᒃ ᑐᑭᓕᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ, ᑮᓇᐅᔭᓕᐅᕋᓱᐊᖅᑎᐅᒐᑎᒃ ᑎᒥᐅᔪᑦ ᐊᐅᓚᓂᓖᑦ 

ᒪᓕᑦᑐᒋᑦ ᑲᑐᔾᔨᖃᑎᒌᑦ ᒪᓕᒐᑦ ᓄᓇᕗᒥ, ᐊᒻᒪᓗ ᑭᒃᑯᑐᐃᓐᓇᐃᑦ ᑭᖑᕝᕕᐅᑎᓯᒪᔪᑦ ᑖᒃᑯᓄᖓ ᑲᔪᓯᑎᑕᐅᓯᒪᓂᖏᓐᓄᑦ, 

ᑲᑎᑕᐅᓯᒪᓂᖏᓐᓄᑦ ᐅᕝᕙᓘᓐᓃᑦ ᐊᓯᐊᒍᑦ.  

 

“ᑲᑐᔾᔨᖃᑎᒌᑦ QIA ᐱᓕᕆᐊᖏᑦ” ᐃᒫᒃ ᑐᑭᓕᒃ ᐃᓅᓯᓕᕆᓂᕐᒧᑦ ᐅᕝᕙᓘᓐᓃᑦ ᐃᓕᖅᑯᓯᓕᕆᓂᕐᒧᑦ ᐱᓕᕆᐊᖏᑦ 

ᑲᑐᔾᔨᖃᑎᒌᒃᑯᑦ ᐃᑲᔫᓯᐊᖃᑦᑕᖁᓪᓗᒋᑦ ᐃᓄᐃᑦ ᓄᓇᓖᑦ ᕿᑭᖅᑕᓂ ᐅᕝᕙᓘᓐᓃᑦ ᑕᐃᒫᒃ ᓇᓗᓇᐃᖅᑕᐅᒋᐊᒃᑲᓂᕐᓯᒪᒻᒪᑕ 

ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐊᑐᐊᒐᕐᓂᑦ.   

 

“ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᑦ” ᐅᕝᕙᓘᓐᓃᑦ “ᑲᑐᔾᔨᖃᑎᒌᒃᑯᑦ ᑲᑎᒪᔨᖏᑦ” ᐃᒫᒃ ᑐᑭᓕᒃ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᑦ ᑕᐃᒫᒃ ᑎᑎᕋᖅᑕᐅᓯᒪᒻᒪᑕ ᑲᑐᔾᔨᖃᑎᒌᒃᑯᑦ ᒪᓕᒐᕋᓛᖏᓐᓂ ᐱᔾᔪᑎᖃᓗᐊᖅᑐᓪᓕ 

ᐃᓘᓐᓇᑎᒃ ᑲᒪᖃᑦᑕᕐᓂᖏᓐᓂᒃ ᐃᖅᑲᓇᐃᔮᕆᕙᑦᑕᖏᓐᓂᒃ ᑲᑐᔾᔨᖃᑎᒌᒃᑯᑦ.  

 

“ᑐᐊᐸᑦᑕᓂᕐᒧᑦ/ᓯᐅᕋᑦᑕᓂᕐᒧᑦ ᐊᖏᖃᑎᒌᒍᑦ” ᐃᒫᒃ ᑐᑭᓕᒃ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᖏᖃᑎᒌᒍᑦ ᑎᑎᕋᕐᓯᒪᓪᓗᑎᒃ ᑭᓪᓕᖏᑦ, 

ᒪᓕᒐᔅᓴᖏᑦ ᐊᒻᒪᓗ ᐊᑭᖏᑦ ᐋᖅᑭᓱᖅᑕᐅᓯᒪᔪᑦ ᐅᔭᕋᑦᑕᖃᑦᑕᓂᕐᒧᑦ “ᓇᓗᓇᐃᖅᑕᐅᓯᒪᔪᑦ ᑭᓲᓂᖏᓐᓂᒃ” ᑕᐃᒫᒃ 

ᑐᑭᓕᐅᔾᔭᐅᓯᒪᒻᒪᑕ ᓇᓗᓇᐃᕐᓯᒪᓂᖏᓐᓂ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓂᑦ, ᐱᔭᐅᖃᑦᑕᖅᑐᓂᑦ ᐃᓄᐃᑦ 

ᓄᓇᖁᑎᖏᓐᓃᑦᑐᓂᑦ.  

 

“ᓂᖏᖅᑕᕐᓂᖅ” ᐃᒫᒃ ᑐᑭᓕᒃ ᑮᓇᐅᔭᑦ ᐊᑭᓕᐅᑕᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᖏᖃᑎᒌᒍᑕᐅᓯᒪᔪᒧᑦ, ᐃᓚᒋᔭᐅᓪᓗᑎᒃ 

ᓯᕗᕐᖓᒍᑦ ᐊᑭᓕᐅᑏᑦ ᓲᕐᓗ ᐊᑭᓕᐅᑏᑦ, ᐱᖃᓯᐅᑎᓇᒋᑦ ᑲᑐᔾᔨᖃᑎᒌᒃᑯᓐᓂ ᐊᐅᓚᑦᑎᓂᕐᒧᑦ ᐊᐅᓚᓂᖏᓐᓄᓪᓗ ᐊᑭᓕᐅᑏᑦ.  

 

“ᓂᕈᐊᕈᓐᓇᖅᑐᑦ ᐃᓚᒋᔭᐅᔪᑦ” ᑐᑭᖓ ᑎᑎᕋᖅᑕᐅᓯᒪᔪᖅ ᑲᑐᔾᔨᖃᑎᒌᒃᑯᑦ ᓇᓗᓇᐃᒃᑲᓂᕐᓯᒪᔭᖏᓐᓂ ᒪᓕᒐᕋᓛᖏᓐᓂ 

ᓈᓴᐅᑎᓕᒻᒥ 5ᒥ, ᑭᓯᐊᓂ ᒪᓕᑦᑐᑦ ᒪᓕᒐᕋᓛᖅᑎᒍᑦ ᐃᓚᒋᔭᐅᔪᓄᑦ ᑎᑎᕋᖅᑕᐅᓯᒪᓪᓗᑎᒃ ᐋᖅᑭᒋᐊᖅᑕᐅᓂᐊᖅᑲᑕ, 

ᑭᖑᕝᕕᖅᑕᐅᓂᐊᖅᑲᑕ ᐅᕝᕙᓘᓐᓃᑦ ᓇᓗᓇᐃᖅᑕᐅᑲᓐᓂᓂᐊᖅᑲᑕ ᑕᐃᒪᐃᓚᐅᖃᑦᑕᙳᓱᒻᒪᑕ. 

 

“ᐃᒥᕐᒧᑦ ᐊᑭᓕᕐᓱᐃᖃᑦᑕᓂᕐᒧᑦ ᐊᖏᖃᑎᒌᒍᑦ” ᐃᒫᒃ ᑐᑭᓕᒃ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᖏᖃᑎᒌᒍᑦ ᑎᑎᕋᕐᓯᒪᓪᓗᑎᒃ ᑕᕝᕙᓂ 

ᑭᓪᓕᖏᑦ, ᒪᓕᒐᔅᓴᖏᑦ ᐊᒻᒪᓗ ᐊᑭᖏᑦ ᐋᖅᑭᓱᖅᑕᐅᓯᒪᔪᑦ ᐃᒥᖅᑐᖃᑦᑕᓂᐊᕐᓂᖏᓐᓄᑦ, ᐊᑐᖃᑦᑕᓂᐊᕐᓂᖏᓐᓄᑦ 

ᐊᒻᒪᓗ/ᐅᕝᕙᓘᓐᓃᑦ ᓴᖑᑎᑦᑎᓯᒪᓂᐊᕐᓂᖏᓐᓄᑦ ᐃᒥᕐᒥᑦ, ᐊᒻᒪᓗ ᐊᑭᓕᕐᓱᐃᓂᖅ ᐊᓯᐅᔨᑎᑕᐅᓂᖏᓐᓄᑦ ᐅᕝᕙᓘᓐᓃᑦ 

ᓱᕋᐃᔭᐅᓂᖏᓐᓄᑦ ᑕᐃᒪᐃᒍᑎᖃᖅᑐᑎᒃ ᐊᓯᔾᔨᕐᓂᖓᓄᑦ ᐱᐅᓂᖓᑕ, ᐊᖏᓂᖓᑕ ᐅᕝᕙᓘᓐᓃᑦ ᑰᓐᓂᕆᕙᑦᑕᖓᑕ ᖄᖓᒍᑦ, 

ᐃᓗᐊᒍᑦ, ᐅᕝᕙᓘᓐᓃᑦ ᑰᓐᓂᕆᕙᑦᑕᖓ ᐃᓄᐃᑦ ᓄᓇᖁᑎᖏᑎᒍᑦ.  

“ᖃᑭᒪᒍᑕᐅᔪᓕᕆᔨ” ᐃᒫᒃ ᑐᑭᓕᒃ ᑭᓇᑐᐃᓐᓇᖅ ᐃᓕᓐᓂᐊᕐᓯᒪᔪᖅ ᐊᒻᒪᓗ ᐃᖅᑲᓇᐃᔮᖃᕈᓐᓇᖅᑐᖅ ᐅᖃᐅᔾᔨᒋᐊᖅᑎᐅᓂᕐᒥᒃ 

ᐱᔾᔪᑎᒋᓪᓗᒋᑦ ᐱᖁᑎᑖᖑᓯᒪᔪᑦ, ᐊᐅᓚᑦᑎᓂᕐᒥᒃ ᐊᒻᒪᓗ ᐱᕈᕐᐸᓪᓕᐊᑎᑦᑎᓂᕐᒥᒃ ᓇᒻᒥᓂᖁᑎᒋᔭᐅᔪᓂᑦ ᐊᒻᒪᓗ 

ᖃᐅᔨᓴᖃᑦᑕᓂᕐᒥᒃ ᐱᕈᕐᐸᓪᓕᐊᑎᑦᑎᔨᓂᑦ ᐱᔾᔪᑎᖃᖅᑐᓂ ᑎᑭᐅᑎᑎᑦᑎᒍᒪᓂᕐᒥᒃ ᓇᓗᓇᐃᖅᑕᐅᓯᒪᔪᓂᑦ 

ᐱᕈᕐᐸᓪᓕᐊᑎᑦᑎᓂᕐᒧᑦ ᑐᕌᒐᐅᔪᓂᑦ.   

3. ᓯᕗᓪᓕᕐᒥ ᐃᑲᔫᑕᐅᔪᑦ 

3.1 “ᓯᕗᓪᓕᕐᒥ ᕿᒪᒃᑲᑰᓂᐊᖅᑐᓄᑦ ᑭᓇᐅᔭᓄᑦ ᐃᑲᔫᑕᐅᔪᑦ” ᐱᔾᔪᑎᖃᕐᖓᑕ ᑕᒪᐃᓐᓂᒃ ᑮᓇᐅᔭᓂᑦ ᐊᒻᒪᓗ 

ᕿᑐᕐᖏᐅᕈᑎᖏᓐᓂᒃ ᑮᓇᐅᔾᔭᒍᑎᒋᕙᓪᓕᐊᔭᖏᓐᓂᒃ ᑕᐃᑲᙵᑦ ᐱᒋᐊᖅᑐᒍ ᐱᔭᐅᓯᒪᔪᑦ ᑲᑐᔾᔨᖃᑎᒌᒃᑯᓐᓄᑦ 

ᐊᖏᕐᓯᓚᐅᖅᑎᓐᓇᒋᑦ ᓱᓕ ᑖᒃᑯᓂᖓ ᐊᑐᐊᒐᕐᓂᑦ ᑖᒃᑯᓇᓂ ᓇᓕᑐᐃᓐᓇᖏᓐᓂᒃ: ᐃ) ᐱᔭᐅᓯᒪᔪᑦ ᓯᑎᐱᕆ 

2013ᖑᓚᐅᕐᓯᒪᒻᒪᓂᑦ ᒪᓕᑦᑐᒋᑦ ᐃᓛᒃᑯᑦ 5 ᓄᓘᔮᓕᕆᓂᕐᒧᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ 

ᐊᖏᕈᑎᓂᑦ ᑎᑎᕋᖅᑕᐅᓯᒪᔪᑦ ᓯᑎᐱᕆ 6, 2013ᒥ; ᐅᕝᕙᓘᓐᓃᑦ ᐱ) ᐱᔭᐅᓯᒪᔪᑦ ᓄᓇᕗᑦ ᑐᙵᕕᒃᑯᑦ ᑎᒥᖓᓐᓂ “ᓄᓇᕗᒥ 

ᐃᓄᐃᑦ ᑮᓇᐅᔭᓕᐊᓄᑦ ᓂᖏᖅᑕᓂᕐᒧᑦ ᐸᐸᑦᑎᔩᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, ᐃᓘᓐᓇᑎᒃ ᕿᒪᒃᑲᑯᓕᐊᔅᓴᓄᑦ ᑮᓇᐅᔭᑦ ᐃᓯᖅᑐᑦ 

ᑖᒃᑯᐊ ᐊᑐᐊᒐᑦ ᐊᖏᖅᑕᐅᓯᒪᓕᖅᑎᓪᓗᒋᑦ ᑲᑐᔾᔨᖃᑎᒌᒃᑯᑦ ᑲᑎᒪᔨᖏᓐᓄᑦ ᐃᑲᔫᑕᐅᖃᑦᑕᓂᐊᖅᑐᑦ ᕿᒪᒃᑲᑯᓄᑦ ᑮᓇᐅᔭᓄᑦ 

ᒪᓕᑦᑐᒋᑦ ᐃᓛᒃᑯᑦ 4.   

 

3.2. “ᓯᕗᓪᓕᕐᐹᒥ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐃᑲᔫᑕᐅᔪᑦ” ᐊᒥᓲᓂᓖᑦ $2,000,000 ᐊᑭᓕᐅᑕᐅᔪᔅᓴᐅᕗᑦ ᐃᑲᔫᓯᐊᔅᓴᓄᑦ 

ᑮᓇᐅᔭᓄᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓃᙶᕐᓗᑎᒃ ᐊᖏᕈᑕᐅᑎᓪᓗᒋᑦ ᑖᒃᑯᐊ ᐊᑐᐊᒐᑦ. ᐱᔾᔪᑎᖓ “ᓯᕗᓪᓕᕐᐹᒥ 

ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐃᑲᔫᑏᑦ” ᐋᖅᑮᒍᒪᓪᓗᑎᒃ “ᐃᑲᔫᓯᐊᔅᓴᓂᑦ ᑮᓇᐅᔭᓂᑦ”. ᑐᑭᓯᓇᕐᓂᕐᓴᐅᓂᐊᕐᖓᑦ, 

ᐊᖏᖅᑕᐅᓚᐅᖅᑎᓪᓗᒋᑦ ᑖᒃᑯᐊ ᐊᑐᐊᒐᑦ ᑲᑐᔾᔨᖃᑎᒌᒃᑯᑦ ᑲᑎᒪᔨᖏᓐᓄᑦ, ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐃᓕᓯᖃᑦᑕᓂᐊᖅᑐᑦ 

ᒪᓕᓪᓗᑎᒃ ᐃᓛᒃᑯᑦ 5ᒥ.   

4. ᐊᕐᕌᒍᑕᒫᑦ ᑮᓇᐅᔭᑦ ᐃᓯᖃᑦᑕᖅᑐᑦ 

4.1 ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ ᑐᕌᖓᔪᑦ ᕿᒪᒃᑲᑯᓄᑦ ᑮᓇᐅᔭᓄᑦ ᐱᓚᐅᖅᑎᓪᓗᒋᑦ ᑲᑐᔾᔨᖃᑎᒌᖏᑦ ᑖᒃᑯᓂᖓ 

ᐃᑲᔫᑎᖃᖃᑦᑕᓂᐊᖅᑐᑦ:   

 

ᐃ) ᐃᓘᓐᓇᑎᒃ ᓂᖏᖅᑕᕈᑏᑦ ᐊᑭᓕᐅᑕᐅᔪᑦ ᑲᑐᔾᔨᖃᑎᒌᒃᑯᓐᓄᑦ ᒪᓕᑦᑐᒋᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᖏᖃᑎᒌᒍᑏᑦ 

ᑕᕝᕙᓂ ᑮᓇᐅᔭᐃᑦ ᑭᓪᓕᖃᖅᑎᑕᐅᒐᑎᒃ ᖃᓄᖅ ᐊᑐᖅᑕᐅᖃᑦᑕᓂᐊᕐᒪᖔᑕ ᐊᒻᒪᓗ ᐱᔾᔪᑎᖃᖃᑦᑕᓂᐊᕐᒪᖔᑕ;    

ᐱ) ᐃᓘᓐᓇᑎᒃ ᐊᑭᖏᑦ, ᐊᓯᖏᑦ ᑮᓇᐅᔭᑦ ᐃᓯᖅᑐᑦ, ᐊᒻᒪᓗ ᓂᖏᖅᑕᕈᑏᑦ ᐊᑭᓕᐅᑕᐅᔪᑦ ᑲᑐᔾᔨᖃᑎᒌᒃᑯᓐᓄᑦ ᓄᓇᕗᑦ 

ᑐᙵᕕᒃᑯᑦ ᑎᒥᖓᓐᓂ ᐃᓚᒋᔭᐅᓪᓗᑎᒃ ᓄᓇᕗᑦ ᑐᙵᕕᒃᑯᑦ ᑎᒥᖓᑦᑕ ᑮᓇᐅᔭᓕᐊᓄᑦ ᓂᖏᖅᑕᓂᕐᒧᑦ ᐊᑐᐊᒐᕐᒧᑦ; 

ᑎ) ᐃᓘᓐᓇᑎᒃ ᑮᓇᐅᔭᓕᐊᑦ ᑐᐊᐸᑦᑕᓂᕐᒧᑦ/ᓯᐅᕋᑦᑕᓂᕐᒧᑦ ᐊᖏᖃᑎᒌᒍᑏᑦ; 

ᑭ) ᐃᓘᓐᓇᑎᒃ ᑮᓇᐅᔭᓕᐊᑦ ᐃᒥᕐᒧᑦ ᐊᑭᓕᕐᓱᐃᖃᑦᑕᓂᕐᒧᑦ ᐊᖏᖃᑎᒌᒍᑦ; 

ᒋ) ᐃᓘᓐᓇᑎᒃ ᐊᕐᕌᒍᑕᒫᑦ ᐊᑭᒋᕙᑦᑕᖏᑦ, ᐊᓯᖏᑦ ᑮᓇᐅᔭᑦ ᐃᓯᕐᐸᑦᑐᑦ, ᐅᑎᕐᕕᐅᔾᔪᑕᐅᕙᑦᑐᑦ ᐊᒻᒪᓗ 

ᓂᖏᖅᑕᕈᑕᐅᕙᑦᑐᑦ ᐊᑭᓕᐅᑕᐅᕙᑦᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᕿᑭᖅᑖᓗᒃ ᑯᐊᐳᕇᓴᒃᑯᓐᓂ 

ᐅᕝᕙᓘᓐᓃᑦ ᓄᓇᓯ ᑯᐊᐳᕇᓴᒃᑯᓐᓂ.   

ᒥ) ᐊᒥᐊᒃᑯᑦ ᑮᓇᐅᔭᑦ ᐃᓯᖅᑐᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ ᒪᓕᑦᑐᒍ ᐃᓛᒃᑯᑦ 8.4;  

ᓂ) ᑮᓇᐅᔾᔭᐸᓪᓕᐊᓂᖏᑦ (ᐊᒻᒪᓗ ᐊᓯᐅᔨᕙᓪᓕᐊᓂᖏᑦ) ᕿᒪᒃᑲᑯᓂᒃ ᑮᓇᐅᔭᓂᑦ ᐱᕈᕐᐸᓪᓕᐊᑎᑕᐅᔪᓂᑦ; ᐊᒻᒪᓗ,   

ᓯ) ᐊᓯᒃᑲᓐᓂᖏᑦ ᑮᓇᐅᔭᐃᑦ, ᐃᓕᔭᐅᔪᑦ, ᓇᒻᒥᓂᖁᑏᑦ ᐊᒻᒪᓗ ᐊᓯᖏᑦ ᐱᖁᑏᑦ ᐱᔭᐅᓚᐅᖃᑦᑕᓂᐊᖅᑐᑦ 

ᐃᓱᒪᒋᔭᐅᒋᐊᖃᑦᑕᓂᐊᖅᑐᑦ ᐊᒻᒪᓗ ᓈᒻᒪᒋᔭᐅᖃᑦᑕᕐᓗᑎᒃ ᑐᑭᑖᕈᑕᐅᓯᒪᓂᖏᑦ ᒪᓕᓪᓗᒋᑦ ᓯᕗᓕᖅᑎᓄᑦ ᑲᑎᒪᔨᓂᑦ 

ᐃᓕᔭᐅᓂᐊᕐᒪᖔᑕ ᕿᒪᒃᑲᑯᓄᑦ ᑮᓇᐅᔭᓄᑦ.   

 

4.2 ᐃᓘᓐᓇᑎᒃ ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ ᒪᑯᐊ ᑮᓇᐅᔭᑦ, ᐋᔩᕋᕈᑕᐅᔪᓐᓇᖅᑐᑦ ᐃᓕᔭᐅᓯᒪᔪᑦ, ᐱᔪᓐᓇᐅᑏᑦ ᐅᕝᕙᓘᓐᓃᑦ 

ᑕᐃᒪᐃᑦᑐᒐᓚᐃᑦ ᐱᖁᑏᑦ ᐴᖅᑕᐅᖃᑦᑕᓂᐊᖅᑐᑦ ᐊᕐᕌᒎᑉ ᑐᖔᓂᐅᙱᑦᑐᖅ ᐃᓛᒃᑰᖓᔪᒥ ᑮᓇᐅᔭᒃᑯᕕᒻᒧᑦ ᐅᕝᕙᓘᓐᓃᑦ 

ᐊᓯᐊᓄᑦ ᐱᕈᕐᐸᓪᓕᐊᑎᑦᑎᕕᐅᔪᒧᑦ ᑮᓇᐅᔭᒃᑯᕕᒻᒧᑦ ᑖᒃᑯᓄᖓᑐᐊᖅ ᑐᕌᖓᓗᑎᒃ ᐊᑐᖅᑕᐅᒍᒫᕐᓂᐊᕐᓗᑎᒃ ᕿᒪᒃᑲᑯᓄᑦ 

ᑮᓇᐅᔭᓄᑦ ᒪᓕᑦᑐᒋᑦ ᑖᒃᑯᐊ ᐊᑐᐊᒐᑦ, ᐊᒻᒪᓗ ᐴᖅᑕᐅᔭᕆᐊᖃᙱᑦᑐᑦ, ᐃᑲᔫᑕᐅᔭᕆᐊᖃᙱᑦᑐᑦ, ᓅᑕᐅᔭᕆᐊᖃᙱᑦᑐᑦ, 

ᐅᕝᕙᓘᓐᓃᑦ ᐊᓯᐊᒍᑦ ᐊᑐᖅᑕᐅᔭᕆᐊᖃᙱᑦᑐᑦ ᖃᓄᑐᐃᓐᓇᑦᑎᐊᖅ ᒪᓕᙱᑦᑐᒥᒃ ᑭᓪᓕᖏᓐᓄᑦ ᒪᓕᒐᔅᓴᖏᓐᓄᓪᓗ ᑖᒃᑯᐊ 

ᐊᑐᐊᒐᑦ.   

 

4.3 ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᐃᓯᖅᑐᑦ ᑐᕌᖓᔪᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᐱᔭᐅᓚᐅᖅᑎᓪᓗᒋᑦ 

ᑲᑐᔾᔨᖃᑎᒌᒃᑯᓐᓂ ᑖᒃᑯᓂᖓ ᐃᑲᔫᑎᖃᖅᑐᔅᓴᐅᕗᑦ:   

a) ᐃᓘᓐᓇᑎᒃ ᑮᓇᐅᔭᓕᐊᑦ ᓄᓇᒥᒃ ᐊᑐᕐᓂᕐᒧᑦ ᓚᐃᓴᓄᓪᓗ. 

 

4.4 ᐃᓘᓐᓇᑎᒃ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ ᐃᓯᖅᑐᑦ ᐴᖅᑕᐅᖃᑦᑕᑐᔅᓴᐅᕗᑦ ᐊᕐᕌᒍᑕᒫᑦ ᑐᖔᓂᐅᙱᑦᑐᖅ ᐃᓛᒃᑰᖓᔪᒥ 

ᑮᓇᐅᔭᒃᑯᕕᒻᒧᑦ ᐅᕝᕙᓘᓐᓃᑦ ᐊᓯᐊᓄᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᑮᓇᐅᔭᒃᕕᕕᒻᒧᑦ ᑖᒃᑯᓄᖓᑐᐊᖅ ᑐᕌᖓᓗᑎᒃ 

ᐊᑐᖅᑕᐅᒍᒫᕐᓂᐊᕐᓗᑎᒃ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᒪᓕᓪᓗᒋᑦ ᑖᒃᑯᐊ ᐊᑐᐊᒐᑦ, ᐊᒻᒪᓗ ᐊᒻᒪᓗ ᐴᖅᑕᐅᔭᕆᐊᖃᙱᑦᑐᑦ, 

ᐃᑲᔫᑕᐅᔭᕆᐊᖃᙱᑦᑐᑦ, ᓅᑕᐅᔭᕆᐊᖃᙱᑦᑐᑦ, ᐅᕝᕙᓘᓐᓃᑦ ᐊᓯᐊᒍᑦ ᐊᑐᖅᑕᐅᔭᕆᐊᖃᙱᑦᑐᑦ ᖃᓄᑐᐃᓐᓇᑦᑎᐊᖅ 

ᒪᓕᙱᑦᑐᒥᒃ ᑭᓪᓕᖏᓐᓄᑦ ᒪᓕᒐᔅᓴᖏᓐᓄᓪᓗ ᑖᒃᑯᐊ ᐊᑐᐊᒐᑦ.   

 

4.5 ᑐᑭᓯᓇᕐᓂᕐᓴᐅᓂᐊᕐᖓᑦ, ᐋᖅᑭᓯᒪᓂᖏᑦ 1 ᐱᖃᓯᐅᑎᓯᒪᔪᑦ ᑕᕝᕗᖓ ᓇᓗᓇᐃᕐᓯᓯᒪᔪᑦ ᐊᕐᕌᒍᑕᒫᑦ ᑮᓇᐅᔭᑦ ᐃᓯᕐᐸᑦᑐᑦ 

ᓇᑭᙶᖃᑦᑕᕐᒪᖔᑕ ᒪᓕᑦᑐᒋᑦ ᐋᖅᑭᓯᒪᓂᖏᑦ ᑎᑎᕋᖅᑕᐅᓯᒪᔪᑦ ᖁᓛᓂ. ᐋᖅᑭᓯᒪᓂᖏᑦ 1ᒥ ᓄᑖᕈᖅᑎᑕᐅᖃᑦᑕᑐᔅᓴᐅᕗᑦ 

ᐃᑲᔫᑎᖃᖃᑦᑕᓂᐊᕐᖓᑕ ᑐᑭᓕᐅᖅᑕᐅᓯᒪᓂᖏᓐᓂᒃ, ᑲᔪᓯᑎᑕᐅᕙᓪᓕᐊᓂᖏᓐᓂᒃ ᐊᒻᒪᓗ ᐊᐅᓚᑕᐅᖃᑦᑕᕐᓂᖏᓐᓂᒃ ᑖᒃᑯᐊ 

ᐊᑐᐊᒐᑦ.    

5. ᐃᑲᔫᓯᐊᔅᓴᑦ ᑮᓇᐅᔭᑦ 

5.1 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᑲᔫᓯᐊᔅᓴᓂᑦ ᑮᓇᐅᔭᓂᑦ ᐋᖅᑮᑎᑦᑎᔪᔅᓴᐅᕗᑦ ᐱᔪᓐᓇᓂᐊᕐᖓᑕ ᓯᕗᓪᓕᕐᒥ 

ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐃᑲᔫᑎᓂᑦ ᐊᒻᒪᓗ ᐱᖃᑦᑕᓂᐊᕐᖓᑕ ᐃᑲᔫᓯᐊᔅᓴᓄᑦ ᑮᓇᐅᔭᓂᑦ ᐃᓯᖅᑐᓂᑦ, 

ᐃᓕᔭᐅᖃᑦᑕᓂᐊᖅᑐᑎᒃ ᑲᑐᔾᔨᖃᑎᒌᒃᑯᑦ ᐃᑲᔫᑎᒋᕙᑦᑕᖏᓐᓄᑦ ᒪᓕᑦᑐᒋᑦ ᐃᓛᒃᑯᑦ 9.  

 

5.2 ᐃᑲᔫᓯᐊᔅᓴᓄᑦ ᑮᓇᐅᔭᑦ ᐃᓯᖅᑐᑦ ᒪᑯᓂᖓ ᐃᓚᖃᖃᑦᑕᓂᐊᖅᑐᖅ ᐊᕐᕌᒍᑕᒫᑦ ᐅᑎᕐᕕᐅᔾᔪᑎᒋᕙᑦᑕᖏᓐᓂᒃ 

ᐱᕈᕐᐸᓪᓕᐊᑎᑕᖏᓐᓂᒃ ᕿᒪᒃᑲᑯᓂᑦ ᑮᓇᐅᔭᓂᑦ ᐃᑲᔫᓯᐊᔅᓴᓄᑦ ᑮᓇᐅᔭᐃᑦ ᑭᓪᓕᖓᓄᑦ. ᐃᑲᔫᓯᐊᔅᓴᑦ ᑮᓇᐅᔭᐃᑦ 

ᑭᓪᓕᖏᖏᓐᓄᑦ ᑎᑭᐅᑎᓐᓂᖏᑉᐸᑕ, ᑮᓇᐅᔭᒃᑲᓐᓃᑦ ᕿᒪᒃᑲᑯᓂᑦ ᑮᓇᐅᔭᓂᑦ ᐃᓯᕐᐸᑦᑐᓂᑦ ᐃᓚᓕᐅᔾᔭᐅᒍᓐᓇᖅᑐᑦ 

ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑎᑭᐅᒪᓗᑎᒃ ᐃᑲᔫᓯᐊᔅᓴᓄᑦ ᑮᓇᐅᔭᐃᑦ ᑭᓪᓕᖓᓄᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, ᐃᑲᔫᓯᐊᔅᓴᓄᑦ 

ᑮᓇᐅᔭᑦ ᐊᒥᓲᓂᕐᓴᐅᒋᐊᖃᓚᐅᕐᓯᒪᔾᔮᖏᑦᑐᑦ ᐃᑲᔫᓯᐊᔅᓴᓄᑦ ᑮᓇᐅᔭᐃᑦ ᑭᓪᓕᖓᓄᑦ. ᖃᖓᓕᒫᑦᑎᐊᖅ ᕿᒪᒃᑲᑯᓂᑦ ᑮᓇᐅᔭᑦ 

ᐃᓕᔭᐅᓚᐅᕐᓯᒪᔾᔮᖏᑦᑐᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ.    

 

5.3 ᐃᑲᔫᓯᐊᔅᓴᓄᑦ ᑮᓇᐅᔭᑦ ᐃᓯᖅᑐᑦ ᑭᓪᓕᖃᖃᑦᑕᓂᐊᖅᑐᑦ ᑐᖔᓂ ᑎᓴᒪᑦ (4%) ᐳᓴᓐᑎᖏᑕ ᐊᒥᓲᓂᖏᑕ ᕿᒪᒃᑲᑯᓂᑦ 

ᑮᓇᐅᔭᑦ ᐊᕐᕌᒍᑕᒫᑦ, ᐅᕝᕙᓘᓐᓃᑦ, ᐊᒥᓲᓂᖓᓄᑦ ᑎᑭᐅᒪᓗᑎᒃ ᐃᑲᔫᓯᐊᔅᓴᓄᑦ ᑮᓇᐅᔭᑦ ᑭᓪᓕᖓᑕ.   

 

5.4 ᐊᒥᓲᓂᕐᐹᕆᔪᓐᓇᖅᑕᖏᓐᓄᑦ ᑮᓇᐅᔭᑦ ᐃᓕᔭᐅᔪᓐᓇᖅᑐᑦ ᑲᑐᔾᔨᖃᑎᒌᒃᑯᑦ ᐃᑲᔫᑎᒋᕙᑦᑕᖏᓐᓄᑦ ᐊᕐᕌᒍᑕᒫᑦ 

ᐃᑲᔫᓯᐊᔅᓴᓂᑦ ᑮᓇᐅᔭᓂᑦ ᐃᑲᔫᓯᐊᔅᓴᓄᑦ ᑮᓇᐅᔭᑦ ᑐᕌᒐᖓᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, ᐋᖅᑭᓯᒪᓂᖏᑦ 2 ᑎᑎᕋᕐᓯᒪᔪᑦ 

ᐃᑲᔫᓯᐊᔅᓴᑦ ᑮᓇᐅᔭᑦ ᐋᖅᑭᓯᒪᓂᖏᑕ ᒥᔅᓵᓄᑦ ᓇᓐᓂᑎᖏᓐᓂ ᐃᑲᔫᑎᖃᖃᑦᑕᓂᐊᕐᖓᑕ ᑐᑭᓯᓇᓱᓐᓂᕐᒥᒃ ᐊᕐᕌᒍᑕᒫᑦ 

ᐃᑲᔫᓯᐊᔅᓴᑦ ᑮᓇᐅᔭᑦ ᑐᕌᒐᕆᖃᑦᑕᓂᐊᖅᑕᖏᓐᓂᒃ.    

 

5.5 ᐃᓘᓐᓇᖏᑦ ᐃᑲᔫᓯᐊᔅᓴᓄᑦ ᑮᓇᐅᔭᑦ ᑐᕌᒐᑦ ᐊᑐᖅᑕᐅᓂᙱᑉᐸᑕ ᐊᕐᕌᒍᒥ ᐊᑐᖅᑕᖓᓐᓂ, ᐊᑐᖅᑕᐅᓂᙱᑦᑐᑦ ᑮᓇᐅᔭᑦ 

ᐊᑐᐃᓐᓇᐅᑎᑕᐅᒍᓐᓇᕋᔭᖅᑐᑦ ᐊᕐᕌᒍᒋᓂᐊᖅᑕᖓᓐᓂ ᑮᓇᐅᔭᓕᕆᓂᕐᒧᑦ ᐃᖏᕐᕋᕕᒋᓂᐊᖅᑕᖓᓐᓂ. ᑮᓇᐅᔭᐃᑦ ᑲᔪᓯᑎᑕᐅᔪᑦ 

ᐊᕐᕌᓂᓴᕐᓂᑦ ᐊᕐᕌᒍᒋᓕᖅᑕᖓᓐᓄᑦ ᐃᓚᓕᐅᑎᓯᒪᖃᑦᑕᓂᐊᖅᑐᑦ ᑮᓇᐅᔭᓄᑦ ᐃᓕᔭᐅᓯᒪᔪᑦ ᒪᓕᑦᑐᒋᑦ ᐃᑲᔫᓯᐊᔅᓴᓄᑦ ᑮᓇᐅᔭᑦ 

ᑐᕌᒐᖏᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, ᑮᓇᐅᔭᑦ ᐊᑐᖅᑕᐅᓂᙱᑦᑐᑦ ᐃᓚᓕᐅᔾᔭᐅᓯᒪᒍᓐᓇᕐᖓᑕ ᐃᑲᔫᓯᐊᔅᓴᓄᑦ ᑮᓇᐅᔭᐃᑦ 

ᑭᓪᓕᖏᓐᓄᑦ.    

 

5.6 ᐃᑲᔫᓯᐊᔅᓴᑦ ᑮᓇᐅᔭᑦ ᐊᐅᓚᑕᐅᔭᕆᐊᓖᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐊᑐᐊᒐᕐᓄᑦ.  

 

5.7 ᓇᓗᓇᙱᓂᕐᓴᐅᓂᐊᕐᖓᑦ ᐋᖅᑭᓯᒪᓂᖏᑦ 2ᒥ ᑎᑎᕋᕐᓯᒪᔪᑦ ᐃᑲᔫᓯᐊᔅᓴᑦ ᑮᓇᐅᔭᑦ ᖃᓄᐃᓕᖓᒻᒪᖔᑕ ᓇᓐᓂᑎᖏᑦ.   

6. ᕿᒪᒃᑲᑯᑦ ᑮᓇᐅᔭᑦ 

6.1 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᕿᒪᒃᑲᑯᓂᑦ ᑮᓇᐅᔭᓂᑦ ᐋᖅᑭᑦᑕᐅᑎᑦᑎᓂᐊᖅᑐᖅ ᐱᔪᓐᓇᓂᐊᕐᖓᑕ ᓯᕗᓪᓕᕐᒥ 

ᕿᒪᒃᑲᑯᓄᑦ ᑮᓇᐅᔭᓄᑦ ᐃᑲᔫᑎᓂᑦ ᐊᒻᒪᓗ ᕿᒪᒃᑲᑯᓂᑦ ᑮᓇᐅᔭᓂᑦ ᐃᓯᖅᑐᓂᑦ.   

6.2 ᒪᓕᑦᑐᒍ ᑖᓐᓇ ᐊᑐᐊᒐᖅ, ᕿᒪᒃᑲᑯᑦ ᑮᓇᐅᔭᑦ ᐊᐅᓚᑕᐅᖃᑦᑕᓂᐊᖅᑐᑦ ᑲᒪᒋᔭᐅᖃᑦᑕᕐᓗᑎᓪᓗ ᐅᑕᒫᑦ ᕿᒪᒃᑲᑯᓄᑦ 

ᑮᓇᐅᔭᓄᑦ ᐊᐅᓚᑦᑎᔾᔪᑎᓄᑦ ᑎᑎᕋᕐᓯᒪᔪᓄᑦ.   

7. ᐃᓘᓐᓇᖏᓐᓅᖓᔪᑦ ᑮᓇᐅᔭᑦ 

7.1 ᐃᓘᓐᓇᖏᓐᓅᖓᔪᑦ ᑮᓇᐅᔭᑦ ᑮᓇᐅᔭᒃᑯᕕᓪᓗᐊᑕᖓᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐊᐅᓚᓂᕐᓄᑦ 

ᐊᑐᖃᑦᑕᕆᐊᓕᖏᓐᓄᑦ. ᐃᓘᓐᓇᖏᓐᓅᖓᔪᑦ ᑮᓇᐅᔭᑦ ᑮᓇᐅᔭᓂᑦ ᐊᑐᖅᑐᔅᓴᓕᕆᔾᔪᑕᐅᖃᑦᑕᓂᐊᖅᑐᑦ 

ᐱᖃᓯᐅᔾᔨᓯᒪᔭᕆᐊᖃᕋᑎᒃ ᑖᒃᑯᐊ ᐅᑯᓂᖓ:  

 

ᐃ) ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ, ᐅᕝᕙᓘᓐᓃᑦ 

ᐱ) ᐃᑲᔫᓯᐊᔅᓴᓄᑦ ᑮᓇᐅᔭᑦ ᐃᓯᖅᑐᑦ. 

 

7.2 ᐃᓘᓐᓇᖏᓐᓅᖓᔪᑦ ᑮᓇᐅᔭᑦ ᑮᓇᐅᔭᓂᑦ ᐊᑐᖅᑐᔅᓴᓕᕆᑎᓪᓗᒋᑦ ᐱᔮᖅᑯᒻᒥᑦ ᓄᐊᑉᐸᓪᓕᐊᑎᑦᑎᒍᑕᐅᔭᕆᐊᖃᙱᑦᑐᑦ 

ᐊᕐᕌᒍᑕᒫᑦ ᐊᑭᓕᔅᓴᖅᑖᖑᕙᑦᑐᓂᑦ ᐊᑐᖅᑎᑦᑎᒋᐊᒃᑲᓐᓂᕈᑕᐅᒐᓱᓪᓗᑎᒃ ᐅᕝᕙᓘᓐᓃᑦ ᑐᙵᕕᖃᖅᑎᑕᐅᒐᓱᓪᓗᑎᒃ 

ᐲᕐᓯᖃᑦᑕᕈᓐᓇᓂᕐᒧᑦ ᐱᕙᓪᓕᐊᔪᓕᕆᓂᕐᒨᖓᔪᓂᑦ ᑮᓇᐅᔭᓂᑦ ᐅᕝᕙᓘᓐᓃᑦ ᐃᓪᓗᐊᓄᖔᖅ.   

 

7.3 ᐃᓘᓐᓇᖏᓐᓅᖓᔪᑦ ᑮᓇᐅᔭᑦ ᐲᕐᓯᖃᑦᑕᕈᓐᓇᖅᑐᑦ ᑮᓇᐅᔭᓂᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ 

ᓈᒻᒪᔅᓯᑎᑦᑎᒍᑕᐅᖃᑦᑕᕐᓗᑎᒃ ᐊᕐᕌᒍᑕᒫᑦ ᐊᑭᓕᔅᓴᖅᑖᖏᓐᓄᑦ ᑭᓯᐊᓂ ᒪᓕᓪᓚᑦᑖᕐᓗᑎᒃ ᑭᓪᓕᖏᓐᓂᒃ ᒪᓕᒐᔅᓴᖏᓐᓂᓪᓗ 

ᑕᕝᕙᓂ ᐊᑐᐊᒐᕐᓃᑦᑐᓂᑦ.   

 

7.4 ᐃᓘᓐᓇᖏᓐᓅᖓᔪᑦ ᑮᓇᐅᔭᑦ ᐲᕐᓯᖃᑦᑕᕆᐊᖃᙱᑦᑐᑦ ᑮᓇᐅᔭᓂᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ 

ᓈᒻᒪᔅᓯᑎᑦᑎᒍᑕᐅᒐᓱᓪᓗᑎᒃ ᐊᕐᕌᒍᑕᒫᑦ ᐊᑭᓕᔅᓴᖅᑖᕆᖃᑦᑕᖅᑕᖏᓐᓄᑦ ᐱᖓᓱᓂᑦ (3) ᑐᖏᓕᕇᓂᑦ ᑮᓇᐅᔭᓕᕆᓂᕐᒧᑦ 

ᐊᕐᕌᒍᓂᑦ.  

8. ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ 

8.1 ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ ᑮᓇᐅᔭᓂᑦ ᐊᑐᖅᑐᔅᓴᓕᕆᒍᑕᐅᖃᑦᑕᓂᐊᖅᑐᑦ, ᐱᖃᓯᐅᔾᔨᓯᒪᔭᕆᐊᖃᕋᑎᒃ ᑖᒃᑯᓂᖓ 

ᓇᓕᑐᐃᓐᓇᖏᓐᓂᒃ:   

 

ᐃ) ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ, ᐅᕝᕙᓘᓐᓃᑦ 

ᐱ) ᐃᑲᔫᓯᐊᔅᓴᓄᑦ ᑮᓇᐅᔭᑦ ᐃᓯᖅᑐᑦ. 

 

8.2 ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ ᐃᓕᓯᕕᐅᖃᑦᑕᓂᐊᖅᑐᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᐃᓯᖅᑐᓂᒃ ᑮᓇᐅᔭᓂᑦ. 

 

8.3 ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ ᑐᕌᒐᖃᕐᓂᐊᖅᑐᑦ ᐋᖅᑭᐅᒪᑎᑦᑎᓂᕐᒥᒃ ᑮᓇᐅᔭᑐᐃᓐᓇᕈᖅᑎᑕᔅᓴᓂᑦ ᑮᓇᐅᔭᓂᑦ 

ᑕᐃᒪᓐᓇᓪᓗᐊᓂᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᖓᓐᓂᒃ ᐱᔾᔪᑎᖃᕐᓗᑎᒃ ᓈᒻᒪᔅᓯᒍᑕᐅᒐᔭᖅᑐᓂᑦ 

ᐃᓘᓐᓇᖏᓐᓅᖓᔪᓂᑦ ᑮᓇᐅᔭᓂᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ ᑲᑐᔾᔨᖃᑎᒌᑦ ᓴᓂᕐᕙᕐᓯᒪᔭᖏᓐᓂᒃ 

ᑲᒪᒋᐊᕈᑕᐅᖃᑦᑕᓂᐊᖅᑐᓂᑦ ᓂᕆᐅᓇᙱᑦᑐᓂᑦ ᑲᑐᔾᔨᖃᑎᒌᒃᑯᑦ ᐊᑭᓕᔅᓴᖅᑖᖏᓐᓄᑦ.  

 

8.4 “ᐊᒥᐊᒃᑯᑦ ᑮᓇᐅᔭᓂᑦ ᐃᓯᖅᑐᒥᓂᕐᓂᑦ” ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ ᐊᒥᓲᓂᖏᑦ ᑮᓇᐅᔭᐃᑦ ᐃᓱᐊᓂ 

ᑮᓇᐅᔭᓕᕆᓂᕐᒧᑦ ᐊᕐᕌᒍᖓᑕ ᐅᖓᑖᓃᑦᑐᓂᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᐃᑦ. ᐊᒥᐊᒃᑯᑦ ᑮᓇᐅᔭᓂᑦ 

ᐃᓯᖅᑐᒥᓂᕐᓂᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ ᓅᑕᐅᖃᑦᑕᕆᐊᓖᑦ ᕿᒪᒃᑲᑯᓄᑦ ᑮᓇᐅᔭᓄᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, 

ᐴᕐᓯᖃᑦᑕᔾᔮᖏᑦᑐᑦ ᕿᒪᒃᑲᑯᓄᑦ ᑮᓇᐅᔭᓄᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ ᐊᒥᓲᓂᖏᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ 

ᖃᑦᑏᓐᓇᐅᓂᕐᓴᐅᑉᐸᑕ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᐃᑦ.  

 

8.5 ᑐᑭᓯᓇᕐᓂᕐᓴᐅᓂᐊᕐᖓᑦ ᓈᓴᐃᑎᓪᓗᒋᑦ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᖏᓐᓂ, ᐊᒥᓲᓂᖓ ᐱᕙᓪᓕᐊᔪᓕᕆᓂᕐᒧᑦ 

ᑮᓇᐅᔭᑦ ᐃᓚᓕᐅᔾᔨᓯᒪᔾᔮᖏᑦᑐᖅ ᑎᒥᖁᑎᖏᓐᓂᒃ ᐊᒻᒪᓗ ᑐᑭᑖᕈᑕᐅᓯᒪᓪᓚᕆᑦᑐᓂᑦ ᐱᕈᕐᐸᓪᓕᐊᑎᑕᐅᔪᓂᑦ.  

9. ᑐᓂᓯᐅᖅᑲᐃᓂᖅ 

9.1 ᐃᓛᒃᑯᑦ 7ᒥ, ᐃᓕᔭᐅᔪᑦ ᐊᒻᒪᓗ ᐊᑭᓕᕐᓱᐃᔾᔪᑕᐅᔪᑦ ᐃᓘᓐᓇᖏᓐᓅᖓᔪᓂᑦ ᑮᓇᐅᔭᓂᑦ ᑐᓂᐅᖅᑲᖅᑕᐅᖃᑦᑕᓂᐊᖅᑐᑦ 

ᒪᓕᓪᓗᒋᑦ ᐃᓘᓐᓇᖏᓐᓅᖓᔪᑦ ᑮᓇᐅᔭᓂᑦ ᐊᑐᖅᑐᔅᓴᓕᕆᒍᑕᐅᓯᒪᔪᑦ. 

 

9.2 ᐃᓕᔭᑦ ᐊᒻᒪᓗ ᐊᑭᓕᕐᓱᐃᔾᔪᑕᐅᔪᑦ ᐃᑲᔫᓯᐊᔅᓴᓂᑦ ᑮᓇᐅᔭᓂᑦ ᑐᓂᐅᖅᑲᖅᑕᐅᖃᑦᑕᓂᐊᖅᑐᑦ ᒪᓕᓪᓗᑎᒃ ᒪᓕᒐᔅᓴᖏᓐᓂᒃ, 

ᑭᓪᓕᖏᓐᓂᒃ ᐊᒻᒪᓗ ᖃᐅᔨᓴᕐᓂᕐᒥᒃ ᐋᖅᑭᓯᒪᓂᖏᓐᓂᒃ ᑎᑎᕋᖅᑕᐅᓯᒪᔪᓂᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᐊᑐᐊᒐᕐᓂᑦ.   

 

9.3 ᑭᓯᐊᓂ ᑕᐃᒪ ᐊᔾᔨᒋᔭᐅᙱᑦᑐᒥᒃ ᐊᑐᖅᑎᓪᓗᒋᑦ ᐊᒻᒪᓗ ᑕᐃᒫᒃ ᐊᖏᖅᑕᐅᓯᒪᑎᓪᓗᒋᑦ ᐱᒻᒪᕆᐊᓘᓪᓗᓂ 

ᐱᖁᔨᕗᖔᕈᑎᒃᑯᑦ ᑲᑐᔾᔨᖃᑎᒌᖏᑕ ᓂᕈᐊᕈᓐᓇᖅᑐᖁᑎᖏᓐᓂ ᐃᓚᒋᔭᐅᔪᓂᑦ ᑲᔪᓯᑎᑕᐅᓯᒪᓪᓗᓂ ᑲᑎᒪᕕᔾᔪᐊᓂᖓᓐᓂ 

ᐃᓘᓐᓇᑎᒃ ᑲᑐᔾᔨᖃᑎᒌᒃᑯᓐᓄᑦ ᐃᓚᒋᔭᐅᔪᖁᑎᖏᑦ ᑲᑎᒪᖁᔭᐅᓯᒪᔪᒥᓂᐅᑎᓪᓗᒋᑦ ᐱᔾᔪᑎᖃᓗᐊᖅᑐᑎᒃ 

ᐃᓱᒪᔅᓴᕐᓯᐅᕈᑎᖃᕐᓂᐊᕐᖓᑕ ᑐᔅᓯᕋᐅᑕᐅᓯᒪᔪᒥᒃ ᐱᖁᔨᕗᖔᕈᒻᒥᑦ, ᐃᓕᔭᐅᓯᒪᔪᓂᑦ ᐊᑭᓕᕐᓱᐃᔾᔪᑕᐅᓯᒪᔪᓂᓪᓗ 

ᑕᐃᒪᐃᒋᐊᖃᕋᔭᙱᑦᑐᑦ ᑲᑐᔾᔨᖃᑎᒌᒃᑯᑦ ᒐᕙᒪᒃᑯᓐᓄᑦ ᑲᒪᒋᔭᔅᓴᒫᓪᓗᐊᑕᐅᑎᓪᓗᒍ. ᑭᓪᓕᖏᑦ ᐅᕝᕙᓘᓐᓃᑦ ᒪᓕᒐᔅᓴᖏᑦ 

ᐱᖃᓯᐅᑎᓯᒪᔭᕆᐊᖃᕋᔭᖅᑐᑦ ᐊᖏᖅᑕᐅᓯᒪᔪᓄᑦ ᐃᓕᔭᐅᓯᒪᔪᓄᑦ ᐊᑭᓕᕐᓱᐃᔾᔪᑕᐅᓯᒪᔪᓄᓪᓗ ᑕᐃᒫᒃ 

ᖃᐅᔨᒪᑦᑎᐊᖃᑦᑕᓂᐊᕐᖓᑕ ᐃᓄᐃᑦ ᐃᑲᔫᓯᐊᖃᑦᑕᕋᓗᐊᕐᒪᖔᑕ ᐃᑲᔫᓯᐊᕈᑎᒋᔪᓐᓇᖅᑕᓕᒫᖏᓐᓂᒃ, ᐊᒻᒪᓗ ᑕᒪᒃᑯᐊ 

ᐃᓕᔭᐅᓯᒪᔪᑦ ᐊᑭᓕᕐᓱᐃᔾᔪᑕᐅᓯᒪᔪᓪᓗ ᐋᖅᑭᒋᐊᒃᑲᓐᓂᕈᑕᐅᖃᑦᑕᕐᓗᑎᒃ ᐊᔾᔨᑐᐃᓐᓇᕆᔭᐅᒍᒫᕐᓂᐊᖏᓪᓗᑎᒃ ᐅᕝᕙᓘᓐᓃᑦ 

ᑭᖑᕝᕕᐅᑎᒍᒫᕐᓂᐊᖏᓪᓗᑎᒃ ᒐᕙᒪᒃᑯᑦ ᐊᑭᓕᕐᓱᐃᔾᔪᑎᒋᕙᑦᑕᖏᓐᓄᑦ ᐅᕝᕙᓘᓐᓃᑦ ᐃᑲᔫᑎᒋᕙᑦᑕᖏᓐᓄᑦ.    

 

9.4 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓯᒪᑦᑎᒍᓐᓇᖅᑐᑦ ᐊᑭᖏᑕ ᐃᓚᖏᓐᓂᒃ, ᐊᓯᖏᓐᓂᒃ ᑮᓇᐅᔭᓂᑦ ᐃᓯᖅᑐᓂᑦ ᐊᒻᒪᓗ 

ᓂᖏᕈᑎᖏᓐᓂᒃ ᕿᒪᒃᑲᑯᓂᑦ ᑮᓇᐅᔭᓂᑦ ᑮᓇᐅᔭᓂᑦ ᐃᓯᖅᑐᒥᓂᕐᓂᑦ ᐅᕝᕙᓘᓐᓃᑦ ᐲᕐᓯᒍᓐᓇᖅᑐᑦ ᕿᒪᒃᑲᑯᓂᑦ ᑮᓇᐅᔭᓂᑦ 

ᑮᓇᐅᔭᖅᑖᖑᓯᒪᔪᓂᑦ ᐊᕐᕌᒍᑕᒫᑦ ᐊᐅᓚᕕᒋᕙᑦᑕᖏᓐᓂ ᐊᕐᕌᒍᒥ ᐱᒋᐊᕈᑕᐅᖃᑦᑕᓂᐊᕐᓗᑎᒃ ᐊᑭᖏᓐᓄᑦ ᑎᒍᒥᐊᕐᓂᕐᒧᑦ, 

ᑲᒪᒋᔭᖃᕐᓂᕐᒧᑦ ᐊᒻᒪᓗ ᐊᐅᓚᑦᑎᓂᕐᒧᑦ ᕿᒪᒃᑲᑯᓂᑦ ᑮᓇᐅᔭᓂᑦ. ᐊᒥᓲᓂᖏᑦ ᐱᓯᒪᔭᐅᓂᐊᖅᑐᑦ ᐅᕝᕙᓘᓐᓃᑦ ᐲᖅᑕᐅᓂᐊᖅᑐᑦ 

ᑭᓪᓕᖃᕋᔭᖅᑐᑦ ᐊᒥᓲᓂᕐᐹᖏᓐᓄᑦ ᑮᓇᐅᔭᐃᑦ ᐊᑐᖅᑕᐅᔭᕆᐊᓖᑦ ᐊᑭᓕᐅᑕᐅᓂᐊᕐᓗᑎᒃ ᐃᓘᓐᓇᖏᓐᓄᑦ ᐊᑭᖏᓐᓄᑦ 

ᓯᓚᑖᓃᑦᑐᓄᑦ ᑕᒻᒪᕐᓯᒪᔪᕐᓯᐅᖅᑎᓄᑦ, ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓄᑦ ᑲᑎᒪᔨᕋᓛᕐᓄᑦ, ᖃᑭᒪᒍᑎᓕᕆᔨᒧᑦ, ᐊᒻᒪᓗ 

ᐱᕈᕐᐸᓪᓕᐊᑎᑦᑎᓂᕐᒧᑦ ᐊᐅᓚᑦᑎᔨᒧᑦ.    

 

9.5 ᑐᑭᓯᓇᕐᓂᕐᓴᐅᓂᐊᕐᖓᑦ, ᑭᓯᐊᓂ ᑕᐃᒪ ᐊᓯᐊᒍᑦ ᓇᓗᓇᐃᕐᓯᒪᑉᐸᑦ ᑕᕝᕙᓂ ᐊᑐᐊᒐᕐᓂᑦ, ᐊᑭᖏᑦ ᐊᑭᓕᐅᑕᐅᓯᒪᔪᑦ 

ᑲᑐᔾᔨᖃᑎᒌ$ᑯᓐᓂ ᐊᐅᓚᓂᕆᕙᑦᑕᖏᓐᓄᑦ ᐲᖅᑕᐅᒍᓐᓇᕋᔭᙱᑦᑐᑦ ᕿᒪᒃᑲᑯᓂᑦ ᑮᓇᐅᔭᓂᑦ. ᑭᓯᐊᓂ ᐊᑭᖏᑦ 

ᐊᑭᓕᐅᑕᐅᓯᒪᔪᑦ ᐊᐅᓚᓂᖏᓐᓄᑦ ᑖᒃᑯᐊ ᐊᑐᐊᒐᑦ ᐲᖅᑕᐅᔪᓐᓇᖅᑐᑐᐊᑦ ᕿᒪᒃᑲᑯᓂᑦ ᑮᓇᐅᔭᓂᑦ.   

10. ᐊᐅᓚᑦᑎᓂᖅ 

10.1 ᑭᓯᐊᓂ ᑕᐃᒪ ᐊᓯᐊᓂ ᓇᓗᓇᐃᕐᓯᒪᑉᐸᑦ ᑖᒃᑯᓇᓂ ᐊᑐᐊᒐᕐᓂᑦ, ᓯᕗᓕᖅᑏᑦ ᑲᑎᒪᔨᓂᑦ ᑐᓂᓯᒐᔭᖅᑐᑦ ᑭᖑᓪᓕᕐᐹᒥ 

ᑐᑭᑖᕈᑕᐅᔪᓂᑦ ᐃᓘᓐᓇᖏᓐᓂᒃ ᐊᐅᓚᑦᑎᓂᕐᒧᑦ ᐊᐅᓚᓂᕐᓄᓪᓗ ᐱᔾᔪᑕᐅᔪᓂᑦ ᕿᒪᒃᑲᑯᓂᑦ ᑮᓇᐅᔭᓂᑦ ᒪᓕᓪᓗᑎᒃ ᕿᒪᒃᑲᑯᓄᑦ 

ᑮᓇᐅᔭᓄᑦ ᐊᐅᓚᓂᕐᓄᑦ ᑎᑎᖅᑲᓂᑦ. ᓯᕗᓕᖅᑏᑦ ᑲᑎᒪᔨᓂᑦ ᑐᑭᓯᑎᑦᑎᒋᐊᓛᖅᑐᑦ ᐱᔾᔪᑎᒋᓪᓗᒋᑦ ᑮᓇᐅᔭᓕᕆᓂᕐᒧᑦ 

ᐱᓕᕆᓂᕆᕙᑦᑕᖏᑦ ᕿᒪᒃᑲᑯᓂᑦ ᑮᓇᐅᔭᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ ᐊᕐᕌᒍᑕᒫᕐᓯᐅᒻᒥᑦ 

ᑲᑎᒪᕕᔾᔪᐊᓂᕐᒥ.   

 

10.2 ᒪᓕᓐᓂᖅ ᑎᑎᕋᕐᓯᒪᓂᖏᓐᓂᒃ ᑕᕝᕙᓂ ᐊᑐᐊᒐᕐᓂᑦ ᑲᒪᒋᔭᒐᐅᓂᐊᕐᖓᑦ ᓯᕗᓕᖅᑎᓄᑦ ᑲᑎᒪᔨᓂᑦ, 

ᑕᐃᒪᐃᓕᖓᒐᓗᐊᖅᑎᓪᓗᒍ ᖃᓄᑐᐃᓐᓇᖅ ᐱᔪᓐᓇᐅᑎᑖᖅᑎᑦᑎᖃᑦᑕᕈᓐᓇᖅᑐᑦ ᓯᕗᓕᖅᑎᒥᒃ ᐃᖅᑲᓇᐃᔭᖅᑎᓄᑦ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᓐᓂ. ᑐᑭᓯᓇᕐᓂᕐᓴᐅᓂᐊᕐᖓᑦ, ᖃᓄᑐᐃᓐᓇᖅ ᑲᒪᒋᔭᔅᓴᓂᑦᑎᑕᐅᑉᐸᑦ ᓯᕗᓕᖅᑎ ᐃᖅᑲᓇᐃᔭᖅᑎᓄᑦ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᒪᓕᑦᑐᒋᑦ ᑖᒃᑯᐊ ᐊᑐᐊᒐᑦ ᐅᕝᕙᓘᓐᓃᑦ ᐊᓯᐊᒍᑦ, ᓯᕗᓕᖅᑏᑦ ᑲᑎᒪᔨᓂᑦ ᖃᖓᓕᒫᒃᑯᑦ 

ᑲᒪᒋᔭᔅᓴᖃᖅᑎᓪᓗᐊᑕᐅᖏᓐᓇᓂᐊᖅᑐᑦ.  

 

10.3 ᕿᒪᒃᑲᑯᓂᑦ ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑎᑎᖅᑲᑦ ᓇᓗᓇᐃᕐᓯᒪᒋᐊᒃᑲᓂᕐᓂᐊᕐᒥᔪᑦ ᐃᖅᑲᓇᐃᔮᖏᓐᓂᒃ 

ᑲᒪᒋᖃᑦᑕᓂᐊᖅᑕᖏᓐᓂᓪᓗ ᓯᕗᓕᖅᑏᑦ ᑲᑎᒪᔨᓂᑦ ᐊᒻᒪᓗ ᓯᕗᓕᖅᑎᐅᑉ ᐃᖅᑲᓇᐃᔭᖅᑎᓄᑦ ᐱᔾᔪᑎᒋᓪᓗᒋᑦ ᐊᐅᓚᑦᑎᓂᕐᒧᑦ 

ᐊᐅᓚᓂᕐᓄᓪᓗ ᑲᒪᒋᔭᐅᕙᑦᑐᑦ, ᐊᒻᒪᓗ ᐊᖏᖅᑕᐅᔪᔅᓴᐅᕗᑦ ᓯᕗᓕᖅᑎᓄᑦ ᑲᑎᒪᔨᓂᑦ ᐊᑕᐅᓯᕐᒥᒃ (1) ᐊᕐᕌᒍᒥᑦ 

ᐅᖓᑖᓂᐅᙱᑦᑐᖅ ᐊᖏᖅᑕᐅᓚᐅᖅᑎᓪᓗᒋᑦ ᑖᒃᑯᐊ ᐊᑐᐊᒐᐃᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ. 

10.4 ᓯᕗᓕᖅᑎ ᐃᖅᑲᓇᐃᔭᖅᑎᓄᑦ ᑲᒪᒋᔭᖃᖃᑦᑕᓂᐊᖅᑐᖅ ᐅᕝᕙᓘᓐᓃᑦ  ᐊᐅᓚᑦᑎᖃᑦᑕᕐᓗᓂ 

ᐊᐅᓚᑕᐅᓂᕆᖃᑦᑕᓂᐊᖅᑕᖏᓐᓂᒃ ᖃᐅᑕᒫᑦ ᐊᐅᓚᓂᐅᔪᑦ ᕿᒪᒃᑲᑯᓂᑦ ᑮᓇᐅᔭᓂᑦ ᒪᓕᓪᓗᓂ ᑎᓕᓯᓯᒪᓂᖏᓐᓂᒃ ᓯᕗᓕᖅᑏᑦ 

ᑲᑎᒪᔨᓂᑦ.    

 

10.5 ᓯᕗᓕᖅᑏᑦ ᑲᑎᒪᔨᓂᑦ ᐊᒻᒪᓗ ᓯᕗᓕᖅᑎ ᐃᖅᑲᓇᐃᔭᖅᑎᓄᑦ ᐱᓯᒪᑦᑎᖃᑦᑕᕈᓐᓇᖅᑐᖅ ᐊᒻᒪᓗ ᑐᙵᕕᖃᖃᑦᑕᕐᓗᓂ 

ᐅᖃᐅᔾᔭᐅᒋᐊᕈᑎᒋᓯᒪᔭᖏᓐᓂᒃ ᐊᒻᒪᓗ ᖃᐅᔨᒪᑦᑎᐊᕐᓂᖏᓐᓂᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ 

ᐅᕝᕙᓘᓐᓃᑦ ᖃᑭᒪᒍᑎᓕᕆᔨᐅᑉ ᑐᑭᑖᕈᑎᖃᖃᑦᑕᓂᕐᒧᑦ ᐊᒻᒪᓗ ᑎᓕᓯᖃᑦᑕᓂᕐᒧᑦ ᑕᒪᑐᒧᖓ ᑐᕌᖓᔪᓂᑦ ᕿᒪᒃᑯᓄᑦ 

ᑮᓇᐅᔭᓄᑦ, ᐱᖃᓯᐅᑎᓗᒋᑦ, ᓇᓗᓇᐃᕐᓯᖃᑦᑕᕐᓂᖅ ᐱᔪᓐᓇᐅᑎᖃᕈᑕᐅᓗᐊᕐᓂᐊᖅᑐᒥᒃ ᐃᖅᑲᓇᐃᔮᖃᓪᓗᐊᑕᖅᑎᐅᔪᓄᑦ 

ᓈᒻᒪᑦᑐᒥᒃ ᐱᔾᔪᑎᒋᓪᓗᒋᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᑮᓇᐅᔭᒃᑯᕕᖏᑦ ᐊᒻᒪᓗ ᐃᓕᓯᒪᔭᖏᑦ ᕿᒪᒃᑲᑯᓂᑦ ᑮᓇᐅᔭᓂᑦ.   

 

10.6 ᐃᖅᑲᓇᐃᔮᖃᖅᑎᓪᓗᒋᑦ ᐃᖅᑲᓇᐃᔮᖏᓐᓂ ᐊᒻᒪᓗ ᐱᔪᓐᓇᐅᑎᒥᓐᓂᒃ ᐊᑐᖅᑎᓪᓗᒋᑦ ᑖᒃᑯᐊ ᐊᑐᐊᒐᑦ ᒪᓕᑦᑐᒋᑦ, 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᓯᕗᓕᖅᑎᖏᑦ ᑲᑎᒪᔨᓂᑦ, ᓯᕗᓕᖅᑎ ᐃᖅᑲᓇᐃᔭᖅᑎᓄᑦ ᐊᒻᒪᓗ ᐊᓯᖏᑦ 

ᑲᑐᔾᔨᖃᑎᒌᒃᑯᓐᓂ ᐃᖅᑲᓇᐃᔭᖅᑎᐅᔪᑦ, ᐱᓂᐊᕐᓂᖃᖃᑦᑕᕆᐊᓖᑦ ᓱᓕᑦᑎᐊᕐᓗᑎᒃ, ᓈᒻᒪᑦᑐᓕᓂᕐᒥᒃ ᐃᓕᖅᑯᓯᖃᕐᓗᑎᒃ ᐊᒻᒪᓗ 

ᐃᑉᐱᒍᓱᑦᑎᐊᕐᓗᑎᒃ ᐊᒻᒪᓗ ᐃᓱᒪᑐᑦᑎᐊᕐᓗᑎᒃ ᑕᐃᒫᔅᓴᐃᓐᓇᖅ ᐃᓄᒃ ᑲᒪᑦᑎᐊᖅᑐᖅ ᑲᒪᒋᔭᖃᕋᔭᕐᖓᑦ ᐃᓕᓯᒪᔪᖅ 

ᖃᐅᔨᒪᔪᕐᓗ ᑲᒪᒋᔭᖃᕐᓂᕐᒥᒃ ᑕᐃᒪᐃᑦᑐᒥᒃ. ᑕᐃᒪ ᑭᓯᐊᓂ ᑲᔪᓯᑎᑦᑎᑎᐊᕐᓂᖏᒃᑯᑎᒃ ᑖᒃᑯᓂᖓ ᐃᑉᐱᒍᓱᑦᑎᐊᕆᐊᖃᕐᓂᕐᒥᒃ 

ᑕᒪᓐᓇᐅᒐᔭᕋᓗᐊᕆᓪᓗᓂ, ᑖᒃᑯᐊ ᑕᐃᒫᔅᓴᐃᓐᓇᖅ ᓴᐳᑎᔭᐅᓯᒪᔭᕆᐊᖃᕐᓂᐊᖅᑐᑦ ᓇᓪᓕᐅᒃᑯᒫᖅᑕᐅᓯᒪᓗᑎᓪᓗ ᑕᐃᒫᒃ 

ᐃᓚᒋᔭᐅᔪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ ᑲᒪᒋᔭᐅᓯᒪᒻᒪᑕ ᑕᐃᒫᒃ ᑎᑎᕋᕐᓯᒪᒻᒪᑕ ᑲᑐᔾᔨᖃᑎᒌᒃᑯᑦ 

ᒪᓕᒐᕋᓛᖏᓐᓂ ᐱᔾᔪᑎᒋᓪᓗᒋᑦ ᐃᓘᓐᓇᑎᒃ ᑲᒪᒋᕙᑦᑕᖏᑦ ᐃᖅᑲᓇᐃᔮᖏᓐᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ. 

ᑐᑭᓯᓇᕐᓂᕐᓴᐅᓂᐊᕐᖓᑦ, ᑕᐃᒪ ᑭᓯᐊᓂ ᑲᔪᓯᑎᑦᑎᑎᐊᕐᓂᖏᒃᑯᑎᒃ ᑖᒃᑯᓂᖓ ᐃᑉᐱᒍᓱᑦᑎᐊᕆᐊᖃᕐᓂᕐᒥᒃ 

ᑕᒪᓐᓇᐅᒐᔭᕋᓗᐊᕆᓪᓗᓂ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᑦ, ᐃᓚᒋᔭᐅᓪᓗᑎᒃ ᓯᕗᓕᖅᑏᑦ ᑲᑎᒪᔨᓂᑦ, ᐊᒻᒪᓗ 

ᑲᑐᔾᔨᖃᑎᒌᒃᑯᑦ ᐃᖅᑲᓇᐃᔭᖅᑎᖏᑦ, ᐃᓚᒋᔭᐅᓪᓗᓂ ᓯᕗᓕᖅᑎ ᐃᖅᑲᓇᐃᔭᖅᑎᓄᑦ, ᑖᓐᓇᑑᓗᓂ ᓇᒻᒥᓂᖅ 

ᓵᙵᔭᔅᓴᐅᖏᑦᑐᖅ ᐅᕝᕙᓘᓐᓃᑦ ᐸᓯᔭᔅᓴᐅᖏᑦᑐᖅ ᑲᔪᓯᑦᑎᐊᖏᓐᓂᖏᓐᓄᑦ ᐅᕝᕙᓘᓐᓃᑦ ᐊᑭᖃᕈᓐᓃᐸᓪᓕᐊᓂᖏᓐᓄᑦ 

ᐊᑑᑎᖃᕐᓂᖏᑕ ᕿᒪᒃᑲᑯᑦ ᑮᓇᐅᔭᐃᑦ ᐅᕝᕙᓘᓐᓃᑦ ᑕᒪᑐᒥᖓ ᑐᕌᖓᔪᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᑮᓇᐅᔭᒃᑯᕖᑦ ᐅᕝᕙᓘᓐᓃᑦ 

ᐃᓕᔭᐅᓯᒪᔪᑦ, ᓴᖅᑭᖅᑐᑦ ᐱᕈᕐᐸᓪᓕᐊᑎᑕᐅᑦᑎᐊᖏᓐᓂᖏᓐᓄᑦ ᐅᕝᕙᓘᓐᓃᑦ ᖃᓄᑐᐃᓐᓇᖅ ᐱᓂᐊᕐᓂᐅᔪᒧᑦ ᐅᕝᕙᓘᓐᓃᑦ 

ᐱᓂᐊᕈᑕᐅᓐᓂᖏᑦᑐᒧᑦ ᒪᓕᑦᑐᒋᑦ ᐅᖃᐅᔾᔨᒋᐊᕈᑕᐅᓯᒪᔪᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓄᑦ ᑲᑎᒪᔨᕋᓛᕐᓄᑦ 

ᐅᕝᕙᓘᓐᓃᑦ ᖃᑭᒪᒍᑎᓕᕆᔨᒧᑦ ᐅᕝᕙᓘᓐᓃᑦ ᐊᓯᖏᓐᓄᑦ ᑐᑭᒧᐊᑦᑎᑦᑎᔨᐅᕕᒋᕙᑦᑕᖏᓐᓄᑦ ᐊᖏᔪᖅᑳᖑᕕᒋᕙᑦᑕᖏᓐᓄᑦ.   

11. ᐊᖏᔪᖅᑲᐅᑏᑦ 

11.1 ᑳᓐᑐᓛᑦ ᐃᖏᕐᕋᓂᕆᒐᔪᑉᐸᑦᑕᖏᓐᓂ ᐊᐅᓚᓂᖏᑕ ᕿᒪᒃᑲᑯᑦ ᑮᓇᐅᔭᑦ ᐊᖏᕈᑕᐅᖃᑦᑕᕈᓐᓇᖅᑐᑦ ᐱᔾᔪᑎᒋᓪᓗᒋᑦ 

ᕿᒪᒃᑲᑯᑦ ᑮᓇᐅᔭᑦ ᑭᓇᑐᐃᓐᓇᕐᒧᑦ ᐱᔪᓐᓇᕐᓯᑎᑕᐅᓯᒪᔪᒧᑦ ᐊᖏᕈᑎᖃᕐᓂᕐᒧᑦ ᓯᕗᓕᖅᑎᓂᑦ ᑲᑎᒪᔨᓂᑦ.    

 

11.2 ᐃᓕᓯᒪᒍᑎᖏᑦ ᕿᒪᒃᑲᑯᓄᑦ ᑮᓇᐅᔭᓄᑦ ᐴᖅᑕᐅᖃᑦᑕᕈᓐᓇᖅᑐᑦ ᑐᖅᑯᕐᓯᒪᔭᐅᓂᐊᕐᓗᑎᒃ ᐅᕝᕙᓘᓐᓃᑦ 

ᐱᕈᕐᐸᓪᓕᐊᑎᑕᐅᓂᐊᕐᓗᑎᒃ ᐊᑕᐅᓯᕐᒥ ᐅᕝᕙᓘᓐᓃᑦ ᐊᒥᓲᓂᕐᓴᓂᑦ ᑮᓇᐅᔭᒃᑯᕕᓐᓂᑦ, ᐸᐸᑦᑎᔨᓂᑦ ᑎᒥᐅᔪᓂᑦ, 

ᐱᕈᕐᐸᓪᓕᐊᑎᑦᑎᓂᕐᒧᑦ ᑲᒪᔨᓂᑦ ᐅᕝᕙᓘᓐᓃᑦ ᐊᓯᖏᓐᓂ ᑮᓇᐅᔭᓕᕆᕕᓐᓂᑦ ᑲᓇᑕᐅᑉ ᐃᓗᐊᓂ, ᓂᕈᐊᖅᑕᐅᓯᒪᔪᓂᑦ 

ᓯᕗᓕᖅᑎᓂᑦ ᑲᑎᒪᔨᓂᑦ. ᓇᓕᑐᐃᓐᓇᖏᑦ ᐊᒻᒪᓗ ᐃᓘᓐᓇᑎᒃ ᐃᓕᔭᐅᓯᒪᓂᐊᖅᑐᑦ ᐴᖅᑕᐅᓯᒪᔪᑦ ᐲᖅᑕᐅᖃᑦᑕᕈᓐᓇᖅᑐᑦ 

ᑭᓯᐊᓂ ᒪᓕᓪᓗᑎᒃ ᑎᑎᕋᕐᓯᒪᔪᓂᑦ ᐊᑐᖁᔭᐅᓯᒪᔪᓂᑦ ᐊᑎᓕᐅᖅᑕᐅᓯᒪᔪᒥ ᐱᔪᓐᓇᕐᓯᑎᑕᐅᓯᒪᔪᓂᑦ ᐱᓕᕆᔨᓂᑦ ᑕᐃᒫᒃ 

ᑐᑭᑖᕈᑕᐅᓚᐅᖃᑦᑕᙳᓱᒻᒪᑕ ᓯᕗᓕᖅᑎᓂᑦ ᑲᑎᒪᔨᓂᑦ, ᐊᒻᒪᓗ ᑕᐃᒫᒃ ᐱᔪᓐᓇᐅᑎᖃᕐᓂᖅ ᐃᓘᓐᓇᖏᓐᓅᖓᒍᓐᓇᖅᑐᖅ 

ᐅᕝᕙᓘᓐᓃᑦ ᑲᔪᓰᓐᓇᕈᓐᓇᖅᑐᖅ ᐅᕝᕙᓘᓐᓃᑦ ᑭᓪᓕᖃᕈᓐᓇᖅᑐᑦ ᐱᔾᔪᑕᐅᔪᒧᑦ ᐅᕝᕙᓘᓐᓃᑦ ᑮᓇᐅᔭᐃᑦ ᑭᓪᓕᖏᓐᓄᑦ.  

12. ᐱᕈᕐᐸᓪᓕᐊᑎᑦᑎᓂᖅ 

12.1 ᓯᕗᓕᖅᑏᑦ ᑲᑎᒪᔨᓂᑦ ᑲᒪᒋᔭᖃᕆᐊᖃᕋᒥᒃ ᑕᐃᒫᒃ ᐊᐅᓚᑦᑎᔨᐅᖃᑦᑕᓂᐊᖅᑐ ᐊᐅᓚᑦᑎᖃᑦᑕᓂᕐᒥᒃ 

ᐱᕈᕐᐸᓪᓕᐊᑎᑦᑎᓂᕐᒥᓪᓗ ᕿᒪᒃᑲᑯᓂᑦ ᑮᓇᐅᔭᓂᑦ ᑲᔪᓯᑎᑦᑎᕙᓪᓕᐊᓗᑎᒃ ᕿᒪᒃᑲᑯᓂᑦ ᑮᓇᐅᔭᓂᑦ ᑐᕌᒐᖓᓐᓂᒃ. ᓯᕗᓕᖅᑏᑦ 

ᑲᑎᒪᔨᓂᑦ ᒪᑯᓂᖓ ᑲᒪᒋᔭᔅᓴᒫᖃᖃᑦᑕᓂᐊᖅᑐᑦ ᐱᔾᔪᑎᒋᓪᓗᒋᑦ ᕿᒪᒃᑲᑯᑦ ᑮᓇᐅᔭᑦ:    

 

ᐃ) ᐊᐅᓚᑦᑎᖃᑦᑕᕐᓗᑎᒃ ᕿᒪᒃᑲᑯᓂᑦ ᑮᓇᐅᔭᓂᑦ ᐱᕈᕐᐸᓪᓕᐊᑎᑕᐅᔪᓂᑦ ᑕᐃᒫᒃ ᑲᒪᑦᑎᐊᓲᖑᒻᒪᑕ ᑲᒪᒋᔭᖃᓲᑦ 

ᑕᒪᒃᑯᓂᖓ ᑕᐃᒫᔅᓴᐃᓐᓇᖅ; ᐊᒻᒪᓗ  

ᐱ) ᑐᑭᒧᐊᑦᑎᑦᑎᖃᑦᑕᕐᓗᑎᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ ᕿᓚᒥᐅᓂᕐᓴᖅ ᐱᕕᖃᕐᓂᖓᒍᑦ 

ᐱᕙᓪᓕᐊᑎᑦᑎᖁᓪᓗᒋᑦ ᕿᒪᒃᑲᑯᓂᑦ ᑮᓇᐅᔭᓂᑦ ᑕᐃᒪᐃᒋᐊᖃᕐᖓᑕ ᑎᑭᐅᑎᑎᑦᑎᓂᕐᒧᑦ ᕿᒪᒃᑲᑯᓄᑦ ᑮᓇᐅᔭᓄᑦ 

ᑐᕌᒐᕐᓂᑦ, ᑭᓯᐊᓂ ᐃᓱᒫᓗᓇᕐᓯᑎᑦᑎᑦᑕᐃᓕᖃᑦᑕᕐᓗᑎᒃ ᐊᑑᑎᖃᕐᓂᖏᓐᓂᒃ ᕿᒪᒃᑲᑯᓂᑦ ᑮᓇᐅᔭᓂᑦ ᑕᐃᒫᒃ 

ᕿᒪᒃᑲᑯᑦ ᑮᓇᐅᔭᑦ ᑲᔪᓰᓐᓇᖅᑐᒥᒃ ᑮᓇᐅᔭᖃᖅᑎᑦᑎᒍᓐᓇᓂᐊᕐᖓᑕ ᐃᑲᔫᓯᐊᔅᓴᓂᑦ ᑭᓇᐅᔭᓂᑦ 

ᐃᑲᔫᓯᐊᖅᑖᖃᑦᑕᖁᓪᓗᒋᑦ ᐅᓪᓗᒥ ᐊᒻᒪᓗ ᓯᕗᓂᔅᓴᑎᓐᓂ ᐊᑎᓕᐅᖅᑕᐅᓯᒪᔪᑦ ᐃᓚᒋᔭᐅᔪᑦ.   

 

12.2 ᐊᐅᓚᑦᑎᑎᓪᓗᒋᑦ ᐱᕈᕐᐸᓪᓕᐊᑎᑦᑎᓪᓗᒋᑦ ᑕᐃᒫᒃ ᑲᒪᒋᔭᖃᑦᑎᐊᖅᑐᖅ ᑲᒪᒋᔭᖃᕋᔭᕐᖓᑎᑐᑦ:   

ᐃ) ᓯᕗᓕᖅᑏᑦ ᑲᑎᒪᔨᓂᑦ ᐱᔪᓐᓇᕐᓯᑎᑦᑎᓯᒪᒍᓐᓇᖅᑐᑦ ᐱᕈᕐᐸᓪᓕᐊᑎᑕᐅᔪᓂᑦ ᕿᒪᒃᑲᑯᓂᑦ ᑮᓇᐅᔭᓂᑦ ᐃᓱᒪᒋᔭᖃᕐᓗᑎᒃ 

ᓈᒻᒪᑦᑐᓂᑦ ᐅᑎᕐᕕᐅᖃᑦᑕᕈᓐᓇᖁᓪᓗᒋᑦ ᐃᓱᒫᓗᓇᖅᑐᓅᕈᑎᒋᔾᔮᖏᑦᑕᖏᓐᓂᒃ.   

ᐱ) ᓯᕗᓕᖅᑏᑦ ᑲᑎᒪᔨᓂᑦ ᕿᒥᕐᕈᖃᑦᑕᕆᐊᓖᑦ ᕿᒪᒃᑲᑯᓂᑦ ᑮᓇᐅᔭᓂᑦ ᐊᕐᕌᒍᒫᑦ ᑐᑭᓯᓇᓱᓪᓗᑎᒃ ᐱᕈᕐᐸᓪᓕᐊᑎᑦᑎᓂᕐᒥᒃ 

ᓈᒻᒪᒃᑲᓗᐊᕐᒪᖔᑕ ᕿᒪᒃᑲᑯᓄᑦ ᑮᓈᐅᔭᓄᑦ ᐋᖅᑭᓯᒪᓂᕆᕙᑦᑕᖏᓐᓄᑦ.   

ᑎ) ᑭᓪᓕᖃᖅᑎᑎᙱᓪᓗᑎᒃ ᐱᔾᔪᑎᖏᓐᓂᒃ ᓯᕗᓕᖅᑏᑦ ᑲᑎᒪᔨᓂᑦ ᐃᓱᒪᒋᔭᖃᕈᓐᓇᖅᑐᑦ, ᐊᖏᕐᓯᖃᑦᑕᓂᕐᒥᒃ 

ᐱᕈᕐᐸᓪᓕᐊᑎᑦᑎᓂᕐᒧᑦ ᐸᕐᓇᐅᑎᓂᑦ ᕿᒪᒃᑲᑯᓄᑦ ᑮᓇᐅᔭᓄᑦ, ᓯᕗᓕᖅᑏᑦ ᑲᑎᒪᔨᓂᑦ ᐃᓱᒪᒋᔭᖃᖃᑦᑕᕆᐊᓖᑦ 

ᐅᑯᓂᖓ, ᑕᕝᕗᖓ ᑎᑭᐅᑎᑎᓪᓗᒋᑦ ᐱᔾᔪᑎᖃᕐᓂᖏᓐᓄᑦ ᖃᓄᐃᓕᖓᓂᖏᓐᓄᑦ ᕿᒪᒃᑲᒃᑯᑦ ᑮᓇᐅᔭᑦ: 

(i) ᐱᔾᔪᑎᖏᑦ ᐊᒻᒪᓗ ᐊᑐᕐᓂᕆᓂᐊᖅᑕᖏᑦ ᕿᒪᒃᑲᑯᑦ ᑮᓇᐅᔭᑦ ᐊᒻᒪᓗ ᐃᑲᔫᓯᐊᔅᓴᑦ ᑮᓇᐅᔭᑦ, ᑮᓇᐅᔭᑦ 

ᐊᒥᓲᓂᕆᔭᕆᐊᖃᕐᓂᐊᖅᑕᖏᑦ ᑎᑭᑕᐅᔭᕆᐊᖃᕐᓂᐊᖅᑐᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᖏᓐᓂ ᐊᒻᒪᓗ 

ᐊᑐᕆᐊᖃᕐᓂᐊᖅᑕᖏᑦ ᐊᒻᒪᓗ ᖃᓄᐃᓕᖓᓂᖏᑦ ᐊᑎᓕᐅᖅᑕᐅᓯᒪᔪᑦ ᐃᓚᒋᔭᐅᔪᑦ.   

(ii) ᐱᓕᕆᖃᑎᖃᕐᓂᖏᑦ ᐅᕝᕙᓘᓐᓃᑦ ᐊᑑᑎᖃᕐᓂᖓ ᐱᖁᑎᐅᑉ ᐱᔾᔪᑎᒋᓪᓗᒋᑦ ᕿᒪᒃᑲᑯᑦ ᑮᓇᐅᔭᑦ 

ᐅᕝᕙᓘᓐᓃᑦ ᐊᑎᓕᐅᖅᑕᐅᓯᒪᔪᓄᑦ ᐃᓚᒋᔭᐅᔪᓄᑦ.   

(iii) ᐋᖅᑭᐅᒪᑎᑦᑎᔭᕆᐊᖃᕐᓂᖅ ᐊᑑᑎᓪᓚᑦᑖᖓᓂᒃ ᕿᒪᒃᑲᑯᑦ ᑮᓇᐅᔭᑦ. 

(iv) ᐋᖅᑭᐅᒪᑎᑦᑎᔭᕆᐊᖃᕐᓂᖅ ᐊᒥᓲᓂᖏᓐᓂᒃ ᐱᕈᕐᐸᓪᓕᐊᑎᑕᐅᔪᑦ ᓈᒻᒪᑦᑐᒥᒃ ᖃᓄᐃᓕᖓᓂᖏᓐᓄᑦ 

ᕿᒪᒃᑲᑯᑦ ᑮᓇᐅᔭᑦ ᑖᒃᑯᓇᓂ: 

a. ᐃᓱᒫᓗᓇᕐᓂᖓᓂᒃ. 

b. ᓂᕆᐅᒋᔭᖓᓐᓂᒃ ᑕᒪᕐᒥᒃ ᐅᑎᕋᔭᙳᐊᖅᑐᓂᑦ ᑮᓇᐅᔭᓕᐊᖏᓐᓂᒃ ᐊᒻᒪᓗ 

ᐊᑭᑦᑐᐸᓪᓕᐊᓂᖏᓐᓂᒃ ᑮᓇᐅᔭᑦ. 

c. ᑮᓇᐅᔭᑐᐃᓐᓇᐅᒍᓐᓇᕐᓂᖏᑦ. 

d. ᑮᓇᐅᔭᓕᐅᖃᑦᑕᐃᓇᕐᓂᖏᓐᓂᒃ. 

(v) ᐱᒻᒪᕆᐅᓂᖓ ᐊᔾᔨᒌᙱᑐᒡᒍᑎᓅᖓᑎᑦᑎᓂᕐᒥᒃ ᐱᕈᕐᐸᓪᓕᐊᑎᑕᐅᔪᓂᑦ ᑎᑭᐅᒪᓗᑎᒃ ᓈᒻᒪᑦᑐᒥᒃ 

ᖃᓄᐃᓕᖓᓂᖏᓐᓄᑦ ᕿᒪᒃᑲᑯᑦ ᑮᓇᐅᔭᑦ.   

(vi) ᐊᑑᑎᖃᕐᓂᖏᑦ ᐊᔾᔨᒌᙱᑐᒡᒍᑏᑦ ᐱᕈᕐᐸᓪᓕᐊᑎᑕᐅᔪᑦ ᐅᕝᕙᓘᓐᓃᑦ ᐱᓂᐊᕈᑕᐅᕙᑦᑐᑦ ᕿᒪᒃᑲᑯᓂᑦ 

ᑮᓇᐅᔭᓂᑦ ᑲᒪᒋᔭᖓᓐᓂ. 

(vii) ᐊᑭᖏᑦ, ᓲᕐᓗ ᓂᐅᕐᕈᑎᖃᕐᓂᕐᒧᑦ ᐊᑭᓕᐅᑕᐅᕌᕐᔪᑦᑐᑦ ᐊᒻᒪᓗ ᐊᑭᖏᑦ, ᐱᕈᕐᐸᓪᓕᐊᑎᑦᑎᓂᕐᒧᑦ 

ᑐᑭᑖᕈᑕᐅᔪᑦ ᐅᕝᕙᓘᓐᓃᑦ ᑐᑭᒧᐊᒍᑎᔅᓴᑦ.   

(viii) ᓂᕆᐅᒋᔭᑦ ᑖᒃᓰᔭᕈᑎᓄᑦ ᖃᓄᐃᒍᑕᐅᒐᔭᙳᐊᖅᑐᑦ ᐱᕈᕐᐸᓪᓕᐊᑎᑦᑎᓂᕐᒥ ᑐᑭᑖᕈᑕᐅᓯᒪᔪᓄᑦ ᐅᕝᕙᓘᓐᓃᑦ 

ᑐᑭᒧᐊᒍᑎᔅᓴᐃᑦ. 

 

12.3 ᐃᓚᒋᔭᐅᔪᒥᒃ ᓯᕗᓕᖅᑎᓄᑦ ᑲᑎᒪᔨᓂᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ 

ᐱᔪᓐᓇᐅᑎᖃᕐᓗᓂ ᖃᓄᑐᐃᓐᓇᖅ ᐊᐅᓚᑦᑎᒍᓐᓇᓂᕐᒥᒃ, ᑲᒪᒋᔭᖃᕈᓐᓇᓂᕐᒥᒃ ᐅᕝᕙᓘᓐᓃᑦ ᐊᐅᓚᓂᖏᓐᓄᑦ ᕿᒪᒃᑲᑯᑦ 

ᑮᓇᐅᔭᑦ ᑎᒍᓯᑉᐸᑦ ᐅᕝᕙᓘᓐᓃᑦ ᓇᒻᒥᓂᖃᖅᑲᑦ ᐊᐅᓚᑦᑎᒍᒪᓂᕐᒥᒃ, ᑐᕌᖓᓪᓚᑦᑖᖅᑐᓂᑦ ᐅᕝᕙᓘᓐᓃᑦ 

ᑐᕌᖓᓪᓚᑦᑖᖏᑦᑑᒐᓗᐊᓂᑦ, ᑎᒥᐅᔪᒥ ᐅᕝᕙᓘᓐᓃᑦ ᑮᓇᐅᔭᓂᑦ ᕿᒪᒃᑲᑯᓂᑦ ᑮᓇᐅᔭᓂᑦ ᐱᖁᑏᑦ ᐱᕈᕐᐸᓪᓕᐊᑎᑕᐅᑎᓪᓗᒋᑦ 

ᐅᕝᕙᓘᓐᓃᑦ ᐱᕈᕐᐸᓪᓕᐊᑎᑕᐅᒍᒪᑎᓪᓗᒋᑦ, ᐃᓚᒋᔭᐅᔪᖅ ᐅᕝᕙᓘᓐᓃᑦ ᐃᖅᑲᓇᐃᔭᖅᑎ ᐃᕐᖐᓐᓇᖅ 

ᓴᖅᑭᑎᑦᑎᔭᕆᐊᖃᕋᔭᖅᑐᖅ ᐊᑐᕈᒪᔭᖓᓂᒃ ᓯᕗᓕᖅᑎᓄᑦ ᑲᑎᒪᔨᓂᑦ. ᓴᖅᑭᑎᑦᑎᓂᕐᒥ ᐊᑐᕆᐊᖃᕋᔭᖅᑐᖅ 

ᑭᒃᑯᑐᐃᓐᓇᕐᓅᖓᔪᒥᑦ ᓴᖅᑭᑎᑦᑎᓗᓂ ᐊᕐᕌᒍᓕᒫᕐᓯᐅᑎᓂᑦ ᐅᓂᒃᑳᓂᑦ ᕿᒪᒃᑲᑯᑦ ᑮᓇᐅᔭᑦ ᒥᔅᓵᓄᑦ ᐅᖃᐅᓯᖃᓚᐅᖅᑎᓪᓗᒍ.    

 

12.4 ᑐᑭᓯᓇᕐᓂᕐᓴᐅᓂᐊᕐᖓᑦ, ᐃᓗᓕᖏᑦ ᐃᓛᒃᑯᑦ 12.3 ᒥᑭᓪᓕᑎᑦᑎᖃᑦᑕᔾᔮᖏᑦᑐᑦ ᐅᕝᕙᓘᓐᓃᑦ ᐲᕐᓯᖃᑦᑕᔾᔮᖏᑦᑐᑦ 

ᖃᓄᑐᐃᓐᓇᖅ ᑲᒪᒋᔭᔅᓴᒫᖃᕐᓂᖏᓐᓂᒃ, ᐃᖅᑲᓇᐃᔮᔅᓴᖏᓐᓂᒃ, ᐃᖅᑲᓇᐃᔮᖏᓐᓂᒃ, ᐅᕝᕙᓘᓐᓃᑦ ᐱᓂᐊᕈᑎᒋᔭᕆᐊᓕᖏᓐᓂᒃ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐊᕝᕕᐊᕈᑎᖃᕐᓂᕐᒧᑦ ᐱᔾᔪᑕᐅᔪᒧᑦ ᐊᑐᐊᒐᑦ ᒪᓕᑦᑐᒋᑦ.   

 

12.5 ᑖᒃᑯᐊ ᐊᑐᐊᒐᑦ ᑐᙵᕕᖃᖅᑎᑦᑎᔪᔅᓴᐅᕗᑦ “ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ” ᓇᓗᓇᐃᕐᓯᓯᒪᓂᐊᖅᑐᑎᒃ ᖃᓄᖅ 

ᓯᕗᓕᖅᑏᑦ ᑲᑎᒪᔨᓂᑦ ᑐᑭᒧᐊᑦᑎᑦᑎᖃᑦᑕᓂᐊᕐᒪᖔᑕ ᐱᕈᕐᐸᓪᓕᐊᑎᑦᑎᓂᕐᒥᒃ ᐱᖁᑎᓂᑦ ᐴᖅᑕᐅᖃᑦᑕᖅᑐᓂᑦ ᕿᒪᒃᑲᑯᓄᑦ 

ᑮᓇᐅᔭᓄᑦ. ᓯᕗᓕᖅᑏᑦ ᑲᑎᒪᔨᓂᑦ ᐋᖅᑭᓯᒪᑎᑦᑎᒍᓐᓇᖅᑐᑦ ᓱᓕ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓂᑦ ᑲᑎᒪᔨᕋᓛᕐᓂᑦ 

ᐃᑲᔪᖃᑦᑕᓂᐊᕐᖓᑕ ᐱᕙᓪᓕᐊᑎᑦᑎᓂᕐᒥᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ ᑕᒪᐃᓐᓂᑦ. ᓯᕗᓕᖅᑏᑦ ᑲᑎᒪᔨᓂᑦ 

ᕿᒥᕐᕈᖃᑦᑕᑐᔅᓴᐅᕗᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ ᐊᕐᕌᒍᑕᒫᑦ ᑐᑭᓯᖃᑦᑕᓂᐊᕐᖓᑕ ᓈᒻᒪᐃᓐᓇᕋᓗᐊᕐᒪᖔᑕ ᓱᓕ 

ᐊᒻᒪᓗ ᓈᒻᒪᓂᙱᑉᐸᑕ, ᐊᓯᔾᔩᖃᑦᑕᕐᓗᑎᒃ ᐊᓯᔾᔩᔭᕆᐊᖃᕋᐃᑉᐸᑕ. ᓯᕗᓕᖅᑏᑦ ᑲᑎᒪᔨᓂᑦ ᖃᐅᔨᓴᖃᑦᑕᑐᔅᓴᐅᕗᑦ 

ᕿᒥᕐᕈᓗᑎᓪᓗ, ᖃᑦᑏᓐᓇᐅᓂᕐᐹᕆᔪᓐᓇᖅᑕᖏᓐᓄᑦ ᑭᓪᓕᒋᓗᒍ ᐊᑕᐅᓯᐊᖃᑦᑕᕐᓗᑎᒃ ᐊᕐᕌᒍᑕᒫᑦ, ᐱᕈᕐᐸᓪᓕᐊᑎᑕᖏᓐᓂ 

ᐅᑎᖅᑐᑦ ᕿᒪᒃᑲᑯᓄᑦ ᑮᓇᐅᔭᓄᑦ ᐊᒻᒪᓗ ᐱᓯᒪᑦᑏᓐᓇᕈᓐᓇᖅᑐᑦ ᕿᒪᒃᑲᑯᓕᕆᔨᒥᒃ ᑐᓴᖅᑎᑦᑎᖃᑦᑕᓂᐊᕐᖓᑦ ᓯᕗᓕᖅᑎᓂᑦ 

ᑲᑎᒪᔨᓂᑦ, ᓯᕗᓕᖅᑎᒥᒃ ᐃᖅᑲᓇᐃᔭᖅᑎᓄᑦ, ᐊᒻᒪᓗ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓂᑦ ᑲᑎᒪᔨᕋᓛᕐᓂᑦ 

ᐱᓕᕆᓂᕆᕙᑦᖏᓐᓂᒃ ᐱᕈᕐᐸᓪᓕᐊᑎᑦᑎᔩᑦ ᓂᕈᐊᖅᑕᐅᓯᒪᔪᑦ ᓯᕗᓕᖅᑎᓂᑦ ᑲᑎᒪᔨᓂᑦ.   

13. ᑐᑭᓯᓇᕐᓂᖓ 

13.1 “ᐊᕐᕌᒍᓕᒫᕐᓯᐅᑎᓂᑦ ᐅᓂᒃᑳᓂᑦ” ᐅᐸᓗᖓᐃᔭᐃᖃᑦᑕᓂᐊᖅᑐᑦ ᐊᕐᕌᒍᒫᑦ ᓇᓗᓇᐃᕐᓯᖃᑦᑕᓂᐊᕐᖓᑕ ᑲᒪᒋᕙᑦᑕᖏᓐᓂᒃ 

ᐊᒻᒪᓗ ᑮᓇᐅᔭᒃᑯᕕᖏᓐᓂᒃ ᕿᒪᒃᑲᑯᓄᑦ ᑮᓇᐅᔭᓄᑦ ᐊᒻᒪᓗ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ, ᐊᖏᕋᔅᓴᐅᓂᐊᖅᑐᓂᑦ ᓯᕗᓕᖅᑎᓄᑦ 

ᑲᑎᒪᔨᓂᑦ, ᐊᒻᒪᓗ ᓴᖅᑭᖅᑕᐅᖃᑦᑕᑐᔅᓴᐅᓪᓗᑎᒃ ᐃᓄᓕᒫᓄᑦ ᑲᑐᔾᔨᖃᑎᒌᒃᑯᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓐᓂ ᐊᒻᒪᓗ 

ᐊᓯᖏᑎᒍᑦ ᐊᑐᖅᑕᐅᔭᕆᐊᖃᖅᑐᒋᔭᖏᑎᒍᑦ ᐅᕝᕙᓘᓐᓃᑦ ᐊᑐᕈᒥᓇᕆᔭᖏᑎᒍᑦ ᓯᕗᓕᖅᑏᑦ ᑲᑎᒪᔨᓂᑦ.   

 

13.2 ᐊᕐᕌᒍᓕᒫᕐᓯᐅᑏᑦ ᐅᓂᒃᑳᑦ ᑎᑎᕋᕐᓯᒪᔭᕆᐊᓖᑦ ᑐᑭᓯᔭᕐᓂᕐᓗᑎᒃ ᐅᖃᐅᓯᖏᑦ ᖃᓄᓕᒫᖅ ᐱᔪᓐᓇᖅᑕᖏᑎᒍᑦ. 

ᐃᓚᖃᖅᑐᔅᓴᐅᕗᑦ ᑭᓯᐊᓂ ᑖᒃᑯᓄᖓᐃᓐᓇᑯᓗᒃ ᑭᓪᓕᖃᕆᐊᑐᙱᑦᑐᑦ:   

 

ᐃ) ᑮᓇᐅᔭᓕᕆᔾᔪᑎᒥᓂᕐᓂᑦ ᑕᒻᒪᕐᓯᒪᔪᕐᓯᐅᖅᑕᐅᓯᒪᔪᓂᑦ ᓯᓚᑖᓃᑦᑐᓄᑦ ᑕᒻᒪᕐᓯᒪᔪᕐᓯᐅᖅᑎᓄᑦ; 

ᐱ) ᓇᓗᓇᐃᕐᓯᒪᓂᖏᓐᓂᒃ ᐊᒥᓲᓂᖏᓐᓂᒃ ᑮᓇᐅᔭᑦ ᐅᕝᕙᓘᓐᓃᑦ ᐊᓯᖏᓐᓂᒃ ᐱᖁᑎᓂᑦ ᐱᓯᒪᔭᖏᓐᓂᒃ ᑮᓇᐅᔭᓂᑦ 

ᐊᑐᓂᑦ ᑮᓇᐅᔭᓂᑦ ᐃᓯᖅᑎᑦᑎᓯᒪᔪᓂᑦ ᐊᕐᕌᒍᒥ ᐊᑐᕐᕕᖓᓂ;   

ᑎ) ᓇᓗᓇᐃᕐᓯᒪᓂᖏᓐᓂᒃ ᐱᕈᕐᐸᓪᓕᐊᑎᑕᐅᔪᑦ ᑮᓇᐅᔭᓂᑦ ᐃᓚᒋᔭᐅᓪᓗᑎᒃ ᐊᑭᖏᑦ ᐊᒻᒪᓗ ᓂᐅᕐᕈᑎᖃᕐᕕᒻᒧᑦ ᐊᑭᖏᑦ 

ᐊᑐᓂᑦ ᐱᕈᕐᐸᓪᓕᐊᑎᑕᐅᔪᓂᑦ ᐱᒋᐊᙵᕐᓂᖓᓂ ᐊᒻᒪᓗ ᐃᓱᐊᓂ ᐊᕐᕌᒍᒥ ᐊᑐᖅᑕᖓᓂ; 

ᑭ) ᓇᓗᓇᐃᕐᓯᒪᓂᖏᓐᓂᒃ ᑮᓇᐅᔭᓂᑦ ᐱᕈᕐᐸᓪᓕᐊᑎᑕᖏᓐᓂ ᐱᓕᕆᓂᕆᕙᑦᑕᖏᓐᓂᒃ ᐊᕐᕌᒍᒥ ᐊᑐᖅᑕᖓᓐᓂ 

ᐅᓂᒃᑳᓂᑦ;  

ᒋ) ᐊᔾᔨᒌᒋᓐᓂᖏᓐᓂᒃ ᕿᒥᕐᕈᔾᔪᑎᔅᓴᓂᑦ ᑮᓇᐅᔭᐃᑦ ᖃᓄᐃᓕᖓᓂᖏᓐᓂ ᑐᕌᒐᖏᓐᓄᑦ ᐱᕈᕐᐸᓪᓕᐊᑎᑦᑎᓂᕐᒧᑦ 

ᐊᑐᐊᒐᕐᓂᑦ;  

ᒥ) ᓇᓚᐅᑦᑖᖅᑕᐅᓯᒪᔪᓂᑦ ᐋᖅᑭᓯᒪᓂᕆᒐᔭᙳᐊᖅᑕᖏᓐᓂᒃ ᑎᑭᑦᑎᓂᕐᒧᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᕐᒧᑦ; 

ᓂ) ᕿᒥᕐᕈᓂᖅ ᐊᑑᑎᖃᕐᓂᖓᓂᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᒪᓕᒐᐃᑦ ᑖᒃᑯᓄᖓ ᐊᑐᐊᒐᕐᓄᑦ ᕿᒪᒃᑲᑯᑦ ᑮᓇᐅᔭᑦ 

ᐱᕈᕐᐸᓪᓕᐊᑎᑕᐅᓂᖏᓐᓂᒃ ᑲᒪᒋᔭᖓᓐᓂ ᐊᑐᓕᖁᔨᔾᔪᑎᖃᕐᓯᒪᓗᑎᒃ ᐊᓯᔾᔨᕆᐊᖃᕋᔭᖅᑐᓂᑦ; ᐊᒻᒪᓗ  

ᓯ) ᐊᓯᖏᓐᓂᒃ ᑐᑭᓯᐅᒪᔾᔪᑎᔅᓴᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ ᐃᓱᒪᒋᔭᐅᔪᑦ 

ᖃᐅᔨᔭᐅᒍᒪᒐᔭᖅᑐᒋᓪᓗᓂᒋᑦ ᐊᑎᓕᐅᕐᓯᒪᔪᓄᑦ ᐃᓚᒋᔭᐅᔪᓄᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ. 

ᓕ) ᑐᑭᓯᑎᑦᑎᒋᐊᕈᑏᑦ ᐊᕐᕌᒍᑕᒫᑦ ᑮᓇᐅᔭᓂᑦ ᐃᓯᖅᑎᑦᑎᕙᑦᑐᓄᑦ ᑕᐃᒫᒃ ᑎᑎᕋᖅᑕᐅᓯᒪᒻᒪᑕ ᐋᖅᑭᓯᒪᓂᖏᓐᓂ 1ᒥ.   

 

13.3 ᓯᕗᓕᖅᑏᑦ ᑲᑎᒪᔨᓂᑦ ᖃᐅᔨᒪᑦᑎᐊᑐᔅᓴᐅᕗᑦ ᐃᓘᓐᓇᑎᒃ ᐊᑐᖅᑕᐅᖃᑦᑕᕆᐊᓖᑦ ᐅᖃᓕᒫᒐᐃᑦ ᐊᒻᒪᓗ ᑎᑎᖅᑲᐃᑦ 

ᕿᒪᒃᑲᑯᓂᑦ ᑮᓇᐅᔭᓂᑦ ᐱᓯᒪᔭᐅᑦᑎᐊᖏᓐᓇᕋᓗᐊᕐᒪᖔᑕ, ᐃᓚᒋᔭᐅᓪᓗᑎᒃ ᑮᓇᐅᔭᓕᕆᔾᔪᑎᓪᓚᑦᑖᑦ ᑮᓇᐅᔭᒃᑯᕕᖏᓐᓄᑦ 

ᐱᔾᔪᑎᒋᓪᓗᒋᑦ ᐃᓘᓐᓇᑎᒃ ᐊᒥᓲᓂᖏᑦ ᑮᓇᐅᔭᐃᑦ ᐱᓯᒪᔭᖏᑦ ᐊᒻᒪᓗ ᐊᑐᖅᑕᐅᓯᒪᔪᑦ ᕿᒪᒃᑲᑯᓂᑦ ᑮᓇᐅᔭᓂᑦ, ᐃᓘᓐᓇᑎᒃ 

ᓂᐅᕐᕈᑕᐅᓯᒪᔪᑦ ᐊᒻᒪᓗ ᓂᐅᕕᐊᖑᓯᒪᔪᑦ ᐃᓕᓯᔾᔪᑎᒋᓯᒪᔭᖏᓐᓄᑦ ᐊᒻᒪᓗ ᐊᓯᖏᑦ ᓇᒻᒥᓂᖁᑎᖏᑦ ᕿᒪᒃᑲᑯᓂᑦ ᑮᓇᐅᔭᓂᑦ, 

ᐱᖁᑏᑦ ᐊᒻᒪᓗ ᐊᑭᓕᔅᓴᐃᑦ ᕿᒪᒃᑲᑯᓂᑦ ᑮᓇᐅᔭᓂᑦ, ᑐᓂᐅᖅᑲᖅᑕᐅᖃᑦᑕᕐᓂᖏᑦ ᒪᓕᑦᑐᒋᑦ ᑮᓇᐅᔭᑎᒍᑦ ᖃᓄᐃᓕᖓᓂᖏᑦ 

ᕿᒪᒃᑲᑯᑦ ᑮᓇᐳᔭᑦ. ᐃᓘᓐᓇᑎᒃ ᐅᖃᓕᒫᒐᐃᑦ ᐊᒻᒪᓗ ᑎᑎᖅᑲᐃᑦ ᐱᓯᒪᔭᐅᖃᑦᑕᕆᐊᓖᑦ ᐃᓂᖃᕐᓗᑎᒃ ᓄᓇᕗᒥ 

ᐃᓂᒋᖁᓯᒪᔭᖓᓂ ᓯᕗᓕᖅᑏᑦ ᑲᑎᒪᔨᓂᑦ.   

 

13.4 ᖃᐅᔨᒪᑦᑎᐊᖅᑐᒥᒃ ᓯᓚᑖᓃᑦᑐᒥᑦ ᑕᒻᒪᕐᓯᒪᔪᕐᓯᐅᖅᑎᓂᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑎᒃᑯᐊᕐᓯᔪᔅᓴᐅᕗᑦ. ᓯᕗᓕᖅᑏᑦ 

ᑲᑎᒪᔨᓂᑦ ᖃᖓᑐᐃᓐᓇᑦᑎᐊᖅ ᐊᓯᔾᔩᒍᓐᓇᖅᑐᑦ ᓯᓚᑖᓃᑦᑐᒥᒃ ᑕᒻᒪᕐᓯᒪᔪᕐᓯᐅᖅᑎᒥᒃ ᑕᐃᒫᒃ ᐊᑐᕆᐊᖃᖅᑐᒋᔭᖓᓂᒃ.   

 

14. ᐊᐅᓚᓂᕐᓂᑦ ᕿᒥᕐᕈᓂᖅ 

14.1 ᑖᒃᑯᐊ ᐊᑐᐊᒐᑦ ᕿᒥᕐᕈᔭᐅᖃᑦᑕᑐᔅᓴᐅᕗᑦ ᓯᕗᓕᖅᑎᓂᑦ ᑲᑎᒪᔨᓂᑦ ᑎᓴᒪᑦ (4) ᐊᕐᕌᒍᑦ ᓈᒐᐃᑉᐸᑕ 

ᐊᐅᓚᓂᖃᑦᑎᐊᕋᓗᐊᕐᒪᖔᑕ (“ᐊᐅᓚᓂᕐᓂᑦ ᕿᒥᕐᕈᓂᖅ”). ᓯᕗᓕᖅᑏᑦ ᑲᑎᒪᔨᓂᑦ ᑲᔪᓯᑎᑦᑎᖃᑦᑕᑐᔅᓴᐅᕗᑦ ᐊᐅᓚᓂᕐᓄᑦ 

ᐋᖅᑭᒋᐊᕈᑕᐅᖃᑦᑕᓂᐊᖅᑐᑦ ᑕᐃᒪᐃᒋᐊᖃᖅᑐᒋᑎᓪᓗᒋᑦ ᐅᕝᕙᓘᓐᓃᑦ ᑕᐃᒫᒃ ᐊᑐᕈᒥᓇᖅᑎᓪᓗᒍ ᐱᐅᓯᑎᑦᑎᒋᐊᕐᓗᑎᒃ 

ᐊᑑᑎᖃᕐᓂᖏᓐᓂᒃ ᐊᐅᓚᑦᑎᓂᕆᕙᑦᑕᖏᓐᓂᒃ ᐊᐅᓚᓂᕆᕙᑦᑕᖏᓐᓂᓪᓗ ᑮᓇᐅᔭᐃᑦ ᐊᐅᓚᓂᕐᓂᑦ ᕿᒥᕐᕈᓚᐅᖅᑎᓪᓗᒋᑦ. 

ᑭᓯᐊᓂ ᑕᐃᒪ ᓇᓗᓇᐃᖅᑕᐅᓯᒪᓗᓂ ᐱᔪᓐᓇᖅᑎᑕᐅᑉᐸᑕ ᑎᑎᕋᖅᑕᐅᓯᒪᓂᖏᓐᓂ ᐊᑐᐊᒐᕐᓂᑦ, ᓇᓗᓇᐃᖅᑕᐅᓯᒪᔪᑦ 

ᑭᓪᓕᖏᑦ, ᒪᓕᒐᔅᓴᖏᑦ ᐅᕝᕙᓘᓐᓃᑦ ᐊᑐᕆᐊᖃᖅᑕᖏᑦ ᑖᒃᑯᓇᓂ ᐊᑐᐊᒐᕐᓂᑦ ᐋᖅᑭᒋᐊᖅᑕᐅᔭᕆᐊᖃᙱᑦᑐᑦ ᐅᕝᕙᓘᓐᓃᑦ 

ᐊᓯᔾᔨᖅᑕᐅᔭᕆᐊᖃᙱᑦᑐᑦ ᐊᐅᓚᓂᕐᓂᑦ ᕿᒥᕐᕈᓚᐅᖅᑎᓪᓗᒋᑦ ᑭᓯᐊᓂ ᒪᓕᓪᓗᑎᒃ ᐊᑐᐊᕐᓂᑦ ᐋᖅᑭᒋᐊᕐᓯᓂᕐᒧᑦ 

ᑎᑎᕋᕐᓯᒪᔪᓂᑦ ᐃᓛᒃᑯᑦ 16ᒥ, ᐃᓚᒋᔭᐅᓪᓗᑎᒃ, ᐊᑐᖅᑎᓪᓗᒍ, ᐊᑐᐊᒐᕐᓂᑦ ᕿᒥᕐᕈᓚᐅᖅᑎᓪᓗᒋᑦ ᒪᓕᓪᓗᒍ ᐃᓛᒃᑯᑦ 15. 

ᑕᑭᓯᓇᕐᓂᕐᓴᐅᓂᐊᕐᖓᑦ, ᖃᓄᑐᐃᓐᓇᖅ ᐊᓯᔾᔨᖅᑕᐅᔪᑦ ᐅᕝᕙᓘᓐᓃᑦ ᐋᖅᑭᒋᐊᖅᑕᐅᔪᑦ ᐊᐅᓚᑦᑎᓂᕐᒥ ᐊᒻᒪᓗ ᐊᐅᓚᓂᕐᓂᑦ 

ᑖᒃᑯᓇᓂ ᐊᑐᐊᒐᕐᓂᑦ, ᐃᓚᒋᔭᐅᓪᓗᑎᒃ, ᑭᓯᐊᓂ ᑖᒃᑯᓄᖓ ᑭᓪᓕᖃᕋᑎᒃ, ᖃᓄᑐᐃᓐᓇᖅ ᐊᓯᔾᔨᖅᑕᐅᔪᑦ ᐅᕝᕙᓘᓐᓃᑦ 

ᐋᖅᑭᒋᐊᖅᑕᐅᔪᑦ ᒪᓕᑦᑐᒋᑦ ᐃᓛᒃᑯᑦ 14.1ᒥ ᐃᓛᒃᑯᑦ 14.5ᒧᑦ, ᐊᖏᖅᑕᐅᔭᕆᐊᑐᙱᑦᑐᑦ ᒪᓕᓪᓗᒋᑦ ᐃᓛᒃᑯᑦ 16ᒦᑦᑐᑦ.   

 

14.2 ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᑦ ᑐᕌᒐᖏᑦ 66% ᐋᖅᑭᒋᐊᖅᑕᐅᒍᓐᓇᖅᑐᑦ ᓯᕗᓕᖅᑎᓂᑦ ᑲᑎᒪᔨᓂᑦ 

ᐊᒥᓲᓂᕐᐹᕆᔪᓐᓇᖅᑕᖏᓐᓂ ᐅᖓᑖᓃᙱᑦᑐᑦ 50% ᐊᓯᔾᔨᖅᑕᐅᓗᑎᒃ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᕐᓂᑦ - 

ᐊᐅᓚᓂᕐᓄᑦ ᕿᒥᕐᕈᓚᐅᖅᑎᓪᓗᒋᑦ. ᓯᕗᓕᖅᑏᑦ ᑲᑎᒪᔨᓂᑦ ᐃᓱᒪᒋᔭᖃᖅᑲᑕ ᓈᒻᒪᑦᑐᒋᑦᑎᓗᑎᒃ ᐊᒻᒪᓗ ᑕᐃᒫᑦᑎᐊᖑᓱᒋᑦᑎᒍᑎᒃ, 

ᓯᕗᓕᖅᑏᑦ ᑲᑎᒪᔨᓂᑦ ᐋᖅᑭᒋᐊᕐᓯᒐᔭᖅᑐᑦ ᐅᖃᐅᓯᐅᓯᒪᔪᒥᒃ ᑐᕌᒐᕐᒥᒃ ᐊᒻᒪᓗ ᐋᖅᑭᒋᐊᖅᑕᐅᔪᑦ ᑐᕌᒐᑦ ᐃᒪᐃᑦᑐᔅᓴᐅᕗᖅ, 

ᐱᔾᔪᑎᒋᓪᓗᒋᑦ ᑖᒃᑯᐊ ᐊᑐᐊᒐᑦ, ᓄᑖᖅ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓄᑦ ᑐᕌᒐᐅᓕᕋᔭᖅᑐᖅ ᑎᓴᒪᓄᑦ (4) ᑐᖏᓕᕇᓄᑦ 

ᑮᓇᐅᔭᓕᕆᓂᕐᒧᑦ ᐊᕐᕌᒍᓄᑦ ᑖᔅᓱᒪ ᑭᖑᓂᐊᒍᑦ.    

 

14.3 ᐊᐅᓚᓂᕐᓂᑦ ᕿᒥᕐᕈᓂᖅ ᐃᓚᖃᖅᑐᔅᓴᐅᕗᖅ ᕿᒥᕐᕈᓂᕐᒥᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓂᑦ ᑲᑎᒪᔨᕋᓛᕐᓂᑦ, 

ᖃᑭᒪᒍᑎᓕᕆᔨᒥᒃ, ᐊᒻᒪᓗ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᐅᓚᑦᑎᔨᒥᒃ ᐱᓕᕆᖃᑦᑕᕐᓂᖏᓐᓂᒃ ᑎᓴᒪᓂᑦ (4) ᐊᕐᕌᒍᓂᑦ ᐊᐅᓚᓂᕐᓂᑦ 

ᕿᒥᕐᕈᓚᐅᖅᑎᓪᓗᒋᑦ. ᓯᕗᓕᖅᑏᑦ ᑲᑎᒪᔨᓂᑦ ᐃᓱᒪᒋᔭᖃᖅᑲᑕ ᓈᒻᒪᑦᑐᒋᑦᑎᓗᑎᒃ ᑕᐃᒫᑦᑎᐊᖑᓱᒋᑦᑎᒍᑎᓪᓗ, ᓯᕗᓕᖅᑏᑦ 

ᑲᑎᒪᔨᓂᑦ ᐲᕐᓯᔪᔅᓴᐅᕗᑦ ᐊᒻᒪᓗ/ᐅᕝᕙᓘᓐᓃᑦ ᑭᖑᕝᕖᓗᑎᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓂᑦ ᑲᑎᒪᔨᕋᓛᕐᓂᑦ, 

ᖃᑭᒪᒍᑎᓕᕆᔨᒥᒃ, ᐊᒻᒪᓗ/ᐅᕝᕙᓘᓐᓃᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᐅᓚᑦᑎᔨᒥᒃ, ᒪᓕᓪᓗᑎᒃ ᐊᑐᖅᑕᐅᔭᕆᐊᓕᓐᓂᑦ 

ᓇᓕᑐᐃᓐᓇᖏᓐᓂᒃ ᑳᓐᑐᓛᒃᓯᒍᑎᒋᓯᒪᔭᖏᓐᓂᒃ. ᑕᐃᒪᐃᓕᖓᒐᓗᐊᖅᑎᓪᓗᒋᑦ ᑖᒃᑯᐊ, ᓯᕗᓕᖅᑏᑦ ᑲᑎᒪᔨᓂᑦ ᑭᓪᓕᖃᙱᒻᒪᑕ 

ᐱᓕᕆᓂᐅᕙᑦᑐᓂᑦ ᕿᒥᕐᕈᖃᑦᑕᓃᓐᓇᕐᒧᑦ ᐊᐅᓚᓂᕐᓂᑦ ᕿᒥᕐᕈᖃᑦᑕᓂᐊᖅᑎᓪᓗᒋᑦ ᐊᒻᒪᓗ ᕿᒥᕐᕈᖃᑦᑕᕈᓐᓇᒥᒻᒪᑕ 

ᐱᓕᕆᓂᕆᕙᑦᑕᖏᓐᓂᒃ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑎᓂᑦ ᑲᑎᒪᔨᕋᓛᕐᓂᑦ, ᖃᑭᒪᒍᑎᓕᕆᔨᒥᒃ, ᐊᒻᒪᓗ 

ᐱᕈᕐᐸᓪᓕᐊᑎᑦᑎᓂᕐᒧᑦ ᐊᐅᓚᑦᑎᔨᒥᒃ ᖃᖓᑐᐃᓐᓇᑦᑎᐊᖅ.   

 

14.4 ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᑦ ᕿᒥᕐᕈᔭᐅᖃᑦᑕᑐᔅᓴᐅᕗᑦ ᐊᐅᓚᓂᕐᓂᑦ ᕿᒥᕐᕈᑎᓪᓗᒋᑦ ᐊᑑᑎᖃᑦᑎᐊᕋᓗᐊᕐᒪᖔᑕ. 

ᓯᕗᓕᖅᑏᑦ ᑲᑎᒪᔨᓂᑦ ᐃᓱᒪᒋᔭᖃᖅᑲᑕ ᓈᒻᒪᑦᑐᒋᑦᑎᓗᑎᒃ ᑕᐃᒫᑦᑎᐊᖑᓱᒋᑦᑎᒍᑎᓪᓗ, ᓯᕗᓕᖅᑏᑦ ᑲᑎᒪᔨᓂᑦ 

ᐋᖅᑭᒋᐊᕐᓯᔪᔅᓴᐅᕗᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ ᐊᒻᒪᓗ ᑕᐃᒫᒃ ᐋᖅᑭᒋᐊᖅᑕᐅᓯᒪᔪᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᑦ, 

ᐱᔾᔪᑎᒋᓪᓗᒋᑦ ᑖᒃᑯᐊ ᐊᑐᐊᒐᑦ, ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᐅᔪᔅᓴᐅᓕᕋᔭᖅᑐᑦ ᑎᓴᒪᓄᑦ (4) ᑐᖏᓕᕇᓄᑦ 

ᑮᓇᐅᔭᓕᕆᓂᕐᒧᑦ ᐊᕐᕌᒍᓄᑦ. ᑕᐃᒪᐃᓕᖓᒐᓗᐊᖅᑎᓪᓗᒋᑦ ᑖᒃᑯᐊ, ᓯᕗᓕᖅᑏᑦ ᑲᑎᒪᔨᓂᑦ ᑭᓪᓕᖃᙱᒻᒪᑕ 

ᕿᒥᕐᕈᖃᑦᑕᑐᐃᓐᓇᓂᕐᒧᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐊᑐᐊᒐᕐᓂᑦ ᐊᐅᓚᓂᕐᓂᑦ ᕿᒥᕐᕈᑎᓪᓗᒋᑦ, ᐊᒻᒪᓗ ᕿᒥᕐᕈᖃᑦᑕᕈᓐᓇᖅᑐᑎᒃ 

ᐱᕈᕐᐸᓪᓕᐊᑎᑦᓂᕐᒧᑦ ᐊᑐᐊᒐᕐᓂᑦ ᖃᖓᑐᐃᓐᓇᑦᑎᐊᖅ.    

 

14.5 ᐅᓂᒃᑳᖃᑦᑕᓂᕐᒧᑦ ᑲᒪᒋᔭᔅᓴᒫᖏᑦ ᑎᑎᕋᖅᑕᐅᓯᒪᔪᑦ ᐃᓛᒃᑯᑦ 13.2ᒥ ᕿᒥᕐᕈᔭᐅᖃᑦᑕᑐᔅᓴᐅᕗᑦ ᐊᐅᓚᓂᕐᓂᑦ 

ᕿᒥᕐᕈᑎᓪᓗᒋᑦ ᐊᑑᑎᖃᑦᑎᐊᕋᓗᐊᕐᒪᖔᑕ. ᓯᕗᓕᖅᑏᑦ ᑲᑎᒪᔨᓂᑦ ᓈᒻᒪᑦᑐᒋᑦᑎᒍᑎᒃ ᑕᐃᒫᑦᑎᐊᖑᓱᒋᑦᑎᒍᑎᓪᓗ, ᓯᕗᓕᖅᑏᑦ 

ᑲᑎᒪᔨᓂᑦ ᐋᖅᑭᒋᐊᕐᓯᒍᓐᓇᖅᑐᑦ ᐃᓛᒃᑯᑦ 13.2ᒥᑦ ᐃᓚᓯᓗᑎᒃ ᑕᕝᕙᓃᒋᐊᓕᓐᓂᑦ ᐊᒻᒪᓗ ᐋᖅᑭᒋᐊᖅᑕᐅᔪᑦ ᐃᓛᒃᑯᑦ 13.2ᒥ 

ᐃᒪᐃᑦᑐᔅᓴᐅᕗᑦ, ᑖᒃᑯᐊ ᐱᔾᔪᑎᒋᓪᓗᒋᑦ ᐊᑐᐊᒐᑦ, ᐃᓛᒃᑯᑦ 13.2 ᐃᓛᒃᑯᑦ 13.2ᖑᓕᕋᔭᖅᑐᑦ ᑎᓴᒪᓂᑦ (4) ᑐᖏᓕᕇᓂᑦ 

ᑮᓇᐅᔭᓕᕆᓂᕐᒧᑦ ᐊᕐᕌᒍᓄᑦ ᑖᔅᓱᒪ ᑭᖑᓂᐊᒍᑦ. ᑕᐃᒪᐃᓕᖓᒐᓗᐊᖅᑎᓪᓗᒋᑦ ᑖᒃᑯᐊ, ᑐᓴᖅᑎᑦᑎᖃᑦᑕᕆᐊᖃᕐᓂᕐᒧᑦ 

ᑲᒪᒋᔭᔅᓴᒫᖏᑦ ᐃᓚᓕᐅᔾᔭᐅᒍᓐᓇᖅᑐᑦ ᑭᓯᐊᓂ ᐊᑐᖃᑦᑕᕆᐊᓕᖏᓐᓄᑦ ᑎᑎᕋᖅᑕᐅᓯᒪᔪᑦ ᐃᓛᒃᑯᑦ 13.2ᒥ.   

15. ᐊᑐᐊᒐᕐᓂᑦ ᕿᒥᕐᕈᓂᖅ 

15.1 ᑖᒃᑯᐊ ᐊᑐᐊᒐᑦ ᕿᒥᕐᕈᔭᐅᖃᑦᑕᑐᔅᓴᐅᕗᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓄᑦ ᕿᒪᒃᑲᑯᑦ ᑮᓇᐅᔭᑦ 

ᑎᑭᐅᑎᑉᐸᑕ ᕿᒪᒃᑲᑯᔅᓴᐃᑦ ᑮᓇᐅᔭᑦ ᑐᕌᒐᖓᓐᓄᑦ. ᐱᔾᔪᑎᖃᖅᑐᑎᒃ ᑕᐃᒫᒃ ᕿᒥᕐᕈᖃᑦᑕᑐᔅᓴᐅᕗᑦ ᑐᑭᓯᖃᑦᑕᓂᐊᕐᖓᑕ 

ᐊᑑᑎᖃᕐᓂᖏᓐᓂᒃ ᐊᑐᐊᒐᑦ ᑎᑭᐅᑎᒍᑎᒋᓂᐊᕐᓗᒋᑦ ᐱᔾᔪᑎᖓᓐᓄᑦ ᑖᒃᑯᐊ ᐊᑐᐊᒐᑦ ᑕᐃᒫᒃ ᓇᓗᓇᐃᖅᑕᐅᓯᒪᒻᒪᑕ ᐃᓛᒃᑯᑦ 

1ᒥ. ᑭᓯᐊᓂ ᑕᐃᒪ ᓇᓗᓇᐃᕐᓯᒪᓗᓂ ᐱᔪᓐᓇᖅᑎᑕᐅᑉᐸᑕ ᑖᒃᑯᐊ ᐊᑐᐊᒐᑦ ᒪᓕᓪᓗᒋᑦ, ᓇᓕᑐᐃᓐᓇᖏᑦ ᐋᖅᑭᒋᐊᖅᑕᐅᔪᑦ 

ᓇᓗᓇᐃᕐᓯᒪᓂᖏᓐᓄᑦ ᑭᓪᓕᖏᓐᓄᑦ ᒪᓕᒐᔅᓴᖏᓐᓄᓪᓗ ᑖᒃᑯᓇᓂ ᐊᑐᐊᒐᕐᓂᑦ ᑐᔅᓯᕋᐅᑕᐅᓐᓂᖅᑲᑕ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᓐᓂ ᐊᑐᐊᒐᕐᓂᑦ ᕿᒥᕐᕈᓚᐅᖅᑎᓪᓗᒋᑦ, ᐃᓚᒋᔭᐅᓗᑎᒃ ᓇᓕᑐᐃᓐᓇᖏᑦ ᐋᖅᑭᖏᐊᖅᑕᐅᔪᑦ ᐃᓛᒃᑯᑦ 15.2ᒥ 

15.4ᒧᑦ ᐱᔾᔪᑎᓖᑦ, ᐊᖏᖅᑕᐅᔪᓐᓇᖅᑐᑑᕗᑦ ᒪᓕᓪᓚᑦᑖᕆᐊᖃᖅᑐᑎᒃ ᐊᑐᖅᑕᐅᔭᕆᐊᓕᓐᓂᑦ ᐃᓛᒃᑯᑦ 16ᒦᑦᑐᓂᑦ.  

 

15.2 ᒪᓕᑦᑐᒋᑦ ᐃᓛᒃᑯᑦ 15.1 ᐊᒻᒪᓗ ᐃᓛᒃᑯᑦ 16, ᐊᑐᐊᒐᕐᓂᑦ ᕿᒥᕐᕈᓚᐅᖅᑎᓪᓗᒋᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 

ᐋᖅᑭᒋᐊᕐᓯᒍᓐᓇᖅᑐᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᕐᓂᑦ. ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᖅ ᐋᖅᑭᒋᐊᖅᑕᒥᓂᐅᑎᓪᓗᒍ 

ᐊᑐᐊᒐᕐᓂᑦ ᕿᒥᕐᕈᔪᖃᒃᑲᓂᖅᑐᓴᐅᙱᑦᑐᖅ ᑭᓯᐊᓂ ᐋᖅᑭᒋᐊᖅᑕᐅᓯᒪᔪᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᑦ 

ᑎᑭᑕᐅᓚᐅᖅᑎᓪᓗᒋᑦ ᕿᒥᕐᕈᔪᓐᓇᕐᓯᒐᔭᖅᑐᑦ. ᑐᑭᓯᓇᕐᓂᕐᓴᐅᓂᐊᕐᖓᑦ, ᖃᖓᑐᐃᓐᓇᓕᒫᑦᑎᐊᖅ ᕿᒪᒃᑲᑯᓄᑦ ᑮᓇᐅᔭᓄᑦ 

ᑐᕌᒐᑦ ᑐᖔᓃᑦᑐᓴᐅᙱᓚᑦ 75 ᒥᓕᐊᓐ ($75,000,000.00) ᑮᓇᐅᔭᑦ ᖃᖓᑐᐃᓐᓇᓕᒫᖅ ᒫᓐᓇ ᐅᕝᕙᓘᓐᓃᑦ ᓯᕗᓂᔅᓴᑎᓐᓂ. 

 

15.3 ᒪᓕᑦᑐᒋᑦ ᐃᓛᒃᑯᑦ 15.1 ᐊᒻᒪᓗ ᐃᓛᒃᑯᑦ 16, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐋᖅᑭᒋᐊᕐᓯᖏᑉᐸᑕ ᕿᒪᒃᑲᑯᓄᑦ 

ᑮᓇᐅᔭᓄᑦ ᑐᕌᒐᕐᒥᑦ ᐊᑐᐊᒐᕐᓂᑦ ᕿᒥᕐᕈᓚᐅᖅᑎᓪᓗᒋᑦ ᑎᑭᐅᑎᓇᓱᓐᓂᕐᒧᑦ ᕿᒪᒃᑲᑯᓄᑦ ᑮᓇᐅᔭᓄᑦ ᑐᕌᒐᕐᒥᒃ, ᐊᑐᐊᒐᕐᓂᑦ 

ᕿᒥᕐᕈᖃᑦᑕᑐᔅᓴᐅᕗᑦ ᖁᓕᑦ (10) ᐊᕐᕌᒍᓂᑦ ᓈᔭᕋᐃᑉᐸᑕ ᐱᒋᐊᕐᕕᖃᕐᓗᑎᒃ ᐊᕐᕌᒍᖓᓂ ᕿᒪᒃᑲᓄᑦ ᑮᓇᐅᔭᓄᑦ ᑐᕌᒐᖓᓐᓂᒃ 

ᑎᑭᑦᑎᔪᒥᓂᐅᑎᓪᓗᒋᑦ.     

 

15.4 ᒪᓕᑦᑐᒋᑦ ᐃᓛᒃᑯᑦ 15.1 ᐊᒻᒪᓗ ᐃᓛᒃᑯᑦ 16, ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᒐᑦ ᑎᓴᒪᑦ (4%) ᐳᓴᓐᑦ 

ᐋᖅᑭᒋᐊᖅᑕᐅᒍᓐᓇᖅᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᐊᑐᐊᒐᕐᓂᑦ ᕿᒥᕐᕈᓚᐅᖅᑎᓪᓗᒋᑦ, ᐃᒪᐃᓕᖓᑎᓪᓗᒍ 

ᑕᒪᒃᑭᕐᓗᑎᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᓯᕗᓕᖅᑎᖏᑦ ᑲᑎᒪᔨᓂᑦ ᐊᒻᒪᓗ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 

ᑲᑎᒪᔨᖏᑦ, ᐱᓂᐊᕐᓂᖃᖅᑲᑕ, ᓱᓕᑦᑎᐊᖅᑐᒥᒃ, ᐊᒻᒪᓗ ᐃᓱᒪᒋᓪᓗᒋᑦ ᐱᔾᔪᑎᖃᕐᓂᖏᓐᓂᒃ ᐊᑎᓕᐅᕐᓯᒪᔪᓂᑦ ᐃᓚᒋᔭᐅᔪᓂᑦ 

ᐊᒻᒪᓗ ᓇᓗᓇᐃᖅᑕᐅᓯᒪᓂᖓᓂᒃ ᐱᔾᔪᑎᖓᓂᒃ ᐊᑐᐊᒐᖓᑕ, ᓈᒻᒪᑦᑐᒋᑦᑎᒍᑎᒃ ᑕᐃᒫᑦᑎᐊᖑᓱᒋᑦᑎᒍᑎᓪᓗ 

ᑐᔅᓯᕋᐅᑎᖃᕐᓗᑎᒃ ᐋᖅᑭᒋᐊᕐᓯᒍᒪᓂᕐᒥᒃ. ᐋᖅᑭᒋᐊᖅᑕᐅᓂᖓ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ ᑐᕌᒐᐅᑉ ᕿᒥᕐᕈᔭᐅᖃᑦᑕᕈᓐᓇᖅᑐᖅ 

ᐅᖃᐅᓯᐅᖃᑦᑕᕐᓗᓂᓗ ᐊᐅᓚᓂᕐᓂᑦ ᕿᒥᕐᕈᓂᖏᓐᓂ, ᑭᓯᐊᓂ ᐋᖅᑭᒋᐊᕐᓯᒍᒪᔭᕆᐊᖃᙱᑦᑐᑦ ᐃᑲᔫᓯᐊᔅᓴᓄᑦ ᑮᓇᐅᔭᓄᑦ 

ᑐᕌᒐᕐᒥᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᑐᐊᒐᕐᓂᑦ ᕿᒥᕐᕈᔭᕇᓚᐅᙱᓐᓂᖏᓐᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ.   

 

15.5 ᒪᓕᑦᑐᒋᑦ ᐃᓛᒃᑯᑦ 15.1 ᐊᒻᒪᓗ ᐃᓛᒃᑯᑦ 16, ᕿᒪᒃᑲᑯᓄᑦ ᑮᓇᐅᔭᑦ ᐃᓯᖅᑐᑦ ᕿᒥᕐᕈᔭᐅᖃᑦᑕᕆᐊᓖᑦ ᐊᑐᐊᒐᕐᓂᑦ 

ᕿᒥᕐᕈᓂᖏᓐᓂ ᑐᑭᓯᓂᐊᕐᖓᑕ ᐃᓘᓐᓇᑎᒃ ᑮᓇᐅᔭᓂᑦ ᐃᓯᖅᑎᑦᑎᓯᒪᔪᑦ ᑎᑎᕋᖅᑕᐅᓯᒪᔪᑦ ᐃᓛᒃᑯᑦ 4.1ᒥ ᑖᒃᑯᓇᓂ 

ᐊᑐᐊᒐᕐᓂᑦ ᓱᓕ ᐃᓕᔭᐅᖃᑦᑕᕆᐊᖃᕐᓂᐊᕐᒪᖔᑕ ᕿᒪᒃᑲᑯᓄᑦ ᑮᓇᐅᔭᓄᑦ. ᑕᐃᒪᐃᓕᖓᒐᓗᐊᖅᑎᓪᓗᒋᑦ ᑖᒃᑯᐊ, ᐊᑐᐊᒐᕐᓂᑦ 

ᕿᒥᕐᕈᓂᖅ ᐃᓱᒪᔅᓴᕐᓯᐅᕈᑎᖃᕆᐊᑐᖃᑦᑕᔾᔮᖏᑦᑐᑦ ᑮᓇᐅᔭᐃᑦ ᐃᓯᕐᐸᑦᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᒪᓕᑦᑐᒋᑦ 

ᐃᓛᒃᑯᑦ 4.1 ᐃ) ᐊᒻᒪᓗ ᐱ) ᐃᓕᔭᐅᖃᑦᑕᓂᐊᕐᒪᖔᑕ ᐊᓯᐊᓄᑦ ᑭᓯᐊᓂ ᑕᕝᕗᖓᑐᐊᖅ ᕿᒪᒃᑲᑯᓄᑦ ᑮᓇᐅᔭᓄᑦ.  

 

15.5 ᐊᑐᐊᒐᕐᓂᑦ ᕿᒥᕐᕈᓂᕐᒥ ᐋᖅᑭᒋᐊᕐᓯᒍᒪᓂᐊᖅᑲᑕ ᑖᒃᑯᓇᓂ ᐊᑐᐊᒐᕐᓂᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᑐᕆᐊᖃᕋᔭᖅᑐᑦ ᐃᖅᑲᓇᐃᔮᖃᓪᓗᐊᑕᕐᐸᑦᑐᓂᑦ ᐅᖃᐅᔾᔨᒋᐊᕈᓐᓇᕋᔭᖅᑐᓂᑦ ᐊᑑᑎᓂᕆᒐᔭᖅᑕᖏᓐᓂᒃ ᐊᒻᒪᓗ 

ᖃᓄᐃᒃᑲᔭᙳᐊᕐᓂᖏᓐᓂᒃ ᐋᖅᑭᒋᐊᖅᑕᐅᒍᒪᔪᖅ ᐱᔾᔪᑎᒋᓪᓗᒍ. ᐅᖃᐅᓯᖃᓚᐅᙱᓐᓂᖏᓐᓂ ᐋᖅᑭᒋᐊᖅᑕᐅᒍᒪᔪᒥᒃ 

ᐊᑐᐊᒐᕐᓃᑦᑐᒥᒃ ᐊᑐᖅᑕᐅᓕᕐᓂᐊᖅᑐᒥᒃ ᒪᓕᓪᓗᒋᑦ ᐃᓛᒃᑯᑦ 16ᒦᑦᑐᑦ, ᓯᕗᓕᖅᑏᑦ ᑲᑎᒪᔨᓂᑦ ᑐᔅᓯᕋᐅᑎᖃᕐᓯᒪᔭᕆᐊᖃᕋᔭᖅᑐᑦ 

ᐊᒻᒪᓗ ᐱᓯᒪᓗᑎᒃ ᑎᑎᕋᕐᓯᒪᔪᓂᑦ ᒪᓕᒐᖅᑎᒍᑦ ᐊᒻᒪᓗ ᐅᕝᕙᓘᓐᓃᑦ ᑮᓇᐅᔭᓕᕆᔾᔪᑎᑎᒍᑦ ᐅᕝᕙᓘᓐᓃᑦ ᐊᓯᖏᓐᓂᒃ 

ᐃᖅᑲᓇᐃᔮᖃᓪᓗᐊᑕᕐᐸᑦᑐᓂᑦ ᐃᓱᒪᒋᔭᐅᔪᓂᑦ ᓇᓗᓇᐃᕐᓯᓯᒪᔪᓂᑦ ᒪᓕᒐᖅᑎᒍᑦ ᐅᕝᕙᓘᓐᓃᑦ ᑮᓇᐅᔭᓕᕆᔾᔪᑎᑎᒍᑦ 

ᐊᑑᑎᓂᕆᒐᔭᖅᑕᖏᓐᓂᒃ ᐊᒻᒪᓗ ᖃᓄᐃᒃᑲᔭᙳᐊᕐᓂᖏᓐᓂᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐱᔾᔪᑎᒋᓪᓗᒋᑦ 

ᐋᖅᑭᒋᐊᖅᑕᐅᒍᒪᔪᑦ. ᐊᒻᒪᓗᑦᑕᐅᖅ, ᑎᑎᕋᕐᓯᒪᔪᑦ ᐃᓱᒪᒋᔭᖏᑦ ᐱᕈᕐᐸᓪᓕᐊᑎᑦᑎᓂᕐᒧᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ 

ᓇᓗᓇᐃᕐᓯᓯᒪᓗᑎᒃ ᑮᓇᐅᔭᓕᕆᔾᔪᑎᑎᒍᑦ ᐊᑑᑎᓂᕆᒐᔭᖅᑕᖏᓐᓂᒃ ᖃᓄᐃᒃᑲᔭᙳᐊᕐᓂᖏᓐᓂᓪᓗ ᐋᖅᑭᒋᐊᖅᑕᐅᒍᒪᔫᑉ 

ᐅᓂᒃᑳᖑᔭᕆᐊᖃᕋᔭᕐᒥᔪᑦ. ᐃᓘᓐᓇᑎᒃ ᐃᖅᑲᓇᐃᔮᖃᓪᓗᐊᑕᕐᐸᑦᑐᑦ ᐃᓱᒪᒋᔭᖏᑦ ᑕᑯᔭᔅᓴᐅᑎᑕᐅᔭᕆᐊᖃᕋᔭᖅᑐᑦ 

ᕿᒥᕐᕈᔭᐅᒍᓐᓇᕋᔭᕐᖓᑕ ᐃᓘᓐᓇᖏᓐᓄᑦ ᐃᓚᒋᔭᐅᔪᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓂ.    

16. ᐊᑐᐊᒐᕐᒥᑦ ᐋᖅᑭᒋᐊᕐᓯᓂᖅ ᐅᕝᕙᓘᓐᓃᑦ ᐲᕐᓯᓂᖅ 

16.1 ᑖᒃᑯᐊ ᐊᑐᐊᒐᑦ ᑲᔪᓯᑎᑕᐅᔭᕆᐊᖃᕋᔭᖅᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᒪᓕᒐᕋᓛᖑᓗᑎᒃ ᓂᕈᐊᕈᓐᓇᖅᑐᓄᑦ 

ᐃᓚᒋᔭᐅᔪᓄᑦ ᐊᕐᕌᒍᑕᒫᕐᓯᐅᒻᒥᑦ ᑲᑎᒪᕕᔾᔪᐊᓂᕐᒥ, ᐃᒪᐃᓕᖓᑉᐸᑦ ᑖᒃᑯᐊ ᐊᑐᐊᒐᑦ ᐊᖏᖅᑕᐅᑉᐸᑕ ᑭᓯᐊᓂ 75%ᖏᓐᓄᑦ 

ᑐᖔᓂᐅᙱᑦᑐᖅ ᐃᓘᓐᓇᖏᓐᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓂᑦ, ᐊᒻᒪᓗ ᑎᑎᕋᖅᑕᐅᓚᐅᖅᑎᓪᓗᒋᑦ 

ᑲᑐᔾᔨᖃᑎᒌᑦ ᒪᓕᒐᖓᓐᓂ ᑕᐃᔭᐅᒍᓐᓇᕐᓯᒐᔭᖅᑐᑦ “ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓄᑦ ᐃᓯᕐᐸᑦᑐᓄᑦ 

ᐊᑐᐊᒐᖏᓐᓄᑦ ᒪᓕᒐᕋᓛᖓᑦ”.   

 

16.2 ᒪᓕᑦᑐᒍ ᐃᓛᒃᑯᑦ 16.3, ᑎᑎᕋᖅᑕᐅᓂᖓᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᑕ 

ᒪᓕᒐᕋᓛᖓ ᑖᒃᑯᓇᓂ ᑲᑐᔾᔨᖃᑎᒌᑦ ᒪᓕᒐᖓᓐᓂ, ᑖᒃᑯᐊ ᐊᑐᐊᒐᑦ ᐋᖅᑭᒋᐊᖅᑕᐅᒍᓐᓇᖅᑐᑦ ᐅᕝᕙᓘᓐᓃᑦ ᐲᖅᑕᐅᒍᓐᓇᖅᑐᑦ 

ᑭᓯᐊᓂ ᒪᓕᓪᓗᒋᑦ ᐋᖅᑭᒋᐊᖅᑕᐅᔭᕆᐊᓖᑦ ᐊᒻᒪᓗ ᐲᖅᑕᐅᔭᕆᐊᓖᑦ ᑎᑎᕋᖅᑕᐅᓯᒪᔪᑦ ᑕᕝᕙᓂ ᓇᓗᓇᐃᔭᕐᓯᒪᓂᖏᓐᓂ 

ᑎᑎᕋᖅᑕᐅᓯᒪᔪᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᓐᓂ ᒪᓕᖓᕋᓛᕐᒥ.  

 

16.3 ᑕᐃᒪᐃᓕᖓᒐᓗᐊᖅᑎᓪᓗ ᐃᓛᒃᑯᑦ 16.2, ᐱᓪᓗᐊᖑᙱᑦᑐᑦ ᐋᖅᑭᒋᐊᖅᑕᐅᔭᕆᐊᓖᑦ ᑕᕝᕙᓂ ᐊᑐᐊᒐᕐᓂᑦ 

ᐊᓯᔾᔩᓗᐊᔾᔮᖏᑦᑐᑦ ᐱᔾᔪᑎᖓᓂᒃ ᐊᒻᒪᓗ ᑮᓇᐅᔭᓕᕆᓂᕐᒧᑦ ᑎᑎᕋᕐᓯᒪᓂᖏᓐᓂᒃ ᑖᒃᑯᓇᓃᑦᑐᓂᑦ ᐊᑐᐊᒐᕐᓂᑦ, ᑖᒃᑯᐊ ᐊᑐᐊᒐᑦ 

ᐋᖅᑭᒋᐊᖅᑕᐅᒍᓐᓇᖅᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᒪᔨᖏᓐᓂᒃ, ᐊᒻᒪᓗ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 



14 
 

ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᑕ ᒪᓕᒐᕋᓛᖓ ᐋᖅᑭᒋᐊᖅᑕᐅᒍᓐᓇᖅᑐᖅ ᒪᓕᓪᓗᑎᒃ ᐊᑐᖅᑕᐅᔭᕆᐊᓖᑦ ᑲᑐᔾᔨᖃᑎᒌᑦ 

ᒪᓕᒐᖓᓐᓂ. ᑐᑭᓯᓇᕐᓂᕐᓴᐅᓂᐊᕐᖓᑦ, ᐊᖏᕐᓯᑲᓐᓂᓂᕐᒧᑦ ᐊᐅᓚᔾᔪᓯᐅᔭᕆᐊᓕᓐᓄᑦ ᐊᑐᖅᑕᐅᔭᕆᐊᓖᑦ ᑎᑎᕋᖅᑕᐅᓯᒪᔪᑦ 

ᑲᑐᔾᔨᖃᑎᒌᒃᑯᑦ ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᓐᓄᑦ ᒪᓕᒐᕋᓛᖓᓐᓂ ᐱᒻᒪᕆᐊᓗᓐᓂᑦ ᐋᖅᑭᒋᐊᕐᓯᓂᕐᒧᑦ ᐅᕝᕙᓘᓐᓃᑦ 

ᐲᕐᓯᓂᕐᒧᑦ ᐊᑐᐊᒐᕐᒥᑦ ᐊᒻᒪᓗ ᑲᑐᔾᔨᖃᑎᒌᒃᑯᑦ ᑮᓇᐅᔭᓄᑦ ᐃᓯᕐᐸᑦᑐᓄᑦ ᐊᑐᐊᒐᖏᓐᓄᑦ ᒪᓕᒐᕋᓛᕐᒥ ᐊᑐᖅᑕᐅᔭᕆᐊᖃᙱᑦᑐᑦ 

ᐱᓪᓗᐊᖑᙱᑦᑐᑦ ᐋᖅᑭᒋᐊᖅᑕᐅᔭᕆᐊᓕᓐᓄᑦ.    

ᐋᖅᑭᓯᒪᓂᖏᑦ 1 – ᐊᕐᕌᒍᑕᒫᑦ ᑮᓇᐅᔭᓂᑦ ᐃᓯᖅᑎᑦᑎᕙᑦᑐᑦ  

 

ᓱᑯᑦᑎᐊᓃᒻᒪᖔᖅ  ᐱᔾᔪᑕᐅᔪᖅ ᐊᖏᖃᑎᒌᒍᑦ/ᐱᕕᐅᓯᒪᔪᑦ ᑎᑎᖅᑲᐃᑦ  

4.1 ᐃ) ᓂᖏᕈᑏᑦ ᓄᓘᔮᓕᕆᓂᕐᒥ ᐃᓄᐃᑦ 

ᐊᑦᑐᖅᑕᐅᓂᖏᓐᓄᑦ 

ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ 

ᐊᖏᕈᑏᑦ, ᐃᓛᒃᑯᑦ 5  

4.1 ᐱ)   

ᓄᓇᕗᒥ ᐃᓄᓐᓄᑦ ᐱᓇᓱᐊᕈᑎᔅᓴᓂᑦ 

ᑮᓇᐅᔭᓂᑦ ᐃᓯᖅᑐᑦ 

ᓄᓇᕗᒥ ᐃᓄᓐᓄᑦ ᐱᓇᓱᐊᕈᑎᔅᓴᓂᑦ 

ᑮᓇᐅᔭᑦ ᐃᓯᖅᑐᑦ ᐸᐸᑕᐅᔪᑦ  

4.1 ᑎ) ᑮᓇᐅᔭᓕᐊᑦ 

ᑐᐊᐸᑦᑕᕈᑕᐅᔪᓂᑦ/ᓯᐅᕋᖅᑕᕈᑕᐅᔪᓂᑦ 

ᐊᖏᖃᑎᒌᒍᑎᓄᑦ  

ᓄᓘᔮᓕᕆᓂᕐᒥ ᑐᐊᐸᑦᑕᓂᕐᒧᑦ 

ᓯᐅᕋᑦᑕᓂᕐᒧᓪᓗ ᐊᖏᖃᑎᒌᒍᑦ; 

Q13C301 

4.1 ᑭ) ᑮᓇᐅᔭᓕᐊᑦ ᐃᒥᕐᒧᑦ 

ᐊᑭᓕᕐᓱᐃᔾᔪᑎᓄᑦ ᐊᖏᖃᑎᒌᒍᑎᓄᑦ  

ᓄᓘᔮᒃ, ᐃᒥᕐᒧᒃ ᐊᑭᓕᕐᓱᐃᔾᔪᑎᓄᑦ 

ᐊᖏᖃᑎᒌᒍᑏᑦ  

4.1 ᒋ) ᕿᑭᖅᑖᓗᒃ ᑯᐊᐳᕇᓴᒃᑯᓐᓂ 

ᓂᖏᕈᑎᒋᕙᑦᑕᖏᑦ 

ᓄᓇᓯ ᑯᐊᐳᕇᓴᒃᑯᓐᓂ 

ᓂᖏᕈᑎᒋᕙᑦᑕᖏᑦ  

 

 

4.1 ᒥ) ᐊᒥᐊᒃᑯᑦ ᑮᓇᐅᔭᑦ ᐃᓯᖅᑐᒥᓂᕐᓂᑦ 

ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᓂᑦ 

 

4.1 ᓯ) ᐊᓯᒃᑲᓐᓂᖏᑦ ᑮᓇᐅᔭᓂᑦ, 

ᐃᓕᔭᐅᒪᔪᑦ, ᓇᒻᒥᓂᖁᑎᒋᔭᐅᔪᑦ 

ᐊᒻᒪᓗ ᐊᓯᖏᑦ ᐱᖁᑏᑦ 

ᐱᔭᐅᓚᐅᖃᑦᑕᓂᐊᖅᑐᑦ 

ᐃᓱᒪᒋᔭᐅᒋᐊᖃᑦᑕᓂᐊᖅᑐᑦ ᐊᒻᒪᓗ 

ᐊᖏᖅᑕᐅᖃᑦᑕᕐᓗᑎᒃ ᑕᐃᒫᒃ 

ᑐᑭᑖᕈᑕᐅᓯᒪᓂᖓ ᒪᓕᓪᓗᒍ 

ᓯᕗᓕᖅᑎᓄᑦ ᑲᑎᒪᔨᓂᑦ 

ᑐᓂᔭᐅᒍᒫᕐᓂᐊᕐᓗᑎᒃ ᕿᒪᒃᑲᑯᓄᒃ 

ᑮᓈᐅᔭᓄᑦ. 

 

4.2 ᐃ) ᑮᓇᐅᔭᓕᐊᑦ ᓄᓇᒥᒃ ᐊᑐᖅᑐᐊᕈᑎᓄᑦ 

ᐊᒻᒪᓗ ᓚᐃᓴᓄᑦ. 

i) ᓄᓘᔮᓕᕆᓂᕐᒥ 

ᑮᓇᐅᔭᓕᐅᕋᓱᐊᕐᓂᕐᒧᑦ ᐊᑐᖅᑐᐊᕈᑦ; 

Q13C301 

ii)ᖁᓪᓕᖅ ᓴᓇᔩᑦ ᑎᒥᖓᑦ - ᓄᓇᒥᒃ 

ᐊᑐᖅᑐᐊᓂᕐᒧᑦ ᑎᑎᕋᖅᑕᐅᕕᖓ 

ᔮᓐᓄᐊᓕ 15, 2016 

iii) ᑲᓇᑕᒥᐅᑦ ᐅᑭᐅᖅᑕᖅᑐᒥ 

ᕿᑲᕆᐊᖅᑎᑦᑎᔩᑦ 

ᑮᓇᐅᔭᐅᓕᐊᕋᓱᐊᕐᓂᕐᒧᑦ 

ᐊᑐᖅᑐᐊᕈᑎᖓᑕ ᓈᓴᐅᑖ  

Q14C301 ᑎᑎᕋᖅᑕᐅᕕᖓ 

ᔮᓐᓄᐊᓕ 1, 2014 

iv)ᐊᓪᓚᙳᐊᑦ ᓱᓪᓗᓕᓕᕆᔩᑦ 

ᐅᖅᑰᓴᐅᓯᕆᔩᓪᓗ ᑎᒥᖓᑦ - ᓄᓇᒥᒃ 

ᐊᑐᖅᑐᐊᕈᑎᖓᑦ ᑎᑎᕋᖅᑕᐅᕕᖓ 

ᔮᓐᓄᐊᓕ  29, 2016 

v) ᐃᓄᐃᑦ ᑕᑯᓐᓇᕋᔅᓴᓕᐅᖅᑏᑦ 

ᑎᒥᖓᑦ – ᓄᓇᒥᒃ ᐊᑐᖅᑐᐊᕈᑎᖓᑦ 

59929 ᐅᓪᓗᖓ ᓯᑎᐱᕆ 21, 2009 

vi) ᐃᓄᒃᓱᒐᐃᑦ ᑎᒥᖓᑦ, ᓄᓇᒥᒃ 

ᐊᑐᖅᑐᐊᕈᑎᖓ ᑎᑎᕋᖅᑕᐅᕕᖓ 

ᓯᑎᐱᕆ 16, 2003 

 

ᐋᖅᑭᓯᒪᓂᖏᑦ 2 – ᐃᑲᔫᓯᐊᔅᓴᓄᑦ ᑮᓇᐅᔭᐃᑦ ᒥᔅᓵᓄᑦ ᓇᓐᓂᑏᑦ 

 

 

ᕿᒪᒃᑲᑯᑦ ᑮᓇᐅᔭᑦ  

ᐃᑲᔫᓯᐊᔅᓴᑦ ᑮᓇᐅᔭᑦ 

ᑭᓪᓕᖏᑦ 

ᐃᑲᔫᓯᐊᔅᓴᓄᑦ 

ᑮᓇᐅᔭᓄᑦ ᑐᕌᒐᑦ 

$20,000,000 $1,600,000 $800,000 

$21,000,000 $1,680,000 $840,000 

$22,000,000 $1,760,000 $880,000 

$23,000,000 $1,840,000 $920,000 

$24,000,000 $1,920,000 $960,000 

$25,000,000 $2,000,000 $1,000,000 

$26,000,000 $2,080,000 $1,040,000 

$27,000,000 $2,160,000 $1,080,000 

$28,000,000 $2,240,000 $1,120,000 

$29,000,000 $2,320,000 $1,160,000 

$30,000,000 $2,400,000 $1,200,000 

$31,000,000 $2,480,000 $1,240,000 

$32,000,000 $2,560,000 $1,280,000 

$33,000,000 $2,640,000 $1,320,000 

$34,000,000 $2,720,000 $1,360,000 

$35,000,000 $2,800,000 $1,400,000 

$36,000,000 $2,880,000 $1,440,000 

$37,000,000 $2,960,000 $1,480,000 

$38,000,000 $3,040,000 $1,520,000 

$39,000,000 $3,120,000 $1,560,000 

$40,000,000 $3,200,000 $1,600,000 

$41,000,000 $3,280,000 $1,640,000 

$42,000,000 $3,360,000 $1,680,000 

$43,000,000 $3,440,000 $1,720,000 

$44,000,000 $3,520,000 $1,760,000 

$45,000,000 $3,600,000 $1,800,000 

$46,000,000 $3,680,000 $1,840,000 

$47,000,000 $3,760,000 $1,880,000 

$48,000,000 $3,840,000 $1,920,000 

$49,000,000 $3,920,000 $1,960,000 

$50,000,000 $4,000,000 $2,000,000 

$51,000,000 $4,080,000 $2,040,000 

$52,000,000 $4,160,000 $2,080,000 

$53,000,000 $4,240,000 $2,120,000 

$54,000,000 $4,320,000 $2,160,000 

$55,000,000 $4,400,000 $2,200,000 

$56,000,000 $4,480,000 $2,240,000 

$57,000,000 $4,560,000 $2,280,000 

ᕿᒪᒃᑲᑯᑦ ᑮᓇᐅᔭᑦ  

ᐃᑲᔫᓯᐊᔅᓴᑦ ᑮᓇᐅᔭᑦ 

ᑭᓪᓕᖏᑦ 

ᐃᑲᔫᓯᐊᔅᓴᓄᑦ 

ᑮᓇᐅᔭᓄᑦ ᑐᕌᒐᑦ 

$58,000,000 $4,640,000 $2,320,000 

$59,000,000 $4,720,000 $2,360,000 

$60,000,000 $4,800,000 $2,400,000 

$61,000,000 $4,880,000 $2,440,000 

$62,000,000 $4,960,000 $2,480,000 

$63,000,000 $5,000,000 $2,520,000 

$64,000,000 $5,000,000 $2,560,000 

$65,000,000 $5,000,000 $2,600,000 

$66,000,000 $5,000,000 $2,640,000 

$67,000,000 $5,000,000 $2,680,000 

$68,000,000 $5,000,000 $2,720,000 

$69,000,000 $5,000,000 $2,760,000 

$70,000,000 $5,000,000 $2,800,000 

$71,000,000 $5,000,000 $2,840,000 

$72,000,000 $5,000,000 $2,880,000 

$73,000,000 $5,000,000 $2,920,000 

$74,000,000 $5,000,000 $2,960,000 

$75,000,000 $5,000,000 $3,000,000 


